
አዲስ አበባ:- የኢትዮጵያ ምርጫ ቦርድ ለፖለቲካ 
ፓርቲዎች የገንዘብና የቴክኒክ ድጋፍ ማድረጉ በኢትዮጵያ 
ጠንካራ የመድብለ ፓርቲ ባህል ግንባታ  እውን እንዲሆን 
አወንታዊ አስተዋጽኦ እንደሚያበረክትና ለሰላምና 
መረጋጋት ሚና እንደሚኖረው የፖለቲካ ፓርቲዎች 
ገለጹ። ፓርቲዎቹ ቦርዱ በድጋፍ አሰጣጡ በቀመርነት 
የተጠቀመበት መንገድ ታይቶና ተረጋግጦ ሊታረም 
እንደሚገባውም አመልክተዋል።      

የቦርዱ ድጋፍ ለመድብለ ፓርቲ ግንባታ አወንታዊ 
አስተዋጽኦ እንደሚኖረው የፖለቲካ ፓርቲዎች ገለጹ

የነጻነትና እኩልነት ፓርቲ ሊቀመንበር ዶክተር 
አብዱልቃድር አደም ለኢትዮጵያ ፕሬስ ድርጅት 
እንደገለጹት፤ ምርጫ ቦርድ ለፓርቲዎች የቴክኒካልና 
የገንዘብ ድጋፍ ማድረጉ ጠንካራ የመድብለ ፓርቲ 
እንዲፈጠር፣ ሰላም እንዲሰፍን፣ መረጋጋት እንዲኖር 
ያስችላል። 

በአገር ውስጥ እንዲፈጠር ለሚፈለገው 
ዴሞክራሲያዊ ስርዓት መጎልበት ከፍተኛ አስተዋጽኦ 
እንደሚኖረው አመልክተው፤ በሕገ መንግሥቱና በአዋጁ 
ላይ እንዲመሰረት ማድረግ እንደሚገባም ተናግረዋል። 

በቅርቡ እንደሚጀመር የምንጠብቀውን የፖለቲካ 
ፖርቲዎች ውይይት የሚያስተባብረው ቦርዱ ነው ያሉት 
ዶክተር አብዱል ቃድር፤ ሂደቱ  ተቋርጦ የነበረውን 
ውይይት ለመቀጠል ሥራ ተጀምሯል። በአገር አቀፍ ደረጃ 
ለታሰበው ምክክር በፖለቲካ ፓርቲዎች የሚደረገው 
ውይይት ግብዓት ይሆናል። መልካም ግንኙነት 
እንዲፈጠርና መተባበር እንዲኖር ያስችላል ነው ያሉት።  

እንደእርሳቸው ማብራሪያ፤ ለፖለቲካ ፓርቲዎች 
ድጎማ ለማድረግ ቀደም ሲል በተስማማንበት ቀመር

የቦርዱ ድጋፍ ለመድብለ... ወደ ገጽ 4 ዞሯል

››አሸባሪው ሕወሓት የሰብአዊ... ወደ ገጽ 4 ዞሯል

ኢትዮጵያ ከጎረቤት ሀገሮች... ወደ ገጽ 4 ዞሯል

ዶክተር አብዱልቃድር አደም            አቶ ዋሲሁን ተስፋዬ ዶክተር ሰይፈስላሴ አያሌው

ጌትነት ተስፋማርያም

አዲስ አበባ፡- አሸባሪው የሕወሓት ቡድን የሰብዓዊ 
ዕርዳታ የትራንስፖርት አቅርቦቱን እስካላስተጓጎለ ድረስ 
መንግሥት ወደትግራይ ተጨማሪ ዕርዳታ እንዲገባ 
ድጋፍ ይደረጋል ሲል የአደጋ ስጋት ሥራ አመራር ኮሚሽን 
አስታወቀ። 

የአደጋ ስጋት ሥራ አመራር ኮሚሽን የሕዝብ ግንኙነት 
ዳይሬክተር አቶ ደበበ ዘውዴ በተለይ ለኢትዮጵያ ፕሬስ 
ድርጅት እንደገለጹት፤ አሸባሪው ሕወሓት በአፋር አብአላ 
በከፈተው ትንኮሳ ምክንያት ለበርካታ ቀናት መንገድ ላይ 
ቆመው የነበሩ 20 የሰብዓዊ ድጋፍ የጫኑና አንድ ነዳጅ 
የጫነ ተሽከርካሪ ወደትግራይ ገብቷል።  

ይህን አይነት የሰብዓዊ ድጋፎች እንዳይገቡ እክል 
ሲፈጥር የቆየው አሸባሪው የሕወሓት ቡድን ነበር ያሉት 
ዳይሬክተሩ፤ ከዚህም በኋላ ቡድኑ በሰብዓዊ አቅርቦቱ 
ላይ ዕክል የማይፈጥር ከሆነ ተጨማሪ ድጋፍ ለትግራይ 
ክልል እንደሚቀርብ አረጋግጠዋል። 

እንደ አቶ ደበበ ገለጻ፤ የፌዴራል መንግሥት አሁንም 
ዓለም አቀፍ የሰብአዊ ድጋፍ አቅራቢዎች ወደትግራይ 
ክልል ምግብና የመድሃኒት ቁሳቁሶችን እንዲያጓጉዙ 

››አሸባሪው ሕወሓት የሰብአዊ አቅርቦቱን እስካላስተጓጎለ 
ድረስ ወደትግራይ ተጨማሪ እርዳታ እንዲገባ ይደረጋልfifi

- የአደጋ ስጋት ሥራ አመራር ኮሚሽን

ፈቃድ በመስጠትና በማስተባበር እየሠራ ይገኛል። 
የሰብዓዊ ድጋፍ አቅርቦቱም በአሸባሪው ቡድን 

የተነሳ እስካልተስተጓጎለ ድረስ መንግሥት ምግብና 

መድኃኒቶችን  ወደትግራይ ክልል እንዲገቡ አስፈላጊውን 
ጥረት ያደርጋል ብለዋል።

ኢትዮጵያ ከጎረቤት ሀገሮች 
ጋር ቀጣናዊ ትስስሩን 
ይበልጥ ለማጠናከር 

እየሰራች ነው
ሞገስ ጸጋዬ

አዲስ አበባ፡- የጎረቤት ሀገሮች ሰላም፣ መልማትና 
መረጋጋት ለኢትዮጵያ ጠቃሚ በመሆኑ ቀጠናዊ ትስስሩን 
ይበልጥ ለማጠናከር ከፍተኛ የዲፕሎማሲ ሥራ እየተሰራ 
መሆኑን የውጭ ጉዳይ ሚኒስቴር አስታወቀ።

ኢትዮጵያ 
በተሳተፈችባቸው የውሃና 

ኢነርጂ ጉባኤዎች የመልማት 
አቅሟንና  አቋሟን ለዓለም 
ማስገንዘብ መቻሏ ተገለጸ

አቶ ደበበ ዘውዴ

ድርቅ በተከሰተባቸው አካባቢዎች የበልግ ዝናብ የጎርፍ 
አደጋ ሊያስከትል እንደሚችል ተጠቆመ

ገመቹ ከድር

አዲስ አበባ ፡- ድርቅ በተከሰተባቸው አካባቢዎች 
የጎርፍ አደጋ ሊከሰት ስለሚችል ሕብረተሰቡ ተገቢውን 
ጥንቃቄ ማድረግ እንዳለበት የኦሮሚያ ቡሳ ጎኖፋ 
አስታወቀ። የዝናብ መጠኑ የተለያየ ቢሆንም ድርቅ 
በተከሰተባቸው ዞኖች የበልግ ዝናብ መዝነቡን 
አመልክቷል። 

የኦሮሚያ ቡሳ ጎኖፋ ሃላፍ ኮሚሽነር ሙስጠፋ ከድር 
ለኢትዮጵያ ፕሬስ ድርጅት እንደገለጹት፡ በድርቅ በተጎዱ 
አካባቢዎች በበልግ ዝናብ ወቅት ሊከሰት ከሚችል የጎርፍ 
አደጋ ሕብረተሰቡ ጥንቃቄ ማድረግ አለበት። 

ጎርፍ የሞቱ የእንስሳት አካላትን ጠርጎ ወደ ውሃ 
ምንጮች በመቀላቀል ለተላላፊ በሽታዎች ሕብረተሰቡን 
ማገለጥ ስለሚችል ተገቢው ጥንቃቄ መደረግ እንዳለበት 
ገልጸው ተያያዥ ችግሮች ከተከሰቱ ሕብረተሰቡ 
በአካባቢው በሚገኙት ጤና ተቋማት ማሳወቅ 
እንዳለባቸው መክረዋል።

በስምንት ዞኖች ስር በሚገኙ በ56 ወረዳዎች የድርቅ 
አደጋ አስከፊ ችግሮችን ማስከተሉን አመልክተው በአሁኑ 
ጊዜ በእነዚህ አካባቢዎች የበልግ ዝናብ እየዘነበ በመሆኑ 
የጎርፍ አደጋ ሊከሰት ስለሚችል ህብረተሰቡ አስፈላጊውን 
ጥንቃቄ ማድረግ እንደሚኖርበት አሳስበዋል። 

የጎርፍ አደጋው በሰው ሆነ በእንስሳት  ላይ ጉዳት 
ሊያስከትል ስለሚችል ከወዲሁ ጥንቃቄ ማድረግ 
እንደሚያስፈልግ ገልጸው፤ህብረተሰቡ በሰዎች ሆነ 
በእንስሳት ላይ የተለየ የጤና እክል ሲያጋጥም ወደ ጤና 
ተቋም በመሄድ ማሳወቅ እንደሚኖርበት ገልጸዋል

በሌላ በኩል ሕብረተሰቡ በበልግ እርሻ  ቶሎ 
የሚደርሱ እህሎችን በመዝራት የመፍትሄ አካል 
እንዲሆኑም ጥሪ አቅርበዋል።  ኦሮሚያ ቡሳ ጎኖፋ ቶሎ 
የሚደርሱ እህሎችና ምርትና ምርታማነትን የሚጨምሩ 
ግብዓቶች በድርቅ ለተጎዱ አካባቢዎች እንዲደርሱ 
ለማድረግ ከሚመለከታቸው አካላት ጋር እየተሰራበት 
መሆኑንም ገልጸዋል።  

እንደ ኮሚሽነሩ ገለጻ ድርቁ በስምንት ዞኖች በ56 
ወረዳዎች አስከፊ ችግሮችን አስከትሏል። በልግ ዝናብ 
እስከ ዘነበበት ጊዜ ድረስ ሶስት ነጥብ ሁለት ሚሊዮን ዜጎች 

ለተረጂነት ተጋልጠዋል ፣ 800 ሺህ እንስሳት አልቀዋል፤ 
300 ሺህ ደግሞ በመኖ እጥረት ስለተጎዱ በሰው ድጋፍ 
እንዲንቀሳቀሱ አድርጓል። 

ድርቅ የሚያደርሰውን ጉዳት በዘላቂነት ለመከላከል 
ኦሮሚያ ቡሳ ጎኖፋ የአጭርና የረጅም ጊዜ ዕቅዶች  አቅዶ 
ዘርፈ ብዙ ሥራዎች ሰርቷል ያሉት ኮሚሽነሩ፤ በድርቁ 
ምክንያት የዜጎችን ሕይወት ለመታደግ የሚያስችል ድጋፍ 
መደረጉንም ተናግረዋል።

የክልሉ መንግሥት፣ ፌዴራል መንግሥትና ለጋሽ 
ተቋማት የዓይነትና የገንዘብ ድጋፍ ማድረጋቸውን 
አመልክተው፤ እስከ አሁን ድረስም አንድ ነጥብ ስምንት 
ሚሊዮን ኩንታል እህልና 77 ሚሊዮን ብር ከሁሉም  
አካላት የተደረጉ ድጋፎችን  በመሰብሰብ ለተረጂዎች 
ለማድረስ መቻሉን ኮሚሽነር ሙስጠፋ ገልጸዋል።

 በተደረገው ድጋፍ ሙሉ በሙሉ የዜጎችን ሕይወት 
መታደግ መቻሉን ጠቅሰው፤ የእንስሳት ሕይወት መታደግ 

ባይቻልም ካለው ጠቅላላ የእንስሳት ሐብት  አስር በመቶ 
ለማዳን በትኩረት እየተሰራ ነው ብለዋል።  

ቆላማ አካባቢ ለሚኖሩ ሕብረተሰብ ክፍል ዘላቂ 
መፍትሄ ለማበጀት በጠቅላይ ሚኒስትሩ በተቀመጠው 
አቅጣጫ መሰረት ውሃን ተደራሽ የማድረግ ሥራ 
በቀጣይነት ይሰራል ያሉት ኮሚሽነሩ፤ የዘንድሮ ድርቅ 
ከመከሰቱ በፊት የተጀመረውን የቦረና ውሃ ኔትዎርክ 
ፕሮጀክት ማስቀጠል ቀጣይ ሥራ መሆኑን ገልጸዋል።

በድርቅ የተጎዳውን ማሕበረሰብ  ወደ ነበረበት 
የቀደመ ሕይወቱ መመለስ በጣም አስቸጋሪ ነው ያሉት 
ኮሚሽነር ሙስጠፋ፤ የበልግ ዝናብ በጀመረበት ሁኔታ 
የሚቀጥል ከሆነ ለእንስሳት ሳር በማብቀል የምግብና 
የውሃ ችግር ከመቅረፍ በዘለለ የሰዎችን ችግር በአጭር 
ጊዜ እንደማይፈታ ገልጸዋል።

ድርቅ በተከሰተባቸው አካባቢዎች ሕብረተሰቡ 
ሙሉ በሙሉ ራሱ አምርቶ መመገብ እስከሚችልበት 
ድረስ የለጋሾች ድጋፍ እንዳይቋረጥ ጠይቀዋል። 

በጋዜጣው ሪፖርተር

አዲስ አበባ፡- ዓለም አቀፍና አገራዊ ነባራዊ 
ሁኔታዎችን ያማከለ የሶስት ዓመት እቅድ እያዘጋጀ 
መሆኑን የፕላንና ልማት ሚኒስቴር አስታወቀ።

የፕላንና ልማት ሚኒስትር ዴኤታ ዶክተር ነመራ 
ገበየሁ እንዳስታወቁት፤ የሩሲያንና የዩክሬንን ጦርነት 
እንዲሁም ሰው ሰራሽና ተፈጥሯዊ አደጋዎችንና 
ሌሎችንም ወቅታዊ ሁኔታዎችን ከግምት ያስገባ አገራዊ 
ዕቅድ እየተዘጋጀ ነው።  

በመሆኑም ዓለም አቀፋዊ ሁኔታዎችና አገራዊ 
ጉዳዮች በመገምገም የሚዘጋጀው እቅድም በሶስት 
ዓመታት ውስጥ ሊተገበር የሚችል መሆኑን ዶክተር ነመራ 
ገልጸዋል።

መንግሥት በቀጣይ ሊፈጠሩ የሚችሉ ስጋቶችን 
ተቋቁሞ ግቡን ለማሳካት እንዲረዳው የእቅድ ክለሳ 
ለማድረግ ዝግጅት ማድረጉንም ጠቁመዋል። 

የ2014 በጀት ዓመት የእቅድ አፈጻጸም ከተገመገመ 
በኋላ በ10 ዓመቱ የልማት እቅድ ስር ከ2015 እስከ 
2018 የሚተገበር የሶስት ዓመት መካከለኛ ዘመን እቅድ 
እየተዘጋጀ መሆኑን ገልጸው፤ እቅዱ በሶስት ወራት ውስጥ 
ተጠናቅቆ ወደ ትግበራ እንደሚገባም አስታውቀዋል። 

እቅዱ ትኩረት ያደረገው በተለያዩ ምክንያቶች ቀጥታ 
ጫና ውስጥ የሚገቡትን፤ የመንግሥት የውጭ ምንዛሪ 
ገቢ ማስገኛና ከፍተኛ የሥራ ዕድል የሚፈጠርባቸውን 
የማምረቻ፣ የግብርና፣ የማዕድንና የቱሪዝም ዘርፎች 
መሆኑንም ጠቁመዋል። 

የማህበራዊ ዘርፎችም በመካከለኛ ዘመን እቅዱ 
የሚካተቱ ሆነው በተለይም በጦርነትና በተፈጥሮ 
አደጋዎች ቀጥተኛ ጉዳት የደረሰባቸውን የትምህርትና 
ጤናው ዘርፎች ትኩረት እንደሚሰጣቸው አስረድተዋል። 

የአገር ውስጥም ሆነ ዓለም አቀፍ ቀውሱ በፕሮጀክት 
ወጪ አስተዳደር ላይ ከፍተኛ ጫና እንደሚኖረው 
ጠቅሰው፤ የመሰረተ ልማት ግንባታና የፕሮጀክት 
አፈጻጸሞችም በመካከለኛ ዘመን እቅዱ ክልሳ 
እንደሚደረግባቸው ተናግረዋል። 

ኢትዮጵያን የአፍሪካ የብልፅግና ተምሳሌት የማድረግ 
ራዕይ ያነገበ የ10 ዓመት መሪ የልማት እቅድ ተዘጋጅቶ 
ከ2013 ዓ.ም ጀምሮ በትግበራ ላይ የሚገኝ ሲሆን፤ 
የኮቪድ-19 ወረርሽኝ በዓለም የንግድ ስርዓት ላይ 
የፈጠረው ቀውስ በበጀት ዓመቱ የልማት እቅዱ ትግበራ 
ላይ ጫና አስከትሏል ብለዋል። 

በኢትዮጵያ ተከስተው የነበሩ ሰው ሰራሽና የተፈጥሮ 
አደጋዎችም ለማህበራዊ፣ የኢኮኖሚና ፖለቲካዊ ጫናዎች 
ተደማሪ ምክንያቶች መሆናቸውን ዶክተር ነመራ 
ተናግረዋል። 

በእነዚህ ተደራራቢ ምክንያቶች በ2013 በጀት ዓመት 
የዓለም የኢኮኖሚ ዕድገት እጅግ ዝቅተኛ እንደሚሆን 
በተገመተበት አጋጣሚ ኢትዮጵያ የስድስት ነጥብ ሶስት 
በመቶ ዕድገት ማሳካት ችላለች ብለዋል።

የኢትዮጵያን ኢኮኖሚ ከመደገፍ አንጻር የግብርናና 
የማዕድን የወጪ ንግዶች የተሻሉ ነበሩ ያሉት ሚኒስትር 
ዴኤታው፤ የመንግሥት ገቢ አሰባሰብም መልካም ነበር። 
ሆኖም አሁንም ኢኮኖሚያዊና ማህበራዊ ችግሮች አሉ 
ብለዋል።

ኢኮኖሚው በተፈለገው ደረጃ እንዳያድግ ከኮቪድ 19 
ወረርሽኝና በተጨማሪ የሩሲያና ዩክሬን ጦርነት እንዲሁም 
ግጭቶችና የተፈጥሮ አደጋዎች ተደራርበው በኢትዮጵያ 
ላይ ጫና ማሳደራቸውንም ተናግረዋል።

ዓለም አቀፍና 
አገራዊ ሁኔታዎችን 

ያማከለ የሶስት 
ዓመት እቅድ  
እየተዘጋጀ 

መሆኑን ሚኒስቴሩ 
አስታወቀ

ዓለም አቀፉ የቀይ መስቀል ማህበር 200 ቶን የሰብአዊ 
እርዳታ ወደ ትግራይ ክልል በየብስ አጓጉዟል

አዲስ አበባ፡-ዓለም አቀፉ የቀይ መስቀል ማህበር 
200 ቶን የሰብአዊ እርዳታ ወደ ትግራይ ክልል በየብስ 
ማጓጓዙን አስታወቀ። 

ማህበሩ ወደ ትግራይ ክልል የሰብዓዊ እርዳታ 
ከትናንት በስቲያ በየብስ ዳግም ማጓጓዝ ጀምሯል።

በዚህም 200 ቶን ምግብ፣ የሕክምናና የውሃ 
ማከሚያ ግብአቶችን የያዙ የዓለም አቀፉ ቀይ መስቀል 
ማህበር እርዳታ ጫኝ መኪናዎች ወደ ትግራይ ክልል 
መግባታቸውን የተቋሙ የኢትዮጵያ ቃል አቀባይ ፋቲማ 
ሳቶር  ገልጸዋል።

ማህበሩ ወደ ክልሉ በየብስ እርዳታ ማጓጓዝ 
የጀመረው ከስድስት ወራት በኋላ እንደሆነና በቀጣይ 
በመደበኛነት ሰብአዊ እርዳታ ማድረሱን እንደሚቀጥል 
ተናግረዋል።

ተቋሙ ወደ ትግራይ ክልል የየብስ እርዳታ ከማድረሱ 
በፊት በአየር በረራ ሕይወት አድን መድኃኒቶችና 
የሕክምና ግብአቶችን ሲያጓጉዝ ቆይቷል ብለዋል።

የዓለም አቀፉ ቀይ መስቀል ማህበር የመንግሥትን 
የሰብዓዊ ተኩስ አቁም ውሳኔ በመልካም ጎኑ 
እንደሚያየውና የሰብዓዊ እርዳታ አቅርቦትና ተደራሽነቱን 
ለማሻሻል አስተዋጽኦ እንደሚኖረው ነው ቃል አቀባይዋ 
የገለጹት።

ማህበሩ በሰሜን ኢትዮጵያ ጦርነቱ ከተከሰተበት 
ጊዜ አንስቶ ለተጎዱ ወገኖች በዋናነት የምግብና 
የጤና ግብአቶች ድጋፍ እያደረገ እንደሚገኝ  
አመልክተዋል።

የዓለም ምግብ ፕሮግራም 13 እርዳታ ጫኝ መኪኖች 
ባለፈው ሳምንት 500 ሜትሪክ ቶን የምግብ ድጋፍ 
ትግራይ ክልል ማድረሱን መግለጹ አይዘነጋም።

የኢትዮጵያ መንግሥት መጋቢት 15 ቀን 2014 ዓ.ም 
በትግራይ ክልል የሰብዓዊ እርዳታ ተደራሽነት ለማሳለጥ 
ሲል የሰብአዊ ተኩስ አቁም ውሳኔ እንዳደረገ መግለጹ 
የሚታወስ ነው።

መንግሥት ከመጋቢት 20 ቀን 2014 ዓ.ም ጀምሮ 

ዓለም አቀፍ የእርዳታ አቅራቢ ተቋማት ወደ ትግራይ 
ክልል  በሳምንት ሁለት ጊዜ ያደርጉት የነበረውን የአየር 
በረራ በየቀኑ እንዲያደርጉ ፈቃድ ሰጥቷል።

ከሐምሌ 14 ቀን 2013 እስከ ታህሳስ 6 ቀን 2014 
ድረስ ወደ ትግራይ ክልል በአጋር አካላት አማካኝነት 51 
ሺህ 497 ሜትሪክ ቶን ምግብና ቁሳቁሶች ለተረጂዎች 
መጓጓዙን ኢዜአ ከአደጋ ስጋት አመራር ኮሚሽን ያገኘው 
መረጃ ያመለክታል።

በኦሮሚያ ክልል በድርቁ  ሶስት ነጥብ ሁለት ሚሊዮን ዜጎች ለተረጂነት ተጋልጠዋል

ኮሚሽነር ሙስጠፋ ከድር

ፋቲማ ሳቶር



ገጽ 3

ዜና

አዲስ ዘመን   ማክሰኞ መጋቢት 27 ቀን 2014 ዓ.ም

ዋቅሹም ፍቃዱ

አዲስ አበባ፡- በአማራና በአፋር ክልሎች በአሸባሪው 
ህወሓት የወደሙ የቴክኒክና ሙያ ስልጠና ተቋማት 
መልሶ በመገንባት ትምህርት ለማስጀመር ጥረት 
እየተደረገ መሆኑን በሥራና ክህሎት ሚኒስቴር የቴክኒክ 
ሙያ ስልጠና ዘርፍ ሚኒስትር ዴኤታ የሆኑት በከር ሻሌ 
(ዶክተር) ገለጹ።

ሚኒስትር ዴኤታው በተለይ ለኢትዮጵያ ፕሬስ 
ድርጅት እንደገለጹት፤ በሽብር ቡድኑ ጠብ አጫሪነት 
በተለኮሰው ጦርነት አስከፊ ውድመት ከደረሰባቸው 
ተቋማት መካከሌ የቴክኒክና ሙያ ስልጠና ተቋማት 
ዋነኞቹ ናቸው። የመንግሥትና የግል የቴክኒክና ሙያ 
ተቋማት እንዲሁም ፖሊ ቴክኒክ ኮሌጆች የጉዳቱ ሰለባ 
ሆነዋል።

በሁለቱ ክልሎች የደረሰው ሰብዓዊና ቁሳዊ ውድመት 
በዓይነቱ ልዩ መሆኑን ያነሱት ሚኒስትር ዴኤታው፣ 
በጥቅሉ አሸባሪው ህወሓት በመሰረተ ልማቶች ላይ 
ያደረሰው ውድመት ከፍተኛ ቢሆንም በተለየ መልኩ 
ደግሞ የቴክኒክና ሙያ ስልጠና ተቋማት መሰረተ 
ልማቶችን የማውደም፣ በተቋማቱ ውስጥ ያሉትና በውድ 
ዋጋ የተገዙ የስልጠና ማሽነሪዎችን በመዝረፍ የቀረውን 
ደግሞ በማውደም ከጥቅም ውጭ ማድረጉን ገልጸዋል።

በተመሳሳይ ከሚኒስቴር መስሪያ ቤቱ ጋር ቀጥታ 
ግንኙነት ያላቸውን ኢንተርፕራይዞችን፣ የአንድ መስኮት 
አገልግሎት መስጫ ተቋማትና የቴክኒክና ሙያ ስልጠና 

በአማራና በአፋር ክልሎች የወደሙ የቴክኒክና ሙያ 
ስልጠና ተቋማት ወደ ሥራ እንዲገቡ እየተሰራ ነው

- 	በከር ሻሌ (ዶክተር)
በሥራና ክህሎት ሚኒስትር ዴኤታ

ማስተባበሪያ ተቋማት መውደማቸውን የተናገሩት 
ዶክተር በከር፣ በውድመቱ ምክንያት ትምህርት 
ያቋረጡ ነባር ተማሪዎች ለማስቀጠል  ብሎም አዳዲስ 
ተማሪዎችን ተቀብሎ ለማስተማር ሚኒስቴር መስሪያ 
ቤቱ ኮሚቴዎችን በማቋቋም እንቅስቃሴ መጀመሩን 
ገልጸዋል።

ቀደም ሲል ሚኒስቴር መስሪያ ቤቱ የጉዳቱን መጠን 
ለማስጠናት ካቋቋማቸው ስድስት ኮሚቴዎች ውስጥ 
አምስቱ ወደ አማራ ክልል በተለይም ወደ ደቡብና ሰሜን 
ወሎ ዞን ፣ጎንደርና ሰሜን ሸዋ በመላክ የጉዳቱ መጠን 
በጥናት ተለይቷል።

በኋላ በዝርዝር የሚገለጽ ቢሆንም ነገር ግን 
ከፍተኛ ውድመት መድረሱን የጠቆሙት ዶክተር 
በከር፤ ሚኒስቴር መስሪያ ቤቱ ከሁሉም ክልሎች ጋር 
በመተባበር የዓይነትና የገንዘብ ድጋፍ የማሰብሰብ ሥራ 
መጀመሩን አስታውቀዋል።

የቴክኒክና ሙያ ስልጠና ተቋማቱን ይደግፍ 
የነበረው የጀርመን መንግሥት በልዩ ሁኔታ በጀርመን 
ልማት ባንክ በኩል ለኮምቦልቻ ፖሊቴክኒክ አንድ  
ነጥብ አምስት ሚሊዮን ዩሮ ወይም ወደ 84 ቢሊዮን 
ብር የሚጠጋ ገንዘብ ድጋፍ ማድረጉን ዶክተር በከር  
አስታውቀዋል።

በአፋር ክልል በቴክኒክና ሙያ ስልጠና ተቋማት 
ላይ የደረሰው ጉዳት በመለየት ድጋፍ የማሰባሰብ ሥራ 
ለማድረግ እንቅስቃሴ ላይ መሆናቸውን የገለጹት ዶክተር 
በከር፤ በቀጣይም በቤኒሻንጉል ጉሙዝና በኦሮሚያ 
ክልል ተመሳሳይ ተቋማት ላይ ታጣቂ ያደረሱትን ጉዳት 
የመለየትና መልሶ የመገንባት ጥረት እንደሚደረግም 
ተናግረዋል። 

በጦርነትና በተለያየ ጥቃቶች የወደሙ የቴክኒክና 
ሙያ ስልጠና ተቋማትን መልሶ ለማቋቋም በፌዴራል 
ደረጃ  ዋና  ግብረ ኃይል መዋቀሩን ጠቁመው፤ በኮሚቴው 
የሚኒስቴር መስሪያ ቤቱ አባል መኖሩን  ገልጸዋል። 

ከዚህ አንጻር የታሰበውን የመልሶ ማቋቋምና 
ትምህርት የማስጀመር እንቅስቃሴ የሚያሳካ ተጨማሪ 
ድጋፍ ከውጭ አጋር ድርጅቶች ይገኛል የሚል እምነት 
እንዳላቸው ዶክተር በከር ገልጸዋል።

ዳግማዊት ግርማ

አዲስ አበባ፡- ፓርቲው  በጉባኤው ያስቀመጣቸውን 
አቅጣጫዎች ተግባራዊ ለማድረግ በመተባበርና 
መደጋገፍ መንፈስ እንደሚሰራ የብልፅግና ፓርቲ 
ሴቶች ሊግ ገለፀ። ብልፅግና ፓርቲ ሴቶች ሊግ በአማራ፣ 
በአፋርና በቤኒሻንጉል ጉሙዝ ክልሎች ለተፈናቀሉ ዜጎች  
ድጋፍ የሚውል ከ20 ሚሊዮን ብር በላይ የሚገመት 
ሀብት ማሰባሰቡን አስታውቋል። 

የብልፅግና ፓርቲ ሴቶች ሊግ ሰብሳቢ ወይዘሮ የሺ 
ወልዴ ሊጉ  ለአማራ ክልል ተፈናቃዮች ያሰባሰበውን 
ሀብት ሲልክ እንደገለፁት፣ብልፅግና ፓርቲ በጉባኤው 
ያስቀመጣቸውን አቅጣጫዎችን ተግባራዊ ለማድረግ 
እርስ በርስ በመረዳዳትና የእህታማማቻችነትን መንፈስን 
አጠናክሮ በመቀጠል የተጀመረውን የብልፅግና ጉዞ 
ለማስቀጠል ተግቶ ይሰራል።ፓርቲው በጉባኤው 
ያስቀመጣቸውን አቅጣጫዎች ተግባራዊ ለማድረግም 
በመደጋገፍና በመተባበር መንፈስ ይሰራል።

በአማራ፣ በአፋርና በቤኒሻንጉል ጉሙዝ ክልሎች 
ለተፈናቀሉ ዜጎች ከ20 ሚሊዮን ብር በላይ ሀብት 
ማሰባሰብ መቻሉን የገለፁት ወይዘሮ የሺ፤ የተሰበሰበው 
ሀብት አሸባሪው የህወሓት ቡድን በከፈተው ጦርነት 
ምክንያት ዜጎች ጥረውና ግረው ካፈሩት ሀብትና ካቀኑት 
ቀዬአቸው ለተፈናቀሉ ወገኖች የሚውል ነው ብለዋል።

ድጋፉ ችግሩን ከመፍታት በላይ ከተፈናቀሉ 
ዜጎቻችን ጎን መቆማችን የምናሳይበት ነው ያሉት ወይዘሮ 
የሺ ፤ ወደ ፊትም በመደጋገፍ፣ ወንድማማችነትና 
እህትማማችነታችን የሚያጎለብት ተግባራት ላይ 
በትኩረት እንደሚሰሩም ተናግረዋል።

በድጋፍ ሽኝቱ ላይ የተገኙት የአዲስ አበባ 
ከተማ ብልፅግና ፓርቲ ፅህፈት ቤት ኃላፊ አቶ መለሰ  
በበኩላቸው አገራችን ኢትዮጵያ በበርካታ ሰው ሰራሽና 
የተፈጥሮ ችግሮች እየተፈተነች መሆኗን አውስተው፤ 

ፓርቲያችን  ያስቀመጣቸውን አቅጣጫዎች ተግባራዊ 
ለማድረግ በመደጋገፍ መንፈስ እንሰራለን

- የአዲስ አበባ ብልጽግና ፓርቲ ሴቶች ሊግ
- ሊጉ ለተፈናቀሉ ዜጎች ከ20 ሚሊዮን ብር በላይ ማሰባሰብ ችሏል

እነዚህን ፈተናዎች ተቋቁሞ አገር ለማሻገር ደግሞ ሁሉም 
በአንድነት ቆሞ የበኩሉን መወጣት ይጠበቅበታል 
ብለዋል።

 ዜጎችን ከሞቀ ህይወታቸው ለሚያፈናቅሉ ችግሮችን 
በዘላቂነት ለመፍታት ሁሉም ዜጋ  በጋራ መስራት አለበት 
ብለዋል። 

“200 ለእናቴ አንድ ዕቃ ለአንድ ተፈናቃይ” በሚል 
መሪ ቃል በአሥራ አንዱም ክፍለ ከተሞች በተጀመረው 
ንቅናቄ በዓይነት ብቻ ከሃያ ሚሊዮን  በላይ በማሰባሰብ 
የዕቅዶቻቸውን  103 በመቶ  ለማሳካት መቻሉ የተገለጸ  
ሲሆን “ በ200 ለእናቴ” በተከፈተው የጋራ አካውንት 

ላይም ከሶስት ነጥብ አንድ ሚሊዮን ብር በላይ ገንዘብ  
ገቢ ሆኗል ተብሏል።

 በሀብት ማሰባሰብ መርሀ ግብሩ አልባሳት ፣የንፅህና 
መጠበቂያ ፤ምግብ ነክ፣   ለተፈናቀሉ ወገኖቻችን የቤት 
ውስጥ የማብሰያና የመመገቢያ መገልገያ የሚሆኑ 
ቁሳቁሶች ተሰባስበዋል። 

የአዲስ አበባ ብልፅግና ፓርቲ ሴቶች ሊግ 
መንግሥታዊ፣ መንግሥታዊ ካልሆኑ ከተለያዩ በጎ 
አድራጎት ተቋማትና ግለሰቦችን በማስተባበር በጦርነት 
ጉዳት ለደረሰባቸው ወገኖች ድጋፍ ሲያደርግ መቆየቱም 
በሽኝት መርሐግብሩ ላይ ተመላክቷል። 

የኢንዱስትሪዎችን ፍላጎት 
ማዕከል ያደረገ የሰው ኃይል 
ለማፍራት እየሰራ መሆኑን 

ሚኒስቴሩ አስታወቀ

ውብሸት ሰንደቁ

አዲስ አበባ፡- የኢንዱስትሪዎችን ፍላጎት ማዕከል 
ያደረገ ባለሙያ ለማፍራት እየተሰራ መሆኑን የሥራና 
ክህሎት ሚኒስቴር አስታወቀ። 

የሥራና ክህሎት ሚኒስቴር ትናንትና ከከተማና 
መሠረተ ልማት ሚኒስቴር ጋር የሥራአጥ ቁጥርን 
ለመቀነስና ክህሎት ያለው የሰው ኃይል በማፍራት ረገድ 
አብሮ ለመሥራት የመግባቢያ ስምምነት ተፈራርመዋል።

የሥራና ክህሎት ሚኒስትር ወይዘሮ ሙፈሪያት 
ካሚል በወቅቱ እንደገለጹት፤ በተለያዩ አምራች ዘርፎች 
በተለይም ኢንዱስትሪዎች የሚፈልጉትን አይነት የሰለጠነ 
የሰው ኃይል ለማፍራት በትኩረት እየተሠራ ነው።

ከቴክኒክና ሙያ ተቋማት የሚወጡ ወጣቶች 
የኢንዱስትሪዎችን ፍላጎት ማዕከል ያደረጉ መሆን 
አለባቸው። ይህ ካልሆነ ሥራና ሠራተኛን ማገናኘትም ሆነ 
ተወዳዳሪነትን ማምጣት አይቻልም ሲሉም አክለዋል።

እንደ ወይዘሮ ሙፈሪያት ከሆነ፤ ክህሎት ያላቸው 
ዜጎችን የማፍራት ጉዳይ በአገር ውስጥ ብቻ የተወሰነ 
ሳይሆን ዓለም አቀፍ ገፅታ ያለው ሥራ ነው። በመሆኑ 
የአገር ውስጥ ተኪ ምርቶችን ከማምረት ጀምሮ 
በኤክስፖርት ደረጃ ማምረት የሚቻለው ክህሎት ላይ 
ተመርኩዞ መሥራት ይገባል። 

በዚህ ረገድ ሚኒስቴሩ በክህሎት ልማት ዘርፍ ላይ 
ገበያው የሚፈልገውን የሰው ኃይል ለማምረት ትኩረት 
አድርጓል። በዚህ ረገድ በከተሞች በከፍተኛ ሁኔታ 
እየጨመረ ያለውን የሥራአጥ ቁጥር ለመቀነስም ከአጋር 
ተቋማት ጋር በትብብር እየሠራ ይገኛል ሲሉ ተናግረዋል።  

በሀገሪቱ ያለው የክህሎት ችግር ጎልቶ የወጣ ነው 
ያሉት ሚኒስትሯ፤  ይህ ከሥነምግባር ብልሹነትና 
ከዝቅተኛ የሥራ ተነሳሽነት እንዲሁም ከደካማ የሥነ ልቦና 
ደረጃ ጋር ሲዳመር አደገኛ ተፅዕኖ ያመጣል።  በመሆኑም 
ዜጎችን ከዚህ በሚያላቅቅ ሥርዓተ ሥልጠና እያሳለፉ 
ሁኔታዎችን ማስተካከል ያሻል ብለዋል።

በአገር አቀፍ ደረጃ ከአንድ ሺህ 800 በላይ የቴክኒክና 
ሙያ ተቋማት እንዳሉ ገልፀው፤ ነገር ግን በተለያዩ ዘርፎች 
የክህሎት ክፍተት ያለባቸው በርካታ ሥራ ፈላጊዎች 
እንዳሉ ተናግረዋል። 

ቴክኒክና ሙያ ተቋማት በዓመት ከአንድ ነጥብ 
አምስት ሚሊዮን በላይ ወጣቶችን እያሰለጠኑ ይገኛል። 
በሥርዓተ ሥልጠናው የችግር ፈቺነትን አስተሳሰብ 
ተላብሰው የሚወጡ እንዲሆን ስርዓተ ትምህርቶች 
ተቀርፀው በትግበራ ላይ ይገኛሉ ብለዋል።

በሌላ በኩል በአንዳንድ አካባቢዎች ደግሞ በርካታ 
ክህሎት ያላቸውና የተማሩ ዜጎች ቢኖሩም ያላቸውን 
ክህሎት ሊጠቀም የሚችል የኢንዱስትሪ ዘርፍ እንደሌለ 
ጠቁመዋል። 

እንዲህ ዓይነት ችግሮችን ለመቅረፍ ሚኒስቴር 
መሥሪያ ቤቱ ከሌሎች አጋር አካላት ጋር ተቀናጅቶ 
እንደሚሠራ ጠቁመዋል።

ሚኒስትሯ ከከተማና መሠረተ ልማት ጋር የተደረገው 
የመግባቢያ ስምምነት የክህሎት ልማቱ ከሥራ ዕድል 
ፈጠራ ጋር እንዲያያዝ ለማድረግ የሚያስችል ነው 
ብለዋል።

በከተማ ልማት ሥር የሚሠሩ እያንዳንዳቸው 
ሥራዎች የሥራ ዕድል የመፍጠር አቅም ስላላቸው 
ተባብረን መሥራታችን በክህሎት ያዳበርናቸውን ወጣቶች 
ወደሥራ ለማስገባት ያግዛል ብለዋል።

የከተማና መሠረተ ልማት ሚኒስቴር ሚኒስትር 
ወይዘሮ ጫልቱ ሳኒ በበኩላቸው በዘርፉ በርካታ የሥራ 
ዕድል መፍጠር የሚያስችል ዕምቅ አቅም እንዳለ 
ጠቁመው፤ በከተሞች የሥራአጥ ቁጥር በከፍተኛ ደረጃ 
እየጨመረ መምጣቱ ችግሩን ለመፍታት የኮንስትራክሽን 
ኢንዱስትሪው ብቻ ሰፊ አቅም አለው ብለዋል።

በክህሎት የዳበረና በሥነ ምግባር የተቀረፀ የሰው 
ኃይል እጥረት አለ፤ በመሆኑም ክህሎት ከሚያስጨብጡና 
አመለካከትን ከሚቀርፁ ተቋማት ጋር በጋራ መሥራት 
ይጠበቃል ሲሉ ተናግረዋል።

ምን ዓይነት ሰው? ለየትኛው ገበያ ያስፈልጋል 
የሚለውን እየተናበቡ በመለየት መሥራት ከተቻለ የሥራ 
አጥናትና የክህሎት ችግሮችን ስትራቴጅክ በሆነ መንገድ 
መፍታት ይቻላል ብለዋል።

ፋንታነሽ ክንዴ

አዲስ አበባ፡- ኢትዮጵያ ባለፉት ሁለት ሳምንታት 
በሴኔጋል ዳካርና በጀርመን በርሊን በተሳተፈችባቸው 
ዓለም አቀፍ የውሃና ኢነርጂ ጉባኤዎች የመልማት 
አቅሟንና  አቋሟን ለዓለም ማስገንዘብ መቻሏን የውሃና 
ኢነርጂ ሚኒስቴር አስታወቀ። 

የውሃና ኢነርጂ ሚኒስትሩ ዶክተር ኢንጂነር 
ሀብታሙ ኢተፋ በዓለም አቀፍ ጉባኤዎቹ ላይ ኢትዮጵያ 
የነበራትን ተሳትፎ አስመልክቶ ትናንት በሰጡት መግለጫ 
እንዳሉት፤ ባለፉት ሁለት ሳምንታት ኢትዮጵያ በዓለም 
አቀፍ ደረጃ ውሃና ኢነርጂ ዘርፍ በተደረጉ ስብሰባዎች 
ላይ ውጤታማ ተሳትፎ አድርጋለች። በእነዚህ ስብሰባዎች 
ላይም ኢትዮጵያ በውሃና ኢነርጂ ዘርፍ ስትሠራቸው 
የነበሩና ወደፊትም ልትሰራቸው ያሰበቻቸውን 
ሥራዎች እና በዘርፉ ያላትን አቅም ለዓለም አሳውቃለች  
ብለዋል።

  በሴኔጋል ዳካር በተካሄደው ዘጠነኛው የዓለም የውሃ 
ፎረም ላይ በኢፌዲሪ ፕሬዚዳንት ሳህለወርቅ ዘውዴ 
የተመራው ልዑካን ቡድን  ውጤታማ ሥራዎችን ሠርቷል 
ያሉት ሚኒስትሩ፤ ፕሬዚዳንቷ በፎረሙ ላይ ባደረጉት 
ንግግር ኢትዮጵያ እስከአሁን በውሃ ላይ የሠራቻቸውና 
ልትሰራቸው ያሰበቻቸው የልማት ሥራዎች  በትብብር 
ላይ የተመሠረተና የሌሎች አገሮችን ጥቅም ከግምት 
ባስገባ መልኩ መሆኑን አስገንዝበዋል ብለዋል።

ኢትዮጵያ እያከናወነችው ባለው ውሃን የማልማት 
ሥራ ለታችኛው ተፋሰስ በሚበቃ መልኩ አረጓዴ አሻራን 
ተግባራዊ በማድረግ ውጤታማ ሥራ መሥራቷ በጉባኤው 
ላይ  እንደ ትልቅ ተሞክሮ መነሳቱን ጠቁመው፤ ኢትዮጵያ 
ስትሠራቸው የነበሩ የውሃ ልማቶችና ወደፊትም ምን 
እንደምትሠራ፣ ከጎረቤት አገሮች ጋርም በምን መልክ  
እንደምንተባበር ግንዛቤ መፍጠር መቻሉን ሚኒስትሩ  
ገልጸዋል።

‹‹ኢትዮጵያ የውሃ ማማ ናት›› የሚለውን  ትርጉም 
በተሳሳተ መልኩ በመረዳት  በቂ ዝናብ አላት ውሃን 

ኢትዮጵያ በተሳተፈችባቸው የውሃና ኢነርጂ ጉባኤዎች የመልማት 
አቅሟንና  አቋሟን ለዓለም ማስገንዘብ መቻሏ ተገለጸ

ከመጠቀም  ዝናቡ ላይ ቅድሚያ ብትሰጥ የሚል  ሀሳብ 
ሲራገብ ቆይቷል ያሉት ኢንጂነር ዶክተር ሀብታሙ፤ 
በተወሰነ አካባቢ ላይ በቂ ውሃ ቢኖርም በሌሎች 
አካባቢዎች ላይ ድርቅ መኖሩን በመጠቆም እውነታውን 
ለዓለም ለማስረዳት   ሥራዎች ተሠርተዋል።  በተለይም 
በምስራቅና በደቡብ ኢትዮጵያ ሲያጋጥም የነበረው ድርቅ 
ለዚህ ማሳያ መሆኑን ዓለም እንዲረዳ ለማድረግ ተችሏል 
ብለዋል። 

በታችኛው የተፋሰሱ አገራት  በቂ ውሃ አለመኖሩን 
ተረድተው ውሃቸውን እየቆጠቡ እንዲጠቀሙ ለወደፊቱ 
የትብብር ማዕቀፍም ጠቃሚ እንዲሆን ቴክኖሎጂን 
መጠቀም እንዲቻል በተለይም ግብጽን ማስረዳት 
የሚቻልበት ሁኔታ ተፈጥሯል ያሉት ሚኒስትሩ፤  
ከጉባኤው በተጓዳኝም በጤና፣ በውሃና በሌሎች ዘርፎች 
ከተለያዩ አገራት ጋር  በመገናኘት የኢትዮጵያን የመልማት፣ 
የዕድገት ፍላጎትና ሌሎች አቋሞችን ለማስገንዘብ ጥረት 

መደረጉን ጠቅሰዋል።
በጀርመን በርሊን በነበረው ውይይት ላይም  

በኢነርጂው ዘርፍ ኢትዮጵያ ከፍተኛ የመልማት ፍላጎት 
እንዳላት ለዓለም ማሳወቅ መቻሉን ጠቁመው፤  ዓለም 
እየተጠቀመበት ካለው በካይ ከሆነው ባዮፊውል  
መውጣት እንደሚያስፈልግ ስምምነት ላይ ተደርሷል። 
በዚህም ኢትዮጵያ የምትከተለውን የአረንጓዴ ኃይል 
ምንጭ ዘርፍ ተቀባይነት ያለው ሞዴል መሆኑን 
ተናግረዋል።

በአጠቃላይ ባለፉት ሁለት ሳምንታት ከእኤአ 
ከመጋቢት 22 ጀምሮ እስከ 30 በዳካርና በበርሊን በነበሩ 
የውሃና ኢነርጂ ዘርፍ ባተኮሩ ሁነቶች ላይ ኢትዮጵያን 
የማስተዋወቅ፣ ባለሀብቶች ወደ አትዮጵያ መጥተው  
ኢንቨስት እንዲያደርጉ በመጋበዝ ከዚህ በፊት የነበረው 
ገጽታ በተጨባጭ መገንዘብ ለሚፈልጉ አካላት በቂ መረጃ 
ተሰጥቷል ብለዋል። 

መሰረት ለፓርቲዎች የሚደረገውን ድጋፍ አሳውቋል። 
ድጋፉ ተስፋ የሚሰጥና የሚበረታታ ነው። ቦርዱ እንደ 
አዲስ ከተቋቋመ በኋላ የተሻለ ድጋፍና ክትትል እያደረገ 
ይገኛል።

የኢዜማ የድርጅት ጉዳይ ኃላፊ አቶ ዋሲሁን ተስፋዬ 
በበኩላቸው፤ ፓርቲዎች የራሳቸውን ገቢ የሚያመነጩበት 
ሂደት ከአባላትና ደጋፊዎቹ የሚሰበሰብ በመሆኑ የገንዘብ 
አቅማቸው ዝቅተኛ ነው። ይህ ደግሞ እቅዳቸውን በአገር 
አቀፍ ደረጃ ተዘዋውሮ ለመስራት ያዳግታቸዋል ብለዋል። 

በመሆኑም የምርጫ ቦርድ በገንዘብ በኩል ያደረገው 
ድጋፍ በቀላሉ የማይታይ፣  የዴሞክራሲ ስርዓቱን 
ለማጎልበት፣ ሕብረተሰቡም የተለያዩ አማራጭ ሃሳቦች 
እንዲያገኝ ከፍተኛ ሚና አላቸው። 

በአዋጅ መንግሥት ፖለቲካ ፓርቲዎች እንደሚደጉም 
ቢቀመጥም ለምርጫ ከሚሰጡ ድጋፎች ባሻገር እንዲህ 
አይነት ድጋፎች ሲደረጉ እንዳልነበሩ በማስታወስም፤ 
ድጋፉ ፓርቲዎቹ የሚፈልጉትን እንቅስቃሴ እንዲያደርጉ 
ያስችላቸዋል ብለዋል አቶ ዋሲሁን።

ብልጽግና መንግሥት በመሆኑ ገንዘብ ሊሰበሰብበት 
የሚያስችለው መንገዶች አሉት። አብዛኞቹ የገንዘብ 
እጥረት ውስጥ ያሉት ተፎካካሪ ፓርቲዎች በመሆናቸው 
ሊያሰራቸው የሚያስችል ድጋፍ መደረግ እንዳለበት አቶ 
ዋሲሁን መክረዋል። 

በአገር አቀፍ ደረጃ የሚመሰረት እንደ ኢዜማ 
ያለ ፓርቲ ሲደራጅ የገንዘብም፣ የሀሳብ አስተዋጽኦ 
እንደሚያስፈልገው ጠቁመዋል።  

ለድጋፉ በቀመርነት የተቀመጡ መስፈርቶች 
ውስንነት አላቸው ያሉት አቶ ዋሲሁን፤ በሴት አባላት 
ብዛት፣ በአካል ጉዳተኞች አባላት ብዛት፣ በሴትና በአካል 
ጉዳተኞች አመራር ብዛት በሚል የቀረበውን መስፈርት 
ምርጫ ቦርድ የተቀበለው ፓርቲዎቹ ባቀረቡትና ባመኑት 
መጠን በመሆኑ ውስንነት እንዳለው አመልክተዋል።  

ቦርዱ በፓርቲዎቹ የቀረበው ቁጥር ትክክለኛነቱን 
ሳያጣራ መቀበሉ ትክክል አይደለም፣ በቀጣይ በሚኖሩ 
የቀመር ክፍፍሎችም ፓርቲዎች የሌሉ ቁጥሮችን 
እንዲያቀርቡ የሚገፋፋ በመሆኑ መታየት አለበት፣ 
መታረምም እንደሚገባው አሳስበዋል። 

የእናት ፓርቲ ተጠባባቂ ፕሬዚዳንት ዶክተር 
ሰይፈስላሴ አያሌው፤ ቦርዱ የሚያደርጋቸው የቴክኒክና 
የገንዘብ ድጋፎች ጠንካራ የመድብለ ፓርቲ ስርዓት 
ለመመስረት ከፍተኛ አስተዋጽኦ እንደሚያደርግ፣ 
ኢትዮጵያን የሚመጥንና የሚገባት ደረጃ ላይ ለማድረስ 
ከፍተኛ ሚና እንደሚኖረው ጠቁመዋል።    

ቦርዱ ሥራ ከጀመረበት ጊዜ አንስቶ ከተፎካካሪ 
ፖለቲካ ፓርቲዎች ጋር በመቀራረብ ችግሮችን ለመፍታት 
ጥረት እያደረገ ይገኛል። ከቦርዱ አመራሮች ጋር በቅርበት 
እየሰራን እንገኛለን። በቴክኒክና በገንዘብ ድጋፎችም 
እያበረታታን ነው ብለዋል።   

እንደ ፖለቲካ ፓርቲ ለመንቀሳቀስ ገንዘብ ትልቅ 
ተግዳሮት ነው። እንደ ገዢው ፓርቲ አባላቶችን አፍርቶ 
ገንዘብ ለመሰብሰብ ያስቸግራል ብለዋል ዶክተር 
ሰይፈስላሴ። 

እንደእርሳቸው ማብራሪያ፤ ቀደም ሲል ጀምሮም 
የንግዱ ማህበረሰብም ከገዢው ፓርቲ ውጭ በይፋ 
ድጋፍ ለማድረግ ከፍተኛ ስጋትና ፍርሃት አለው። ሊሰጡ 
ቢፈልጉ እንኳን ስማቸው እንዲጠቀስ አይፈልጉም። 
እንደዚህ አይነት ችግሮች የፖለቲካ ፓርቲዎች ገንዘብ 
ለመሰብሰብ ተግዳሮት ይሆንባቸዋል።  

ምርጫ ቦርድ አሁን እያደረገ ያለው ድጋፉ ጥሩ 
ቢሆንም፤ በክፍፍሉ ትልቁን ድርሻ የሚወስደው ገዢው 
ፓርቲ በመሆኑና ገዢው ፓርቲ ደግሞ በአባላትም 
ከፍተኛ ቁጥር ስላሉት የተሻለ ገቢ ስለሚኖረው ከገዢው 
ፓርቲ ይልቅ ተፎካካሪ ፖለቲካ ፓርቲዎችን ማጠናከር 
የሚቻልበት ሁኔታ ታይቶ ውሳኔ የሚያገኝበት መንገድ 
ቢኖር የተሻለ መሆኑን ጠቁመዋል። 

 አሁን ቦርዱ ያደረገው ድጋፍ የሚበረታታ መሆኑን 
ገልጸው፤ ለፓርቲያችንም መጠንከር ጥሩ አስተዋጽኦ 
ያደርጋል። ድጋፎቹ ተጠናክረው ሊቀጥሉ ይገባል ሲሉ 
አስተያየታቸውን ሰጥተውናል።     

የቦርዱ ድጋፍ 
ለመድብለ...

የውጭ ጉዳይ ሚኒስቴር ቃል አቀባይ አምባሳደር 
ዲና ሙፍቲ ለኢትዮጵያ ፕሬስ ድርጅት እንደገለጹት፤ 
የኢትዮጵያ የውጭ ግንኙነት ፖሊሲ ለጎረቤት ሀገሮች  
ቅድሚያ ይሰጣል። የጎረቤት ሀገሮች ሰላም መሆን፣ 
መልማትና መረጋጋት ለኢትዮጵያ ጠቃሚ መሆኑን 
በመገንዘብ  ቀጠናዊ ትስስሩን ለማጠናከር ኢትዮጵያ  
ከፍተኛ የዲፕሎማሲ ሥራ እየሰራች ነው። 

ጎረቤት ሀገሮች በኢኮኖሚ፣ በማህበራዊ፣ በባህል፣ 
በፖለቲካና በተለያዩ ግንኙነቶች  መጠናከር ከቻሉ 
ለአካባቢው ማህበረሰብ  ከፍተኛ ጠቀሜታ ይኖረዋል 
ያሉት አምባሳደሩ፤  ኢትዮጵያም በዚህ ስለምታምን 
ከፍተኛ ቀጣናዊ ትስስር እንዲጠናር ዲፕሎማሲያዊ 
ጥረት እያደረገች ትገኛለች ብለዋል።

በሱዳንና በደቡብ ሱዳን ሰላም እንዲመጣ ኢትዮጵያ 
ከፍተኛ ዲፕሎማሲያዊ ጥረት ስታደርግ  ነበር  ያሉት 
አምባሳደሩ፤ በሱዳን ውስጥ የነበረውን ችግር ለመፍታት  
ኢትዮጵያ የሰራችው ዲፕሎማሲያዊ ግንኙነት 
ይታወቃል። አሁንም ድንበር  አካባቢ ያለውን ችግር 
ለመፍታትና የድንበር ንግድን ለማጠናከር  እየተደረጉ ያሉ 
ጥረቶች አሉ። ችግሮችን በሰላማዊ መንገድ መፍታትና  
የድንበር ጉዳይንም ቢሆን ከዚህ ቀደም በተቀመጠው  
ደንብ መሰረት የመፍታት  አቅጣጫ ነው የምንከተለው 
ብለዋል።

እንደ አምባሳደሩ ገለጻ፤ የጎረቤት ሀገሮች ሰላምና 
እድገት የኢትዮጵያ ጭምር  በመሆኑ አካባቢው ሰላም 
እንዲሆን ኢትዮጵያ አበክራ ትጥራለች፤ እየሰራችም 
ነው።  እንዲሁም የሕዝብ ለሕዝብ፣  የባህልና የእምነት 
ትስስር ስላለ  ቀጠናውን  ሰላም ለማድረግና  አንድነትን  
ለማጠናከር መንቀሳቀስ አስፈላጊ መሆኑን አስረድተዋል።

በኢትዮጵያ ሲቪል ሰርቪስ ዩኒቨርሲቲ የዲፕሎማሲና 
ዓለም አቀፍ ግንኙነት መምህርና የትምህርት ክፍሉ 
ኃላፊ አቶ  እንዳለ ንጉሴ በበኩላቸው፤ ኢትዮጵያ 
የአፍሪካ ቀንድ  ሀገሮች በፖለቲካ ፣ በኢኮኖሚ የተረጋጉ  

እንዲሆኑ  ባለፉት ሺህ ዓመታት ከፍተኛ አስተዋጽኦ 
አድርጋለች፤  የረጅም ጊዜ  ዲፕሎማሲያዊ ባህል  አላት።  
ነጻ ሆና የኖረች  ሀገር በመሆኗ አሁንም በቀጠናው ሰላም 
እንዲመጣ እያደረገች  ያለው ጥረት የረጅም ጊዜ ልምዷ 
አንዱ አካል ነው ብለዋል።

እንደ ዲፕሎማሲ መምህሩ ገለጻ፤ በአፍሪካ ቀንድና 
በቀጠናው ሰላም ለማስፈን  ከኢትዮጵያ   የተሻለ ሀገር 
የለም፤ የሱዳን፣ የደቡብ ሱዳንና የሌሎች ጎረቤት 
ሀገሮች  ሁኔታ  ከኢትዮጵያ የተሻለ  ችግር የሚፈታ 
ሀገር አይኖርም።  ኃያላን ሲመጡ የራሳቸውን ጥቅም  
አስቀድመው  በመሆኑ ኃያላን ሀገራትም ሰላም  
ማውረድ አይችሉም። ኢትዮጵያ የጋራ ተጠቃሚነትና 
በትብብር ሀሳብ የሚመራ ፖሊሲ ስላላት ቀጠናውን 
በማስተሳሰርና ሰላም በማውረድ ረገድ ከፍተኛ ሚና አላት  
ብለዋል።

ከለውጡ ወዲህ ኢትዮጵያ ለጎረቤት ሀገሮች ከፍተኛ 
የሆነ  ትኩረት ሰጥታለች ያሉት  የዲፕሎማሲው መምህር፤ 
የኢትዮጵያ የውጭ ጉዳይ ፖሊሲ መሰረት ያደረገውና 
ቅድሚያ የሰጠው ለጎረቤት ሀገሮች በመሆኑ የሚከሰቱ 
ችግሮችን ለመፍታት ከፍተኛ ጥረት ታደርጋለች። 
ቀጠናውን ለማስተሳሰርና ለማጠናከር የምታደርገው 
ጥረት ከታሪኳ አንጻር የሚጠበቅና  እየተወጣች ያለውም 
ሚናዋን ነው   ብለዋል። 

በሱዳንና በደቡብ ሱዳን  የነበረውን ችግር  ኢትዮጵያ  
መስመር አስይዛው የነበረ ቢሆንም ኃያላን  በሱዳንና 
በደቡብ ሱዳን ገብተው  ችግሮችን  ከማባባስ ውጭ 
ያደረጉት  ምንም ነገር የለም ሲሉ ገልጸዋል።

እንደ አቶ እንዳለ ማብራሪያ፤ ኢትዮጵያም በቀጠናው 
ወሳኝ  ሚና የምትጫወትና ቀጠናዊ ትስስርን ለማምጣት  
የምትችል መሆኗን ዓለም በግልጽ እያየው ነው።  
የኢትዮጵያ የውጭ ጉዳይ ፖሊሲ  በተሻለ  መልኩ እየሰራ 
መሆኑን እያሳየ ነው። አሁን የታየውን ሚና  አጠናክሮ  
መቀጠል አስፈላጊ መሆኑንም አብራርተዋል። 

ኢትዮጵያ ከጎረቤት ... ››አሸባሪው 
ሕወሓት...

ወደትግራይ ክልል የሚጓጓዙ የአየርና የተሽከርካሪ 
የሰብዓዊ ድጋፍ አቅርቦቶች በተሳካ ሁኔታ እንዲከናወኑ 
መንግሥት የበኩሉን ሚና እየተወጣ ይገኛል ያሉት 
አቶ ደበበ፤ በተለይ ከ2013 ሐምሌ ወር እስከ 
ታህሳስ 2014 ዓ.ም 51 ሺህ 497 ሜትሪክ ቶን 
የተለያየ ምግብ ለተረጂዎች እንዲደስር ማስተባበሩን  
ገልጸዋል።  

የሰብዓዊ ድጋፍ የሚያቀርቡ 73 ድርጅቶችም ፈቃድ 
አግኝተው ለፕሮግራም ማስፈጸሚያና አስተዳደራዊ 
ሥራ በተለያዩ ጊዜያት ከአንድ ነጥብ ሁለት ቢሊዮን 
ብር በላይ ወደትግራይ ክልል እንዲወስዱ መደረጉን  
አስታውቀዋል።    

የሰብዓዊ ድጋፍ የአውሮፕላን በረራ በየቀኑ እንዲሆን 
በመፈቀዱ የተባበሩት መንግሥታት ድርጅት የዓለም 
ምግብ ፕሮግራም ድጋፍ የጫኑ አውሮፕላኖች በየቀኑ 
ወደመቀሌ በረራ እያደረጉ ነው ብለዋል።  

ተጨማሪ የዓለም አቀፉ የቀይ መስቀል ድርጅትም 
የሕክምናና የሰብዓዊ ድጋፍ በረራ እያካሄደ መሆኑን 
ገልጸዋል፤ በአጠቃላይም እስከ 2014 ዓ.ም መጋቢት 
አጋማሽ ድረስ 337 ሺህ ኪሎ ግራም በላይ መድኃኒት ወደ 
ትግራይ መጓጓዙን አስታውቀዋል። 

በትግራይ ክልል የህግ ማስከበር ዘመቻው 
መጠናቀቁን ተከትሎ መንግስትና አጋር አካላት የምግብና 
ምግብ ነክ ያልሆኑ ቁሳቁሶችን ለህዝቡ የሰብዓዊ ድጋፍ 
ሲያደርጉ ቆይተዋል።

በአሸባሪው ህውሃት ጠብ አጫሪነት ምክንያት 
ወደትግራይ የሚደረገው ሰብዓዊ እርዳታ በተደጋጋሚ 
ጊዜ ሲቋረጥ መቆየቱ የሚታወስ ነው።

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ

ሀብታሙ ኢተፋ

ርዕሰ አንቀፅ

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ 

አስኪያጅ
ስልክ ቁጥር - 011-126-42-22

ዋና አዘጋጅ
አንተነህ ኃ/ብርሃን ወ/መድህን

አድራሻ 
ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
	 • ወርቁ ማሩ
	 • ኃይሉ ሣህለድንግል
	 • አልማዝ አያሌው
	 • እስማኤል አረቦ
	 • ዘላለም ግርማ

    የገንዘብ ኖት ለውጡ ፋይዳይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

‹‹በደላላ ሰው ተጉላላ››

ጅማሬው መሳሪያ ማንሳት ሲሆን፤ ሂደቱ ሰው መግደል፣ ፍጻሜው ደግሞ በሰዎች ሞት ላይ ሥልጣንን ማደላደል 
መሆኑ እሙን ነው። የአሸባሪው ሕወሓት አነሳስ፣ ሂደትና ፍጻሜም እንዲሁ ነው። ነጻ አወጣለሁ ብሎ ነፍጥ አንግቶ 
ደደቢት በረሃ ሲገባ፤ የሆነን ቡድን አጥፍቶ የሆነን ቡድን ይዞ ወደሥልጣን ማቅናት ነው። ለዚህም ነው ሺዎች 
ተሰውተው፤ ሺዎች ለአካል ጉዳት ተዳርገው፤ ሺዎች ለከፋ እንግልት ተዳርገው፤ በጥቅሉ በርካታ ሚሊዮኖች የሰውነት 
መብትና ክብራቸውን ተነፍገው ይህ ቡድን ለሥልጣን መብቃቱ።

በዚህ ሂደት ቡድኑ ጠላት ብሎ ፈርጆ የተነሳቸውን ሕዝቦች በግፍ ከመግደልና ከማሰቃየት ባለፈ፤ ቀጣይ ሥልጣኔን 
ይገዳደሩኛል፤ ሂደቴንም ያደናቅፉብኛል ያላቸውን የትግል አጋሮቹን ሳይቀር በጅምላ ሲገድል፣ ከነሕይወታቸው 
ሲቀብር፤ የአብረን እንስራ ጥያቄን ተቀብለው በአንድ ለመታገል እንዲቀላቀሏቸው የጋበዟቸውን ሌሎች ታጋዮች በአንድ 
ለሌሊት አርደውና ገድለው ስለመጨረሳቸው፤ ለትልማቸው መሳካት እንቅፋት ይሆናሉ ብለው ያሰቧቸውን ንጹሃን 
በጅምላ እንዲጨፈጨፉ ስለማድረጋቸው፤ ወዘተ. ነባር ታጋይ ወገኖች እማኝነታቸውን ሰጥተዋል።

ይህ ደግሞ የሕወሓት ነፍጥ ከጅምሩ በጠላትነት የፈረጃቸውን ኢትዮጵያውያንን፤ በአጋርነት አቅፎ የያዟቸውን 
የትግል አጋሮች ጭምር እየበላ የተጓዘ፤ በእነዚህ መስዋዕትነት ላይ ተረማምዶ ለሥልጣን ከወጣ በኋላም ነፍጡ የሰው 
ደም ከማፍሰስ፤ የንጹሃንን ሕይወት በግፍ ከመቅጠፍ ያልጠቆጠበ መሆኑ የአደባባይ ምስጢር የሆነ ነው። በትግል 
ሂደት ከተፈጸመው ግፍ ከፍ ባለ መልኩ በ27 ዓመታት የሥልጣን ላይ ቆይታው በመላው ኢትዮጵያ ሲፈጸም የቆየው 
ዘርፈ ብዙ አፈና፣ ድብደባ፣ እስር፣ እንግልትና ጭፍጨፋ ለውጡን ተከትሎ ይፋ ከሆኑ የከፋ ሰብዓዊ ቀውሶች ማግስት፤ 
አሸባሪው ቡድን ጥቅምት 2013 ዓ.ም በመከላከያ ሠራዊቱ ላይ ከፈጸመው ጥቃት ማግስት በማይካድራ የፈጸመው ዘር 
ተኮር ጭፍጨፋ ይሄንኑ የቡድኑን ሰይጣናዊ ድርጊት ያረጋገጠ ነበር።

በወቅቱ በመንግሥት የተወሰደውን የሕግ ማስከበር እርምጃ ተከትሎ፤ ቡድኑ በትግራይ ክልል ስር አቅፎ 
በያዛቸው አካባቢዎች በተለይ የአማራ ተወላጆች ላይ ሲፈጸም የነበረው ግፍና ጭፍጨፋ መጋለጥ ችሎ ነበር። በዚህም 
እንደማይካድራው ሁሉ በወልቃይት፣ በሑመራ፣ በራያና ሌሎችም ቦታዎች ላይ ንጹሃን ተጨፍጭፈው በጅምላ 

ዓለም ዓይንና ጆሮ የነፈጋቸው የሕወሓት ግፎች

ተቀብረው ተገኝተዋል። ከሰሞኑ የጎንደር ዩኒቨርሲቲ በዚሁ አካባቢ ላይ አተኩሮ ባከናወነው ጥናት ይፋ የተደረገው 
ግኝትም ቡድኑ ምን ያህል ለዜጎች ምድራዊ ገሃነምን ፈጥሮ እንደነበር በጉልህ ያሳየ ተግባር ሆኗል።

የጥናት ቡድኑ ለመገናኛ ብዙሃን ባስታወቀው መሰረት፤ “ገሃነም” ተብሎ በሚጠራው አካባቢ የሚገኙ በርካታ 
የሕወሓት የጉድጓድና የዋሻ ድብቅ እስር ቤቶች ጥናት ሲያደርግ ቆይቶ ከተጠቆሙት የጅምላ መቃብሮች መካከል 
ለሙከራ አምስቱን አስቆፍሮ ጭካኔ በተሞላበት ግፍ የተረሸኑ ንጹሃንን አፅም አስወጥቷል። አካባቢውን “የኢትዮጵያው 
ኦሽዊትዝ” ሲሉ ከጀርመኑ ናዚ 1 ሚሊዮን 4 መቶ ሺ በላይ እስራኤላውያንን ከጨፈጨፈበት “ኦሽዊትዝ” ከተባለ 
ማጎሪያ ጋር አነጻጽረው ያስረዱት የጥናት ቡድኑ አባላት፤ “ገሃነም” በተባለው የሕወሓት የድብቅ እስር ቤት በርካታ ሺህ 
ንጹሃን ማለቃቸውን በወቅቱ በእስር ላይ የነበሩና ከሞት የተረፉ የጥቃት ሰለባዎችን ዋቢ አድርገው አመልክተዋል።

ሕወሓት ይህን ድብቅ እስር ቤት የመረጠበት ምክንያት አካባቢው ሰው ከሚኖርበት ርቆ የሚገኝ ዙሪያው በከፍተኛ 
ሰንሰለታማ ተራራ የተከበበ ከመሆኑም ባሻገር፤ የወልቃይት፣ ጠገዴና ጠለምት አካባቢዎች አማካኝ ቦታ ላይ የሚገኝ 
በመሆኑ ከሁሉም አካባቢዎች ንጹሃንን እያፈነ ወስዶ ለማጎርና ለመጨፍጨፍ ምቹ በመሆኑ እንደሆነ የጥናት ቡድኑ 
አስታውቋል። በዚህ አሰቃቂ እስር ቤት የታሰሩ ንጹሃን በሚደርስባቸው ሰቆቃ ምክንያት ራሳቸውን ማጥፋታቸውን፣ 
የሕወሓት ታጣቂዎች በየቀኑ ታሳሪዎችን እየወሰዱ ይገድሉ እንደነበርና የብዙዎቹ አስከሬን በአካባቢው የሚገኝ ቃሌማ 
ወንዝ ላይ ይጣል እንደነበር ከሞት የተረፉት አዛውንቶች ለጥናት ቡድኑ ቃላቸውን ሰጥተዋል።

ይህ የሕወሓት ቡድን ድርጊት፣ በአማራና አፋር ክልሎች ላይ በፈጸመው ወረራ ወቅትም ቀጥሎ የተስተዋለ 
ሲሆን፤ ቡድኑም በርካቶችን ለከፋ ሰብዓዊና ሥነልቡናዊ ቀውስ ዳርጓል። በዚህም ሴቶች (ህጻናት፣ አረጋውያንና 
መነኮሳት ሳይቀር) በቡድን ተደፍረዋል፤ ንጹሃን ተጨፍጭፈዋል፤ ሥነልቡናዊ ጫና እንዲደርስባቸውን ተደርገዋል። 
እውነቱ ይሄን ቢሆንም፤ እነዚህ ሁሉ ሰብዓዊ ቀውሶችና ግፎች ለሰብዓዊነት እንሰራለን፣ ለዴሞክራሲ ሥርዓት 
መጎልበት እንተጋለን የሚሉ ዓለምአቀፍ ተቋማትም ሆነ አገራት ጆሮ ሊገቡ፣ ዓይናቸውም ሊመለከታቸው አልቻለም፤ 
አልፈለገምም።

እነዚህ ተቋማት ዓላማቸው ሰብዓዊነት፣ ግባቸው ዴሞክራሲ ከሆነ ይሄ ሁሉ የሕዝብ በደልና ግፍ ያልታያቸው 
ያልተሰማቸው ለምን? መርጦ አልቃሽነታቸውስ ምንን መሰረት ያደረገ ነው? የሚሉ ጉዳዮችን መገንዘቡ ተገቢ ነው። 
በአንድ አገር ዜጎች መካከል ልዩነትን ፈጥሮ፤ አንዱን ገፍቶና አንዱን ለዓላማ ማስፈጸሚያነት አቅፎ የሚደረግ ጉዞ 
ዓላማው ሰብዓዊነት፤ ግቡም ዴሞክራሲ ሳይሆን የራስን ጥቅም የማስጠበቅ ፖለቲካዊ ተልዕኮ መሆኑን ማስገንዘብም 
ያስፈልጋል። በመሆኑም ዛሬም ድረስ ከሽብር ቡድኑ ጎን ቆሞ የሚደረግ ሙግት ለዜጎች ሰብዓዊና ዴሞክራሲያዊ ጥቅም 
ሳይሆን፤ ለሽብር ቡድኑ ኃይሎች የጉዳይ አስፈጻሚነት ተልዕኮ ሕልውናቸውን የማቆየት መፍጨርጨር እንደሆነም 
መንገር ይገባል!

ፍሬሕይወት አወቀ 

ደላሎች ብዙ ወጪ ሳያወጡ ግን ደግሞ ላይ ታች 
ብለው፤ ወጥተውና ወርደው፤ አንዱን ካንዱ አገናኝተው  
ዋጋ ተምነው የማሳመን ሥራን በብዙ ሰርተው፤ ጠቀም ያለ 
ገቢ ያገኛሉ።  ማንኛውንም የግል ንብረት ለመሸጥ ከደላላ 
ውጭ አይሞከርም። ቢሞከርም አንድ እርምጃ ወደፊት 
መንቀሳቀስ ካለመቻሉም ባለፈ ትርፉ ድካም ይሆን 
እንጂ የሚገኝ ውጤት አይኖርም። መሸጥ ብቻ አይደለም 
ገዢውም በገዛ ገንዘቡ ብድግ ብሎ ከደላላ ውጭ ያሻውን 
ነገር መግዛት አይችልም። ደላላ ከመግዛትና ከመሸጥ 
ባለፈም ዋጋ ይተምናል ፤ ያስተምናል። ሻጩም እንዲሸጥ 
ገዢውም እንዲገዛ ደላላ የመሀል ቤት ዳኛ ይሆናል። 

በእኛ አገር ያለው ደላላ ዳኝነቱን ሕጋዊ ዕውቅና 
ሰጥቶ በሀቅና በፍትሐዊነት ባይሰራም ደላላ በውጭው 
ዓለም ከሙያ ዘርፎች መካከል አንዱና ዋነኛው በመሆኑ  
ደንበኛው የሚፈልገውን ምርት ወይም አገልግሎት 
እንዲያገኝ ምቹ ሁኔታን ይፈጥራል። በተፈጠረው ምቹ 
ሁኔታም የተራራቁ ግን ደግሞ ተፈላላጊዎችን ይገናኛሉ። 

በሰለጠነው ዓለም የሰለጠኑ ደላሎች የሰዎችን ድካም 
ከማቅለል ባለፈ የመሸጥ የመለወጥ ሥራን በቀለጠፈ 
መንገድ በማከናወን ቀልጣፋና ወቅታዊ አገልግሎት 
ይሰጣሉ። በእኛ አገር ያሉት ደላሎች ደግሞ ከቀልጣፋ 
አገልግሎታቸው ይልቅ ቅጥፈታቸው ያይላልና በሰላ 
ምላሳቸው ያለውን እንደሌለ፤ የሌለውን ደግሞ በእጃቸው 
የጨበጡት ያህል ተማምነው ያሳምናሉ። 

እርግጥ ነው ብዙዎች በደላሎች አማካኝነት 
የፈልጉትን አገልግሎት አግኝተው ይሆናል። ነገር ግን 
‹‹በደላላ ሰው ተጉላላ›› እንዲሉ ጥቂት የማይባሉ ሰዎች 
የበዛ እንግልት የደረሰባቸው ለመሆኑ አንድ ሺ አንድ 
ማሳያዎችን ማንሳት ይቻላል። ፈረስ ያስጋልባል ያሉት 
ቤት አንድ አልጋ የማያዘረጋና የአይጥ ጉሬ ሲሆን፤ 
የመጸዳጃ ቤት ፍሳሽ በደጃፍህ እያለፈ ንጽህናው ለጉድ 
እኮ ነው በማለት ማሳመን። በአየር ካርታ ላይ የማይታይ 
ቤትም ሆነ ቦታ ካርታ አለው በማለት ምሎ መገዘትና 
ከባለንብረቱ ውጪ ሌላ ዋጋ ተምኖ የአካባቢው ዋጋ ነው 
በማለት ማሳመን የደላላ ዋነኛ ሥራ ነው። ይሁን እንጂ 
የማይሆነውን አይሆንም የሌለውንም የለም በማለት 
በታማኝነትና በቀናነት አገልግሎት የሚሰጡ ደላሎችም 
በጣት ቢቆጠሩ እንጂ አይታጡም።

በማንኛውም የንግድ መስመር ውስጥ የሚገኘው 
ደላላ በተለይም በአሁኑ ወቅት  ሰው ሰራሽ እየተባለ 
ለሚንቆለጳጰሰው የዋጋ ንረት ትልቅ ድርሻ እንዳለው 
ይታመናል። ነጋዴውም ደላላ፤ ደላላውም ያው ነጋዴ 
ነውና እጃቸው ላይ ባለ ምርት ያሻቸውን ዋጋ ለጥፈው 
ሕዝቡን በፈለጉት መጠን እያማረሩት ይገኛሉ።    አሁን 
አሁንማ በአገር ውስጥ ከሚሰማው ኮሽታ በላይ  በውጭው 
ዓለም ያለውን ግርግር ሁሉ ምክንያት በማድረግ ኑሮውን 
ያንሩት ጀምረዋል። 

አንድ ወር ባስቆጠረው የሩሲያና የዩክሬን ጦርነት 
ምክንያት ስግብግብ ነጋዴም በለው ደላላ ከጦርነቱ 
አስቀድሞ በእጁ በያዘው ዕቃ ላይ ያሻውን  ዋጋ ጨምሮ 
የዋጋ ንረቱን በማባባስ ሕዝቡን አስጨንቀው ይይዙታል። 
ምንም አማራጭ የሚሆን ምርጫ የሌለው ሕዝብም 
ሕገወጥ ነጋዴውም ሆነ ደላላው ያደረገውን ይሆናል። 

እርግጥ ነው ዓለም አንድ መንደር ናትና የአንዱ 
ሰላም ማጣት ሌላውን ሊያተኩሰው የግድ ነው። ነገር ግን 
ሁሉም ነገር በራሱ ሚዛን ካልተመዘነ  የሚያስከትለው 
አደጋ ከባድ ነውና ደላሎች አሻሽጠው ከሚያገኙት 
የገንዘብ ቁጥር በላይ ማሕበረሰቡን ቢያስቡ መልካም 
ነው። የግብርናም ሆነ  የኢንዱስትሪ ምርቶችን ለመሸጥና 
ለማሻሻጥ የጎላ ሚና ያላቸው እነዚህ ደላሎች ታዲያ 
ምንም አይነት እሴት ባልጨመሩበት ምርት ከፍተኛ 
ተጠቃሚ ሲሆኑ መመልከት የተለመደ ነው።

ይሁንና እንዲህ አይነቱን የንግድ ሥርዓት በሕግ 
አግባብ ሥርዓት ማስያዝ እንዲቻል መንግሥት የተለያዩ 
እንቅስቃሴዎችን ቢያደርግም ችግሩ ዛሬም ድረስ ተባብሶ 
ቀጥሏል። ስለሆነም ረጅም የሆነውን የግብይት ሰንሰለት 
በማሳጠር  በቀጥታ አምራቹንና ሸማቹን የማገናኘት ሥራ 
መሥራት ለነገ የሚተው ሳይሆን ተጠናክሮ መቀጠል 
ያለበት ጊዜ አሁን ነው። 

የችርቻሮ ንግድን ጨምሮ ጅምላ አከፋፋይና 
አስመጪውም ጭምር ንግዱን እያቀላጠፈ ያለው ያው 
በደላላ ነው። በእያንዳንዱ የንግድ እንቅስቃሴ ሂደት   
የደላላው ሚና የጎላ ድርሻም ጉርሻም አለውና ማንኛውም 
ምርት ሸማቹ ጋር ሲደርስ ከሸማቹ የመክፈል አቅም በላይ 
ሆኖ ሕዝቡን እያማረረ ይገኛል። የደሃ  ሽሮ ሳትቀር በደላላ 
እጅ መግባቷ አግራሞትን ከመጫር አልፎ ደላላ በደሃ 
ጉሮሮ ላይ የሚቆመው እስከ መቼ ነው? የሚል ጥያቄ 
ያስነሳል። የደላላ ነገር ዘንድሮ ከጥያቄም አልፎ ነፍጥ 
ሳያስነሳ አይቀርምና ቢታሰብበት መልካም ነው።

ሕዝቡ ኮሶ የመጠጣት ያህል የመረረውን የኑሮ 
ውድነት የማር ያህል ማጣፈጥ ባይቻል እንኳ ማረጋጋት 
እንዲቻል ዛሬ መሬት የነካ ነገር መሥራት የግድ ነው። 
መሽቶ በነጋ ቁጥር እየተባባሰ ለመጣው የዋጋ ግሽበት 
በሕገወጥና በስግብግብ ነጋዴዎች እንዲሁም በደላሎች 
ምክንያት ነው ከማለት ባለፈ ህገወጥ ንግዱንም ሆነ 
ደላላውን ሕግና ሥርዓት ማስያዝ ለመንግሥት ለምን 
ተሳነው የሚል ጥያቄ ያስነሳል። ሕዝቡ በማያባራ የኑሮ 
ውድነት ውስጥ እየዳከረ ባለበት በዚህ ጊዜ የሚሰማው 
ሁሉ ሰበብና ምክንያት ብቻ ነው። ምክንያት መደርደር 
ደግሞ ከችግር አያወጣም። የችግሩ ስፋትና ጥልቀት 
መኖሩ እስከማይቻልበት ጥግ አድርሶታልና ሕዝብ ዛሬ 
ምክንያት ሳይሆን መፍትሔን አጥብቆ ይሻልና የመፍትሔ 
አካላት ከወዴት ናችሁ ይላል። 

በተለይም በአሁኑ ወቅት በእንቅርት ላይ ጆሮ 
ደግፍ እንዲሉ በከፍተኛ መጠን የእህል አምራችና 
ላኪ የሆኑት ሩሲያና ዩክሬን ጦርነት ላይ በመሆናቸው 
ኢትዮጵያ ከተሸከመችው ችግር የገዘፈው ችግር 
ተጋርጦባታል። ስለዚህ  በሰፊው ማሰብ ያስፈልጋል 
ሲሉ የምጣኔ ሀብት ባለሙያዎች ያነሳሉ። በጦርነቱ 
ምክንያት በዓለም የሚፈጠረው የምግብ እጥረትና የዋጋ 
መወደድ ኢትዮጵያንም በእጅጉ ያሳስባታልና በተለይም 
የዋጋ መወደድን ከግምት ያስገባ መፍትሔ ማፈላለግና 
መዘጋጀት ካሁኑ የሚጠበቅ ነው ሲሉም ተደምጠዋል። 

እርግጥ ነው መንግሥት በደላላ እንዲሁም በህገወጥና 
ስግብግብ ነጋዴ አማካኝነት የሚፈጠረውን የዋጋ ንረት 
ለማረጋጋት በሚል በተለያየ ጊዜ የተለያዩ እርምጃዎችን 
መውሰዱ ይታወቃል። በሚወስዳቸው እርምጃዎችም 
ከፍተኛ የወጪ ጫና ውስጥ እንደሚገባና የበጀት ጉድለት 
የሚያጋጥመው መሆኑም  ይታመናል። ለአብነትም ዘይት 
ከቀረጥ ነጻ እንዲገባ በመፍቀዱ ያጣቸው ቢሊዮን ብሮችን 
እንዲሁም ሌሎችን መጥቀስ ይቻል ይሆናል ነገር ግን 
መንግሥትም ከገንዘቡ ሳይሆን ሕዝቡም የዘይት ጥሙ 
ሳይረካ ዛሬም ድረስ ችግሩ ተባብሶ ቀጥሏል።   

ይህ ሁኔታም በዚሁ ከቀጠለ መንግሥት የበጀት 
ጉድለቱ ሰፍቶ ማጣፊያው እንዳያጥረው ያሰጋልና 
ከመቼውም ጊዜ በበለጠኑ ወቅት አማራጮችን 
በመጠቀም መፍትሔውን መሻት ከመንግሥት የሚጠበቅ 
ቁልፍ ጉዳይ ሲሆን፤ በተለይም የተዝረከረከውን የንግድ 
ሥርዓት መልክ በማስያዝ በደላላ እየተጉላላ ያለውን 
ሕዝብ ሊታደገው ይገባል በማለት አበቃን!

ነፃ ሃሳብ
አዲስ ዘመን   ማክሰኞ መጋቢት 27 ቀን 2014 ዓ.ም

የትናንቱን በይቅርታ ተሻግረን የነጋችንን 
አገር እንፍጠር

በትረ ሙሴ (መልከ ኢትዮጵ)

    ዓለም ተሰርቶ ያለቀ ምንም ነገር የላትም። ሁሉም 
ኩነት፣ ሁሉም ምኞት በጊዜ ሂደት ውስጥ እንዲፈጠር 
ሆኖ የተሰራ ነው። እኛም እንኳን ቀስ በቀስ የምንሰራ 
የጊዜ ባሪያዎች ነን። ከትናንት ዛሬ ሌላ ነን። ነገ ደግሞ 
ከዛሬ የተሻልን የምንሆንበት በርካታ አጋጣሚዎች አሉ። 
ይሄን ጽንሰ ሃሳብ ወደ አገርና ትውልድ ስናመጣው  
ከፍ ያለ ትርጉም ያለው ሆኖ እናገኘዋለን።  ሰው ራሱን 
ሳይቀይር፣ አስተሳሰቡን ሳይገታ የሚፈጥረው አንዳች በጎ 
ነገር የለም። አገራችንን ለመፍጠር መጀመሪያ ራሳችንን 
መፍጠር አለብን። ከራሳችንና ከሃሳባችን ጋር መስማማት 
አለብን። አገር ማለት ትርጉሙ ሳይገባን ለከፍታ 
የምንኖረው ቅንጣት ሕይወት የለንም። ሁሉም ነገራችን 
ልክ የሚመጣው አገር ማለት ምን ማለት እንደሆነ ያወቅን 
ሰሞን ነው። ዛሬ ላይ እንደ አገር፣ እንደ ማሕበረሰብ 
ብዙ ነገሮች ተበላሽተውብናል። የዛሬን ተስፋና ብርሃን 
ወደ ጎን ብለን የትናንትን ጨለማ የምንማትር ብዙ ነን። 
እጃችን ላይ ያለውን አሁናዊ በረከት ችላ ብለን ከአምና 
ማህጸን ውስጥ ጠጠርና ፋንድያ የምናስስ ብዙ ነን። ይህ 
ማለት ራሳችንን አልፈጠርንም ማለት ነው። ሰው ራሱን 
ሲፈጥር በዙሪያው ላሉት ሁሉ እንደ ራሱ የሰላምና፣ 
የእውነት አለቃ መሆን ይጀምራል።

   ሰው በአስተሳሰቡ ሲዘምን ወደ ትናንት 
አይመለስም፤ ዛሬው ላይ ለራሱም ሆነ ለአገሩ የሚሰራው 
በርካታ ቁም ነገር ስላለው ያለፈን አይበረብርም። ሰው 
የአገር ፍቅር ስሜት ሲገባው ስለአሀገሩና ስለወገኑ 
ይሞታል እንጂ አገሩን ለማፍረስ ከተሰማሩት ጋር 
አያብርም። ሰው በአእምሮ ሲበረታ አገሩን ማፍቀር 
ነው የሚጀምረው። አብዛኞቹ መከራዎቻችን ትናንትን 
እያስታወስን የቆሰቆስናቸው ናቸው። እስኪ ወደ አሁን 
እንመለስ። ትናንትን የመርሳትና በይቅርታ የመሻገር 
ጥበብን እንማር። ለምንድነው ዓለም የቻለው ለእኛ 
የከበደን? ለምንድነው በሃሳብ መዘመን ሲገባን 
በስይጥንና የዘመንነው? ለምንድነው በጋራ ሃሳብ 
የጋራ አገር መፍጠር ያቃተን? ለምንም ነገር ጦርነትና 
መገፋፋትን መፍትሄ አድርገን እስከ መች እንዘልቃለን? 
ጊዜው የእርቅ ነው። ጊዜው በአንድ ሃሳብ ለአንድ አገር 
የምንለፋበት እንጂ የተለያየ አመለካከትን ይዘን ጽንፍ 
የምንረግጥበት አይደለም።

ዓላማችንን አገር ካደረግን ክፉ ሃሳብ አይኖረንም። 
መዳረሻችንን ትውልድ ካደረግን በሀጥያት የምንጀምረው 
ጎዳና አይኖርም። አሁን ላይ አንድ መሆን ያቃተን የጋራ 
አገርና ትውልድ ስላልገነባን ነው እላለሁ። ትናንትን 
እየበረበርን፣ ያለፈውን ጊዜ እየመለስን ለመገፋፋት 
ምክንያት የምንፈጥረው ከእኔነት የላቀ ሁሉን አቃፊ 
ሰውነት ስለሌለን ነው። ሰው በሃሳቡ ካልዘመነ፣ ሰው 
በሰውነቱ ከፍ ካላለ ሌላ የከፍታ ጥግ አለው ብዬ 
አላስብም። ሰውነት ስፍራው ሁሉ አገር ነው። ሰው 
ለአገሩ ካልሞተ፣ ሰው ለትውልዱ ካልተጨነቀ ያኔ 
ከሰውነት ርቋል ማለት ነው። እያንዳንዱ አገር በዜጎች 
የተፈጠረ ነው። ዓለም ላይ የምንቀናባቸው የአውሮፓ 
አገራት በዜጎቻቸው የአንድነት ሃሳብ አገር የሆኑ ናቸው። 
እኛም በአንድ ሃሳብ፣ በአንድ ልብ የጋራ አገራችንን 
ልንፈጥር ይገባል። የእስካሁኑ እርምጃችን ትርፍ 
ካላመጣልን የሄድንበትን ጎዳና ለምን እንደግመዋለን?

መጀመሪያ በሃሳብ እንጀምር። መጀመሪያ አገር 
ማለት ትርጉሙ ይግባን። መጀመሪያ ችግሮቻችንን 
ሁሉ በውይይትና በእርቅ የመፍታት ጥበብን እንማር። 
ከነችግሮቻችን ተቀምጠን የምናመጣው የአንድነት 
ሃሳብ፣ የምንፈጥረው የአንድነት አገር የለም። 
መጀመሪያ በመተው ማሸነፍን፣ በይቅርታ መሻገርን 
መርህ እናድርግ። አባቶቻችን ዓድዋ ላይ ታሪክ ሲሰሩ 
ሊወራቸው ከመጣው የጣሊያን ወራሪ ሃይል በብዙ 
ነገር ያነሱ ነበሩ። ግን አንድነት፣ የአገር ፍቅር፣ የተባበረ 
ክንድ ነበራቸውና አፍሪካን የፈጠረ ታሪክ ሰሩ። የአገር 
ታሪክ የእኔና የእናተ ታሪክ ነው። የአገር ታሪክ የግለሰቦች 
ታሪክ ነው። ዛሬ ላይ በምንሆነው በእያንዳንዱ ነገር ነገ 
ላይ ትውልድ ገልጦ የሚያነበውን ታሪክ እየጻፍን ነው። 
ምንድነው እየጻፍን ያለነው? እያንዳንዱ ትውልድ፣ 
እያንዳንዱ ማሕበረሰብ በእኛ የተፈጠረ ነው። እኛ 

በትናንት አባቶቻችን እንደተፈጠርን ሁሉ መጪው 
ትውልድም የተሻለ አገርና ተስፋ እንዲኖረው ሰላምና 
ፍቅርን በምናውቅ በእኛ መፈጠር አለበት። ከዚህ ሁሉ 
ነባራዊ እውነት በመነሳት አገራችንን በፍቅርና በእርቅ 
መገንባት የሁላችንም ቀጣይ የቤት ስራ ነው ብዬ 
አምናለሁ።

 አባቶቻችን አፍሪካን መፍጠር ከቻሉ እኛ እንዴት 
አገር መፍጠር አቃተን? አባቶቻችን ዓለምን ከፈጠሩ 
እንዴት እኛ ኢትዮጵያን መፍጠር ተሳነን? ይሄ ጥያቄ 
የምንጊዜም ጥያቄዬ ነው። የአባቶቻችን ልጆች፣ 
የዛ ትውልድ አብራክ ሆነን አንድነት ማጣታችን 
ይገርመኛል። የዓለም መደነቂያ፣ የአፍሪካ የትንሳኤ 
ደብር ሆነን ባህር አሻጋሪ መጠበቃችን ይገርመኛል። እኛ 
እኮ ለአፍሪካ ሙሴን ነን። እኛ እኮ አፍሪካን ከጨለማ 
ወደ ብርሃን ያሸጋገርን ብርሃናማ ነፍሶች ነን። እኛ 
እኮ ዓለምን ያስደነገጥን፣ አይበገሬዎችን ያርበደበድን 
የይቻላል የጽናትና የይቻላል ልጆች ነን። ዛሬ ላይ ያ 
መቻላችን ወዴት ገባ፣ ለአንድ አገር፣ ለአንድ ባንዲራ 
የመጽናታችን የአባቶቻችን የመቻል መንፈስ ወዴት 
ተሰወረ? ያኔም አሁንም ያለችው ኢትዮጵያ ናት። እኛ 
እንጂ ኢትዮጵያ አልተቀየረችም። አንድ ሃሳብ፣ አንድ 
ልብ አጣን እንጂ ሁሉም ነገር እንደነበረ ነው። ያጣነው 
ተነጋግሮ መግባባት ነው። ያጣነው ትናንትን ረስቶ ዛሬን 
መኖር ነው። ያጣነው ከብሄርና ከጎሳ አመለካከት የነጣ 
አእምሮና ልብ ነው። ያጣነው በሁሉም ነገር ኢትዮጵያን 
ያስቀደመ ሰውነት ነው።

 አሁን ጊዜው አርቆ የማየት ነው። እኔነትና 
ብሄርተኝነት ከሞቱ ዘመን የላቸውም። ትናንትን 
እየደገምን እንደ ትናንቱ አይነት ጥፋት የምንሰራበት 
ጊዜ ላይ አይደለንም። ጊዜው የፍቅር ነው… ጊዜው 
በተግባቡና በታረቁ ሃሳቦች አገር የመፍጠሪያ ነው። 
ጊዜው ለድርድር በጠረጴዛ ዙሪያ የምንቀመጥበት 
እንጂ ጦርና ጎራዴ ይዘን ጫካ የምንገባበት፣ 
በሃይል መብቶቻችንን የምናስከብርበት አይደለም። 
ጊዜው በበላጭ ሃሳብ የተበላሸችውን ኢትዮጵያ 
የምናስተካክልበት እንጂ ትናንትን መልሶ መላልሶ 
የምንደጋግምበት አይደለም። በኢትዮጵያ ፖለቲካ 
ውስጥ ዛሬም ድረስ ያልተደፈነ ሰፊ የመለያየት ቀዳዳ 
አለ። ዛሬም ድረስ የለያየን ያ ቀዳዳነው እላለሁ። ያን 
ቀዳዳ መድፈን አቅቶን በውሸትና በማስመሰል ቀዳዳው 
እየሰፋን ዛሬ ላይ ደርሰናል። ያ ቀዳዳ መደፈን አለበት። 
ያ የብሄር ቀዳዳ፣ ያ የእኔነት ቀዳዳ፣ ያ የተረኝነት ቀዳዳ፣ 
ያ የማን አለብኝነት ቀዳዳ፣ ያ የውሸትና የማስመሰል 
ቀዳዳ መደፈን አለበት። እነዛን ቀዳዳዎች ተጋግዘን 
ካልደፈንን ኢትዮጵያን ለመፍጠር አቅም አናገኝም። 
እስከዛሬ ድረስ ተነጋግረን ያልተግባባመነው፣ ሮጠን 
ያልቀደምነው፣ ሞክረን ያልተሳካልን እነዛን ነውረኛ 
ቀዳዳዎች ስላልደፈንን ነው እላለሁ።

አሁን ጊዜው እነዛን የመለያየት ቀዳዳዎች ደፍነን 
አገር የምንፈጥርበት፣ ትውልድ የምናሻግርበት ነው። 
ዘመኑ ያልዋጀውን  ኋላ ቀር የፖለቲካ አስተሳሰባችንን 
ቀይረን ወደ ፊት የምንልበት ነው። አድዋን የፈጠሩ… 
ኢትዮጵያዊነትን የኳሉ እነዛ ሰማንያና ከዛ በላይ 
የሆኑ የአንድነት መልኮቻችን እርቅን ይሻሉ። ምንም 
ባልነበረበት በዛ ዘመን… ከዘመን ዘምነው፣ ከጊዜ 
ገዝፈው ነጻነትን የፈጠሩልን እነዛ ብሩካን ልቦች 
አንድነትን ይሻሉ። አገር ለመፍጠር ሲሉ ከማይችሉት 
ጋር ተጋፍጠው በሞትና በጉስቁልና ክብርና ሉዓላዊነት 
የተውልን እነዛ ወርቃማ ነፍሶች ፍቅር ይሻሉ። እኛ 
የአባቶቻችን ጸአዳ መልኮች ነን… በጥላቻና በመገፋፋት 
ያን ውብ መልካችንን ማጠልሸት የለብንም። 
ኢትዮጵያዊነት የሚያምረው በጋራ ነው። ሀበሻነት 
የሚደምቀው በህብረ ብሄራዊነት ነው። በተለያየን 
ቁጥር እያነስን ነው የምንሄደው። በተገፋፋን ቁጥር 
እየሳሳን ነው። በተጋፋን ቁጥር እየኮሰስን ነው። በራስ 
ወዳድ ሰውነቶች በውሸትና በፈጠራ ትርክት የእውነት 
መስለው የተሰሩ ድራማዎቻችን የሚፈርሱበት ጊዜ ላይ 
ነን።

መከራ ወለድ ከሆነ የፖለቲካ አስተሳሰብ ወጥተን 
መፍትሄ ወለድ ወደ ሆነ አዲስ አስተሳሰብ መሸገጋገር 

ኢትዮጵያን በመፍጠር ሂደት ውስጥ ቀዳሚው መስፈርት 
ነው እላለሁ። እንደሚታወቀው በኢትዮጵያ ታሪክ 
ውስጥ አብዛኞቹ መከራዎቻችን ፖለቲካ ወለድ ናቸው። 
አብዛኞቹ ትናንትናዊም ሆኑ አሁናዊ ቁርሾዎቻችን 
እውነትና ፍትህን ባልተላበሱ የአገዛዝ ሥርዓት የመጡ 
ናቸው። እኚህንና የመሳሰሉ የችግር ምንጮቻችንን 
በእርቅና በአገራዊ ምክክር አድርቀን ከፍ ወዳለ የልዕልና 
ስፍራ መሄድ ከሁላችንም ይጠበቃል። ልዩነትን ወደ ጎን 
ብሎ ለጋራ ጥቅም በጋራ መስራት የዚህ ዘመን የሥልጣኔ 
ቀንድ ስለመሆኑ የሚጠራጥር አለ ብዬ አላስብም። 
እኛም በዚህ ቀንድ ላይ ተንጠልጥለን ልዩነቶቻችንንና 
ሲያኳርፉን የነበሩ ቁርሾዎቻችንን በባህላዊና በሳይንሳዊ 
መንገድ እልባት ሰጥተን ቀና ማለት ይኖርብናል። ፍቅር 
በራቀው ልብ፣ ሰላም ባጣ መንፈስ እስከ መች አጎንብሰን 
እንዘልቀዋለን? በእልህና በአልሸነፍ ባይነት መድረስ 
ካለብን ሳንደርስ  እስከ መች ኋላ ቀርተን እንችለዋለን?

   በአዲስ አስተሳሰብ ከፍ እንበል። በአዲስ 
አስተሳሰብ አገር እንፍጠር። የሚበጀን እሱ ነው። በአንድ 
አይነት አስተሳሰብ፣ በአንድ አይነት ፖለቲካ ዘመን 
ተሻግረናል… እስኪ አሁን ደግሞ በታደሰ ልብና አእምሮ 
ኢትዮጵያን እንስራ። እስኪ ደግሞ ለሰላም፣ እስኪ 
ደግሞ ለእርቅ በጥላቻ የከረቸምናቸውን  ልቦቻችንን 
እንክፈት። እኛ ሳንለወጥ የምንለውጠው አገር የለንም። 
እኛ ሳንለወጥ የምንፈጥረው ብርቱ ትውልድ የለም። 
ሁሉ ነገራችን ያለው በእኛ ለውጥ ውስጥ ነው። አገር 
ለመፍጠር መጀመሪያ እኛ በሃሳብ እንለወጥ። የሃሳብ 
ለውጥ የድርጊት ለውጥ ነው። የድርጊት ለውጥ ደግሞ 
የውጤት ለውጥ ነው። በሃሳባችን ከተቀየርን አገር 
የመፍጠር ሃይል ይኖረናል። የሃሳብ ለውጥ የሰላም 
ለውጥ ነው። የሃሳብ ለውጥ የእርቅና የሕብረት ለውጥ 
ነው። የጠፋችብንን ኢትዮጵያ የምናገኛት በሰላም ውስጥ 
ስንፈልጋት ነው። ያጣንውን ነገር ሁሉ የምንመልሰው 
ይቅር በመባባል ውስጥ ስንገኝ ነው።

ኢትዮጵያን በመፍጠር ሂደት ውስጥ መጪው 
ትውልድ ሌላ ዓድዋ ያስፈልገዋል። በእኛ የተሰራ፣ 
በእኛ የተጻፈ አዲስ የማንነት ዓድዋ ግድ ይለዋል። 
እስከዛሬ ታሪክ ስናወራ፣ ታሪክ ስንደግም ኖረናል 
አሁን ግን በእርቅና በተባበረ ክንድ ከመለያየት ወጥተን 
አገር በመፍጠር ገድል ውስጥ መሳተፍ አለብን። ብዙ 
አንድ አይነት አለላ መልክ እያለን፣ የምንዋደድባቸውና 
የምንፋቀርባቸው እንዲሁም ደግሞ የምንተቃቀፍባቸው 
አንድ መአት የጋራ እሴቶች እያሉን ግን ደግሞ ነውር 
ነቃሽ ሆነን እዛና እዚህ ቆመናል። እስከ መቼ? አገራችን 
ኢትዮጵያ ፊተኛ ናት… ሕዝባችን ታሪኩ ቀደምት ነው… 
በፖለቲከኞቻችን ራስ ወዳድነትና እልህኝነት የክብር 
ስፍራችንን ማጣት የለብንም። ለዘመናት በማይመጥኑን 
ድሕነትና ኋላ ቀርነት አጎንብሰን ኖረናል። አንድ አይነት 
ነገር እየደጋገምን አዲስ ነገር አጥተን ከርመናል። ለምን? 
በቃ እንታረቅ… በቃ ስለኢትዮጵያ ስንል በልዩነት ውስጥ 
አንድ አይነቶች እንሁን።

በአሁኑ ሰአት ለአገራችን ምን እንደሚያስፈልጋት 
ሁላችንም እናውቃለን። በአሁኑ ጊዜ ለሕዝባችን 
እንዲሁም ለትውልዱ ምን እንደሚበጀው ይሄንንም 
እናውቃለን። ግን ማድረግ እየቻልን አላደረግንም። 
ትልቁ ክፍተታችን እዚህ ጋ ነው። የሚበጀንን ነገር 
እናውቃለን ግን ያን ነገር ለማግኘት ስንለፋ አንታይም። 
የሚያስፈልገንን እናውቃለን ግን ዛሬም ድረስ 
ለማይቅሙን የምንለፋ ነን። የሰላምን ዋጋ እኮ ከእኛ 
በላይ የሚያውቅ የለም። የአንድነትን ሃይል ከእኛ በቀር 
የደረሰበት የለም። የቆምነው ግን ከዚህ እውነት በራቀ 
መንገድ ላይ ነው። ስፍራችንን እንወቅ… ወደሚጠቅመን 
የጋራ ህልም እንጓዝ። አገራችን ለጀመረችው የእርቅና 
የምክክር ጉባኤ ሁላችንም ልባችንን ከፍተን ወደ 
ሰላም መሄድ አለብን። የሁሉንም በር በሚያንኳኳው 
አገራዊ ምክክር ፍሬ እንደምናፈራ ተስፋ አለን። በዚህ 
የተስፋ ፍኖት ውስጥ ቆመን ለትውልድ የሚቆይ 
የአባቶቻችንን አይነት የጋራ ታሪክ እንደምንጽፍ ጽኑ 
ተስፋ አለኝ። ከቅያሜ ወጥተን በእርቅና በመከባበር 
ስሜት፣ በአባቶቻችን የአንድነት መንፈስ የምንናፍቃትን 
ኢትዮጵያ መፍጠር አለብን።

 የሰላምን ዋጋ እኮ ከእኛ 
በላይ የሚያውቅ የለም። 

የአንድነትን ሃይል 
ከእኛ በቀር የደረሰበት 
የለም። የቆምነው ግን 
ከዚህ እውነት በራቀ 
መንገድ ላይ ነው። 

ስፍራችንን እንወቅ… 
ወደሚጠቅመን 

የጋራ ህልም እንጓዝ። 
አገራችን ለጀመረችው 

የእርቅና የምክክር 
ጉባኤ ሁላችንም 
ልባችንን ከፍተን 

ወደ ሰላም መሄድ 
አለብን። የሁሉንም 
በር በሚያንኳኳው 
አገራዊ ምክክር ፍሬ 
እንደምናፈራ ተስፋ 
አለን። በዚህ የተስፋ 
ፍኖት ውስጥ ቆመን 
ለትውልድ የሚቆይ 

የአባቶቻችንን 
አይነት የጋራ ታሪክ 
እንደምንጽፍ ጽኑ 

ተስፋ አለኝ። ከቅያሜ 
ወጥተን በእርቅና 

በመከባበር ስሜት፣ 
በአባቶቻችን የአንድነት 
መንፈስ የምንናፍቃትን 

ኢትዮጵያ መፍጠር 
አለብን።

ሳይንስና ቴክኖሎጂ
የመንግሥት ተቋማትና ዲጂታል አገልግሎቶች

በጋዜጣው ሪፖርተር

.  ከቅርብ ጊዜ ወዲህ የዲጂታል ቴክኖሎጂ ሥርዓትን 
በኢትዮጵያ ውስጥ ለመዘርጋት የሚደረገው ጥረት ፈጣን 
እመርታ እያሳየ መሆኑን በርካታ መረጃዎች ያመለክታሉ።  
አብዛኛውን ጊዜ በአገራችን ዜጎች በተለያየ ተቋማት 
ውስጥ አገልግሎት ለማግኘት ሲሄዱ በአሰራር ሥርዓትና 
በአገልግሎት አሰጣጥ ቅልጥፍና ምሬት ውስጥ እንደሚገቡ 
ይነገራል። ይህ አይነት ችግር የሚፈጠረውም  ወቅቱ 
የፈጠረውን ቴክኖሎጂ በመጠቀም ጊዜን፣ ጉልበትንና 
ገንዘብን በሚቆጥብ መልኩ ለደንበኞች አገልግሎት 
ለመስጠት የሚያስችል ቁርጠኝነት፣ አቅምና እውቀት 
ማነስ እንደሆነ ይነገራል። 

ምስጋና ለዘመኑ ቴክኖሎጂ ውጤቶች ይግባና አሁን 
አሁን ዓለማችን  ፈጣን ርቀት የማይገድበው ጉልበትና ጊዜን 
የማያባክን የአሰራር ሥርዓትን በመዘርጋት ላይ ትገኛለች። 
ይህ የአራተኛው ትውልድ የሳይንስ፣ ቴክኖሎጂ፣ ዲጂታል 
ሥርዓት አያሌ ተግባራትን ለማከናወን እንዲቀል 
ጉልህ ድርሻ እየተጫወተ ይገኛል። አገራት የኢኮኖሚ፣ 
ማሕበራዊና መሰል ዘርፎችን ከቴክኖሎጂና ዲጂታል 
ሥርዓት ጋር በማዋሃድ የበላይነትን ለመውሰድ ጥረት 
ያደርጋሉ።

ኢትዮጵያ በሳይንስና ቴክኖሎጂ ዘርፍ ይህ ነው 
የሚባል አመርቂ ውጤት ማስመዝገብ ባትችልም አሁን 
አሁን ግን ተስፋ ሰጪ ጥረቶች እየታዩ ይመስላሉ። 
ከቅርብ ዓመታት ወዲህ  ወጣት የፈጠራ ባለሙያዎች 
ብቅ ብቅ እያሉ ነው። መንግሥት ለዘርፉ ትኩረት 
በመስጠትና ማእከሎችን በመገንባት እንዲሁ ልዩ ልዩ 
አገልግሎቶች በዲጂታል ሥርዓት እንዲመሩ በማድረግ 
የአራተኛውን ትውልድ የውድድር መንገድ ቀስ በቀስ 
እየተቀላቀለ ይመስላል። ለዚህ ማሳያ እንዲሆነን  አሁን 
ላይ በመንግሥት መሥሪያ ቤቶች የሚሰጡ የዲጂታልና 
ኦላይን አገልግሎቶችን በምሳሌነት በዛሬው የሳይንስና 
ቴክኖሎጂ አምድ ላይ እናንሳ። 

የኦላይን አገልግሎት
ዜጎች በተለያየ ምክንያት ወደ መንግሥት ተቋማት 

አገልግሎት ለማግኘት ይሄዳሉ። ይሁን እንጂ ፈጣንና 
ጊዜን የሚቆጥብ የአሰራር ሥርዓት ይፈትናቸዋል። 
አገራት ይሄን ችግር ለመቅረፍና ደንበኞችን ማእከል 
ያደረጉ አሰራር ሥርዓቶችን ይዘረጋሉ። ከዚህ ውስጥ 
የዲጂታል ክፍያ መንገድ አንዱ ነው። ይህ ሂደት አሁን ላይ 
በዓለማችን እጅግ ቀልጣፋና ተመራጭ ነው። በኢትዮጵያ 
ውስጥ መሰል ሥርዓት ለመዘርጋት ጥረቶች እተደረጉ 
እንደሚገኝ የዘርፉ አንቀሳቃሽ ሚኒስትር መሥሪያ ቤት 
ይፋ አድርጓል። ጥቂት ይሁኑ እንጂ ከዚህ ቀደምም 
የበይነ መረብን በመጠቀም ክፍያን ከመፈፀም ጀምሮ 
መሰል አግልግሎቶችን  የሚሰጡ ተቋማት ነበሩ። አሁን 
ደግሞ ይሄን ሥርዓት በእጥፍ ለማሳደግ እየተሰራ መሆኑን 
አውቀናል።

ከእነዚህ ሙከራዎች መካከል የኢትዮጵያ መንግሥት 
የኦንላይን አገልግሎት ክፍያዎችን በዲጂታል አማራጭ 
እንዲፈፀሙ ሊያደርግ መሆኑን ነው። ለምሳሌ ያክል 
የኢኖቬሽንና ቴክኖሎጂ ሚኒስቴር፣ የኢትዮጵያ ንግድ 
ባንክ እና ማስተር ካርድ የመንግሥት አገልግሎት የክፍያ 
ሥርዓትን ለማዘመን የሚያስችላቸውን ስምምነት በቅርቡ  
ተፈራርመው ነበር። ይሄ እርምጃ የዲጂታልና ኦላይን 
ሥርዓት በአገራችን የአገልግሎት ዘርፍ ላይ ወደፊት 
የሚኖራቸውን ድርሻ የሚያመላክት ይመስላል። ለመሆኑ 
“የኦላይን ክፍያዎችን በዲጂታል አማራጭ” ስንል ምን 
ማለታችን ነው። ለዚህ ጉዳይ ሚኒስቴር መሥሪያ ቤቱ 
መልስ ይኖረዋል።

የኢትዮጵያ መንግሥት የማስተር ካርድ የክፍያ 
አማራጭን ከኢ ሰርቪስ አገልግሎት ፖርታል ጋር 
በማቀናጀት ዜጎች ክፍያዎችን ኦንላይን እንዲፈፀሙ 
የሚያስችል ነው። ጉዳዩን ዘርዘር ባለ መንገድ 
የሚያስረዱት  የኢኖቬሽንና ቴክኖሎጂ ሚኒስትር ዶክተር 
በለጠ ሞላ ጥረታችን ኢትዮጵያን ከጥሬ ገንዘብ ህትመትና 
ስርጭት ወጪ ማላቀቅና የዲጂታል ትራንስፎርሜሽን 
ስትራቴጂያችን ተግባራዊ ማድረግ መሆኑን ይገልፃሉ። 
ከማስተር ካርድ ጋር የሚደረገው ትብብር ሁለገብ ዲጂታል 
የክፍያ መፍትሄዎችን በማቅረብ ዜጎች በማንኛውም የባንክ 
ካርድ ክፍያ እንዲፈፀሙ ያስችላቸዋል። የገቢ አሰባሰብን 

ለማሻሻል እና የተቀላጠፈ አገልግሎት ለመስጠት ያግዛል።
የማስተር ካርድ የምስራቅ አፍሪካ ሥራ አስኪያጅ 

ሸርያር አሊ ቀልጣፋ፣ ደህንነቱ የተጠበቀ እና ፈጠራ 
የታከለበት የዲጂታል የክፍያ አማራጮችን በመዘርጋት 
የኢትዮጰያ መንግሥትን የዲጂታል ኢኮኖሚ ግንባታ 
እንደሚደግፉ ነው የሚገልፁት።

ከውጭ አገራት ጭምር ባሉበት ቦታ ሆነው 
ለተጠቀሙት የመንግሥት አገልግሎት በማስተር ካርድ 
የክፍያ አማራጭ ክፍያዎችን ኦንላይን መክፈል ይችላሉ። 
በመጀመሪያው ዙር የትግበራ ምዕራፍ የኢትዮጵያ ሲቪል 
ማሕበራት ድርጅት አባላት ይህንን የክፍያ መተግበሪያ 
አማራጭ በመጠቀም ፍቃድ ለማውጣትና ለማደስ 
በማንኛውም የክፍያ ካርድ አይነት ክፍያ መፈፀም 
ይጀምራሉ። ይህንን አሰራር ለመተግበር ማስተር ካርድ 
እና የኢኖቬሽንና ቴክኖሎጂ ሚኒስቴር ስምምነት ላይ 
የደረሱት በ2020 ሲሆን ይህም “ዲጂታል ኢትዮጵያ 
2025 ስትራቲጂን” መሰረት በማድረግ ነው።

ከዚህ ስምምነት መረዳት የምንችለው የኢትዮጵያን 
የክፍያ ሥርዓት በዲጂታል ኦላይን በማስተሳሰር 
ከየትኛውም የዓለም ክፍል የሚገኙ ዜጎች አገልግሎቱን 
ያለምንም መጉላላት እንዲያገኙ እድል መፍጠሩን ነው።

ድንበር ተሻጋሪ ዲጂታል ሥርዓት
ከላይ ላነሳነው ርእሰ ጉዳይ ተጨማሪ አስረጂ 

ተግባር የሚሆነን ደግሞ በትራንስፖርቱ ዘርፍ የዲጂታል 
ሥርዓት ኢትዮጵያ ከጎረቤት አገራት ጋር እየዘረጋች ያለው 
ቴክኖሎጂን ይመለከታል። እንደሚታወቀው ኢትዮጵያ 
ከውጭ የምታስገባቸውን ምርቶች በጎረቤት አገራት 
ወደብ ተጠቅማ እንደምታመጣ የሚታወቅ ነው። ይህ 
ተግባር ደግሞ በተለይ አሁን ላይ በዲጂታል ቴክኖሎጂ 
የማይታገዝ ከሆነ ከጊዜ፣ ጉልበትና አላስፈላጊ ወጪ ጋር 
ተያይዞ ኪሳራዎች  መፈጠራቸው አይቀርም። 

በዚህ ዘርፍ ላይም የኢትዮጵያ መንግሥት 
መሻሻሎችን ለማምጣት ሳይንሳዊ መፍትሄን እየፈለገ 
ይገኛል። ለዚህ ጥሩ ምሳሌ የሚሆነን ኢትዮጵያ እና 
ጅቡቲ የዲጂታል ድንበር ተሻጋሪ ትራንስፖርት ሥርዓት 
ለመገንባት መስማማታቸው ነው። ለመሆኑ “ድንበር 
ተሻጋሪ ዲጂታል ትራንስፖርት” ስንል ምን ማለታችን 
ይሆን? ሁለቱ አገራትስ በምን መልኩ ነው ይሄን ሥርዓት 
የዘረጉት?

ኢትዮጵያ እና ጅቡቲ የዲጂታል ድንበር ተሻጋሪ 
ትራንስፖርት እና የሎጂስቲክስ ሥርዓትን በትብብር 
ለመምራትና መረጃዎችን መጋራት የሚያስችል 
የመግባቢያ ስምምነት ነው የተፈራረሙት። ይህ 
ስምምነትም በጋራ ተጠቃሚነት ላይ የተመሰረተ እና 
ከዚህ ቀደም የነበረውን ኋላቀር የመረጃ አያያዝ በማዘመን 
ዘርፉን ለማሳደግ እንደሚረዳ መገንዘብ ይቻላል። 
በተለይ ኢትዮጵያ አገልግሎቶችን በኦላይንና ዲጂታል 

ሥርዓት በመምራት በምታደርገው ጥረት ላይ አዲስ እሴት 
የሚጨምር ነው። በተለይ የሁለቱ አገራት የትራንስፖርት 
ስምምነት መረጃዎቹ ደህንነታቸው በተጠበቀ ሁኔታ 
እና በሕጋዊ አካሄዶች ለመከወን የሚያስችላቸው ነው። 
የትራንስፖርት እና ሎጂስቲክስ በተመለከተ የቴክኖሎጂ 
ሥርዓት ለመዘርጋት የተስማሙት ኢትዮጵያና  ጅቡቲ 
የጭነት ትራንስፖርት ሥርዓታቸውን ለማሳለጥ ጠቀሜታ 
እንዳለው አምነውበታል።

ነዳጅና የኦላይን አገልግሎት
የነዳጅና ኢነርጂ ዘርፍ በዲጂታል ቴክኖሎጂ 

መመራት ካለበት ዘርፍ ውስጥ ቀዳሚው ነው። 
መንግሥትም ከፍተኛ ሀብት የሚያንቀሳቅሰውን ይህን 
ተቋም በቴክኖሎጂና ሳይንሳዊ አሰራር ሥርዓት ለማገዝ 
እየተንቀሳቀሰ መሆኑን በቅርቡ ይፋ እየሆኑ ካሉት 
መረጃዎች መገንዘብ ይቻላል። ከዚህ ውስጥ ደግሞ 
ለዛሬው ርእሰ ጉዳያችን አስረጂ የሚሆነን ከሰሞኑ 
የነዳጅና ኢነርጂ ባለሥልጣን 46 አገልግሎቶቹን ኦንላይን 
ለመስጠት የሚያስችለውን ሥርዓት አስመርቆ ማስጀመሩ 
ነው። 

የኢኖቬሽን ቴክኖሎጂ ሚኒስቴር ያደረሰን መረጃ 
እንደሚያሳየው አገልግሎቶቹ ሙሉ ለሙሉ በሚኒስቴሩ 
የለሙ ሲሆን የኤሌክትሪክ ሥራዎች የሙያ ብቃት 
ማረጋገጫ መስጠት፣ እድሳት ማድረግ፣ ምትክ መስጠት፣ 
አዲስ ጊዜያዊና ቋሚ የኢነርጂ አገልግሎት ኩባንያ 
ፍቃድ መስጠት፣ ኦን ግሪድ የኤሌክትሪክ ማስፋፊያ፣ 
ማመንጨትና ማከፋፈያ የሥራ ፍቃድ መስጠት፣ ንግድ 
ፍቃድ ማደስ እና ሌሎችንም የያዘ ነው። ተመርቀው 
ወደ ሥራ የገቡት አገልግሎቶች አጠቃላይ በኦንላይን 
የሚሰጡ የመንግሥት አገልግሎቶችን ብዛት ወደ 331 ከፍ 
አድርጎታል።

የኢኖቬሽንና ቴክኖሎጂ ሚኒስቴር በኤሌክትሮኒክ 
አገልግሎት ውስጥ ማነቆ የነበረውን የሕግ ማዕቀፍ 
አለመኖር ችግር ለመቅረፍ ፀድቆ ወደ ሥራ ከገባው 
የትራንዛክሽን አዋጅ በተጨማሪ የተለያዩ ሕግና 
መመሪያዎች እየተዘጋጁ ይፋ አድርጓል። የዲጂታል 
ኢኮኖሚን ለመገንባት በሚደረገው ጥረት ውስጥ 
የተቋማት ቅንጅታዊ አሰራር ወሳኝ መሆኑን መስሪያቤቶቹ 
በማመን በትብብር የኦላይን ዲጂታል የአሰራር ሥርዓትን 
በጋራ መዘርጋት ችለዋል።

ይህ የዲጂታል ኦላይን ሥርዓት በመግቢያችን ላይ 
እንዳነሳነው በወረቀት ሲሰጡ የነበሩ አገልግሎቶች 
የሚያስቀር ሲሆን፤ በዲጂታል ሥርዓት በተደራጀ መልኩ 
መስጠታቸው የተቀላጠፈ አገልግሎት ለተገልጋዮች 
ለመስጠት ያስችላል። የኢኖቬሽንና ቴክኖሎጂ ሚኒስቴር 
እና የነዳጅና ኢነርጂ ባለሥልጣን የለሙት አገልግሎቶች 
ሳይቆራረጡ ለአገልግሎት ፈላጊዎች አገልግሎት እንዲሰጡ 
ለማድረግና በጋራ ለመስራት የሚያስችላቸውን ስምምነት 

ተፈራርመዋል።
ከዚህ ጋር በተያያዘ መንግሥት  ተቋማቶቹን 

በዲጂታል ሥርዓት ለማስተሳሰር የሚያደርገውን ጥረት 
ቀጥሎበት ልክ እንደ ሌሎቹ ሁሉ የንግድና ቀጠናዊ ትስስር 
ሚኒስቴር ስድስት አገልግሎቶቹን በኦንላይን መስጠት 
መጀመሩን ይፋ የተደረጉ መረጃዎች ያመለክታሉ። እነዚህ 
የዲጂታል ቴክኖሎጂ ውጤቶች በተመሳሳይ በኢኖቬሽንና 
ቴክኖሎጂ ሚኒስቴር የለሙ ሲሆን የፈሳሽ አገልግሎት ቦቴ 
ትክክለኛነት ማረጋገጫ፣ ድጋሚ ትክክለኛነት ማረጋገጫ፣ 
ምትክ ማረጋገጫ፣ ምትክ መለያ ቁጥር፣ የሚዛን ልኬት 
ትክክለኛነት ማረጋገጫና ምትክ ማረጋገጫ አገልግሎቶች 
ናቸው። 

የንግድና ቀጠናዊ ትስስር ሚኒስትር ዴኤታ አቶ 
እንዳለ መኮንን የፈሳሽ ጭነት አገልግሎት ላይ የሚታዩ 
ችግሮችን በቴክኖሎጂ ለመፍታት እና ፍትሃዊ ውድድር 
እንዲኖር ለማድረግ እየተሰራ መሆኑን ይናገራሉ። 

አገልግሎቶቹ በኦንላይን መስጠታቸው ግልፅ፣ 
ቀልጣፋና ተጠያቂነት የሰፈነበት አሰራር እንዲኖርና 
ተገልጋዩ በከፈለበት ልክ አገልግሎት እንዲያገኝ 
የሚያስችል ነው። 

የኢኖቬሽንና ቴክኖሎጂ ዜጎች የመንግሥት 
አገልግሎቶችን በተቀላጠፈ ሁኔታ ባሉበት ሆነው 
እንዲያገኙ ለማድረግ እየሰራ መሆኑን መረጃዎች 
ያመለክታሉ። እስካሁን በ25 አገልግሎት ሰጪ ተቋማት 
282 የሚጠጉ አገልግሎቶች ለምተው በሥራ ላይ 
መሆናቸውን የተናገሩት ሚኒስትር ዴኤታዋ በዚህ አመት 
400 የመንግሥት አገልግሎቶችን ኦንላይን ለማድረግ 
እየተሰራ መሆኑን ያገኘነው መረጃ ያመለክታል። የለሙት 
ሥርዓቶች ሳይቆራረጡ ለማሕበረሰቡ አገልግሎት 
እንዲሰጡ ለማድረግ የሚያስችል ስምምነት የኢኖቬሽንና 
ቴክኖሎጂ ሚኒስቴርና በመንግሥት የሚተዳደሩት 
ተቋማት ያደርጋሉ።

እንደ መውጫ
ከላይ በተለያዩ መረጃዎች ለመመልከት እንደሞከርነው 

መንግሥት አገልግሎት የሚሰጥባቸው ተቋማት ቀልጣፋ፣ 
ተአማኒና ጥራትን መሰረት ያደረጉ እንዲሆኑ ለማድረግ 
እየሰራ መሆኑን ነው። ይሁንና በዲጂታል ቴክኖሎጂ 
ዘርፍ ዓለማችን በፈጣን ለውጥ ውስጥ ከመገኘቷ 
አንፃር ኢትዮጵያ ብዙ ርቀትን መጓዝ ይጠበቅባታል። 
በተለይ የፈጠራ ባለሙያዎችን በማፍራት፣ ተቋማት 
ሳይንስና ቴክኖሎጂን መሰረት ያደረጉ አገልግሎቶችን 
በጥራት መስጠት የሚችሉበት ቁመና እንዲኖራቸው 
አድርጎ በመገንባት እንዲሁም ማሕበረሰቡ ለኦላይን 
ዲጂታል አገልግሎቶች ቀና አመለካከትና የተሟላ ግንዛቤ 
እንዲኖረው በማድረግ አሁን ካለው በተሻለ የቴክኖሎጂ 
ልቀት አድማሱን ማስፋት ያስፈልጋል በማለት የዛሬውን 
ርእሰ ጉዳይ ማጠንጠኛ እዚህ ላይ እንቋጫለን ። ሰላም! 

የነዳጅና ኢነርጂ ዘርፍ 
በዲጂታል ቴክኖሎጂ መመራት ካለበት 

ዘርፍ ውስጥ ቀዳሚው ነው። መንግሥትም ከፍተኛ 
ሀብት የሚያንቀሳቅሰውን

 ይህን ተቋም በቴክኖሎጂና
 ሳይንሳዊ አሰራር ሥርዓት ለማገዝ 
እየተንቀሳቀሰ መሆኑን በቅርቡ ይፋ 

እየሆኑ ካሉት መረጃዎች መገንዘብ ይቻላል።



ፖለቲካና ወቅታዊ

ወቅታዊ ትንታኔ

ሰብአዊነትን ያስቀደመው የመንግሥት ውሳኔ ግቡን እንዲመታ!
ታምራት ተስፋዬ

በሰሜን ኢትዮጵያ በ2013 ዓ.ም ጥቅምት ወር 
መጨረሻ ላይ ተቀስቅሶ ወደ አማራ እና አፋር ክልሎች 
በተስፋፋው ጦርነት ምክንያት ከፍተኛ ሰብአዊ እና ቁሳዊ 
ጉዳት ደርሷል፣ በሚሊዮን የሚቆጠሩ ሰዎችም ለተለያዩ 
ችግሮች ተዳርገዋል። በተለይ ከትግራይ ክልል በርካታ 
ዜጎች ሰብአዊ ድጋፍ ፍለጋ ወደ አዋሳኝ አማራ ክልል 
እየጎረፉ ናቸው፡፡

ይሕን ያስተዋለው የፌዴራል መንግሥትም በከፍተኛ 
ችግር ውስጥ የሚገኙ ዜጎችን ሕይወት ለመታደግና 
እንግልታቸውን ለመቀነስ ይቻል ዘንድ  የተለያዩ 
እርምጃዎችን መውሰድ አስፈላጊ ሆኖ እንዳገኘው 
አሳውቋል፡፡ ለሰብዓዊነት ሲባልም ከሐሙስ መጋቢት 15 
ቀን 2014 ዓ. ም.ከሰዓት ጀምሮ ግጭት የማቆም ውሳኔ 
አስተላልፏል።

ውሳኔው ከተወሰነበት ቀን አንስቶም በርካታ 
እርምጃዎችን እየወሰደ ይገኛል፡፡ በሳምንት ሁለት ጊዜ 
ይደረግ የነበረውን የአየር በረራ በየቀኑ እንዲደረግ 
ለተለያዩ ዓለም አቀፍ የሰብአዊ እርዳታ አቅራቢ ተቋማት 
ፍቃድ ሰጥቷል፡፡ በዚህም መሠረት የመድኃኒት፣ የሕክምና 
መሣሪያዎች፣ ገንዘብና አልሚ ምግቦችን ረጂ ድርጅቶች 
በቻሉት መጠን በአየር ትራንስፖርት መጓጓዝ ጀምረዋል፡፡

ይህ የመንግሥት ጥረት እና ቁርጠኝነት የሰብዓዊ 
ሁኔታውን በማሻሻል ረገድ የሚኖረው ስኬት 
የሚረጋገጠው በሌላኛው ወገን የሚገኘው አካል 
በተመሳሳይ ለዚህ ዓላማ በሚኖረው  ቁርጠኝነት ልክ 
መሆኑን ያስገነዘበው የፌዴራል መንግሥት፣ ውሳኔው 
የተፈለገውን ውጤት ማምጣት እንዲችል አሸባሪው 
የሕወሓት ቡድን ከማንኛውም የጥቃት እንቅስቃሴ 
እንዲታቀብ እና በጉልበት ከያዟቸው  የአጎራባች ክልል 
አካባቢዎች ለቆ እንዲወጣም ጠይቋል።

ዓለም አቀፉ ማሕበረሰብ በፌዴራል መንግሥቱ 
ውሳኔ መደሰቱን በተለያየ መንገድ  ገልጿል፡፡ የአውሮፓ 
ሕብረት ጉዳዩን አስመልክቶ በማሕበራዊ ትስስር ገጹ 
ባሰፈረው ጽሁፍ፣ የኢትዮጵያን የመንግሥት  ውሳኔ 
እንደሚደግፍ ገልጿል፡፡  ሕብረቱ የሰብዓዊ እርዳታ 
ለሚያስፈልጋቸው ዜጎች ሁሉ አስፈላጊውን ድጋፍ 
በፍጥነት ለማድረስ ዝግጁ መሆኑንም አስታውቋል።

የተለያዩ አገራትም ውሳኔውን አወድሰውታል፡፡ 
ውሳኔው ይፋ መደረጉን ተከትሎ አዎንታዊ ምላሽ ከሰጡት 
መካከል የዩናይትድ ኪንግደም እና የአሜሪካ መንግሥታት 
ይገኙበታል። የአሜሪካ የውጭ ጉዳይ ሚኒስትር አንቶኒ 
ብሊንከን የኢትዮጵያ መንግሥት ግጭት ለማቆም መወሰኑ 
እና የሰብዓዊ እርዳታ ለማድረስ ከረድኤት ድርጅቶች ጋር 
ለመስራት ያሳየው ቁርጠኝነት የሚደነቅ ነው ብለዋል።

የመንግሥት ውሳኔው ድጋፍ ለሚሹ ኢትዮጵያውያን 
በፍጥነት ለማቅረብ አስፈላጊ እርምጃ መሆኑን 
በመጥቀስም፣ ለአገሪቱ ደህንነትና ብልጽግና ሁሉን 
አካታች የሆነ ፖለቲካዊ ሂደት ለማስጀመር መሠረት 
እንደሚሆንም አሳውቃለች፡፡

የዩናይትድ ኪንግደም የአፍሪካ ጉዳዮች ሚኒስትር 
ቪኪ ፎርድ ለሰብዓዊ አቅርቦት ሲባል የኢትዮጵያ 
መንግሥት የወሰነው ውሳኔ አጥብቀን እንደግፋለን›› 
ብለዋል። ቪኪ   ፎርድ ፣ የትግራይ ባለሥልጣናት ተኩስ 
በማቆምና ከአፋር በመውጣት ምላሽ መስጠት አለባቸው” 
ብለዋል። ቱርክም ውሳኔውን አድንቃ ‹‹ለግጭቱ መፍትሔ 
ለማፈላለግ ትክክለኛ እርምጃ›› ብላዋለች፡፡

የተባበሩት መንግሥታት ድርጅት ዋና ፀሀፊ አንቶኒዮ 
ጉተሬዝም፤ የኢትዮጵያ መንግሥት ለሰብዓዊነት ሲባል 
ግጭት ለማቆም መወሰኑን እንደሚያደንቁ አውስተው፣ 
አሁን የታዩት አዎንታዊ ለውጦች በፍጥነት ወደ መሬት 
ወርደው መተርጎም እንዳለባቸውም አሳስበዋል፡፡ 
ሁሉም አካላት ድጋፍ ለሚያስፈልጋቸው አካባቢዎች 
በሙሉ ሰብአዊ እርዳታዎች ያለመስተጓጎል እንዲገባ 
እንዲያመቻቹም  አጽእኖት ሰጥተውታል፡፡

ከውሳኔው በኋላ የኢትዮጵያ መንግሥት በትግራይ 
ክልል ያሉ ዜጎችን ለመታደግ ሁሉንም አማራጮች 
በመጠቀም እርዳታውን ለማቅረብ እንቅስቃሴ ውስጥ 
የገባ ቢሆንም  ይሁንና የሌላኛውን ወገን ቅን ትብብር 
ማግኘት አልቻለም፡፡

ምንም እንኳን የመንግሥት ውሳኔን ተከትሎ 
አሸባሪው ሕወሓት ባወጣው መግለጫ ለዚሁ የግጭት 
አቁም እርምጃ ተባባሪ መሆኑን ቢያሳውቅም፣ 
ከሕወሓት በኩል አስፈላጊው ትብብር ባለመኖሩ በተለይ 
በመጀመሪያዎቹ ቀናት በየብስ  አማራጭ ወደ  ትግራይ 
ክልል እርዳታ ማድረስ አልተቻለም፡፡

የአሸባሪው የሕወሓት ኃይሎች በተደጋጋሚ መንገድ 
በመዝጋት ወደ ክልሉ እርዳታ እንዳይገባ የሚያደርጉ 
ሲሆን በሌላ በኩል ደግሞ ‹‹የትግራይ ሕዝብ የእርዳታ 
አቅርቦት ስላላገኘ በረሃብ አደጋ ላይ ነው በማለት ክስ  

ሲያሰሙም ይደመጣሉ፡፡
ከቀናት በፊትም የሽብር ቡድኑ በተለይ በበራህሌ፤ 

ኮነባና አብአላ አካባቢዎች ተኩስ በመክፈቱም ዕርዳታ 
የጫኑ ተሽከርካሪዎች ሰመራ ከተማ ለመቆም ተገደውም 
ነበር፡፡ የአፋር ክልል አመራሮችም  መጋቢት 22 ቀን 
2014 ከኢትዮጵያ ፕሬስ ድርጅት ጋር በነበራቸው ቆይታ 
እርዳታው እክል እንደገጠመው አረጋግጠዋል፡፡

 የአፋር ክልል ኪልበቱ ረሲ ዞን /ዞን ሁለት/ 
የሎጂስቲክስ አስተባባሪ አቶ አብዱ መሃመድ ለኢትዮጵያ 
ፕሬስ ድርጅት እንደገለጹትም፤ የአሸባሪው ሕወሓት 
ቡድን በአፋር ክልል ወረራ በመፈጸም በራህሌ፤ ኮነባና 
አብአላ አካባቢዎች ተኩስ ከፍቷል። ‹፣ይህ የጥፋት ድርጊቱ 
የሰብዓዊ ዕርዳታ ጭነው ወደ ትግራይ ክልል ሊገቡ የነበሩ 
ተሽከርካሪዎች እንቅስቃሴ ላይ እክል ፈጥሯል። በዚህ 
የተነሳ ዕርዳታ የጫኑ 20 ከባድ ተሽከርካሪዎች በሰመራ 
ከተማ ቆመዋል›› ብለዋል፡፡

‹‹አሸባሪው የሕወሓት ቡድን በከፈተው ጦርነት 
የተነሳ በርካታ የአፋር ነዋሪዎች ተፈናቅለዋል›› ያሉት 
አቶ አብዱ፤ ይሁንና የትግራይ ሕዝብም የኢትዮጵያ 
አካል ነው በሚል ሕብረተሰቡ የሰብዓዊ ዕርዳታ የጫኑ 
ተሽከርካሪዎች እንዲያልፉ ትብብር ቢያደርግም የሽብር 
ቡድኑ በከፈተው ጦርነት የተነሳ ተሽከርካሪዎቹ አብዓላ 
እንኳን መድረስ አልቻሉም›› ብለዋል።

‹‹አሸባሪ ቡድኑ ግን የእራሱን ጥፋት ለመሸፋፈን 
መንግሥት እርዳታ ወደ ትግራይ እንዳይገባ አድርጓል 
የሚል ክስ በተደጋጋሚ ማቅረቡ ቡድኑ ውሸትን እንደ 
አንድ የማደናገሪያ ስልት የሚጠቀምበት መሆኑን ያረጋገጠ 
ነውም›› ብለውታል፡፡

‹‹አሸባሪው ሕወሓት በአፋር ክልል የሚያደርገውን 
ጦርነትና ግጭት አባባሽ ድርጊቶች የሚያቆም ከሆነ 
ዕርዳታ የጫኑ ተሽከርካሪዎች ያለምንም ችግር 
ወደትግራይ ክልል መግባት ይችላሉ›› ያሉት አቶ አብዱ፤ 
ለዚህም መላው የአፋር ሕዝብና መንግሥት በቀናነት 
ትብብር እንደሚያደርግ አስታውቀዋል።

መረጃዎች እንደሚያመላክቱት፣ አሸባሪው የሕወሓት 
ቡድን በአፋር  ክልል ወረራ በመፈፀም አምስት 
ወረዳዎችንና አንድ  የከተማ አስተዳደርን ይዟል፡፡ 
በወረራው 600 ሺህ ሰዎች ከአፋር ክልል የተፈናቀሉ  
ሲሆን፤ ከዚህ ውስጥ በተለይ ከዞን ሁለት 480 ሺህ ሰዎች   
ተፈናቅለዋል፡፡

የአፋር ክልል የብልጽግና ፓርቲ አፋር ክልል  
ቅርንጫፍ ጽሕፈት ቤት ምክትል ኃላፊ አቶ ሁሴን 
እንደሚገልጹት ከሆነ ግን፣ የአፋር ሕዝብ በሽብር 
ቡድን የተነሳ ጉዳት  እየደረሰበት ቢሆንም የትግራይ 
ሕዝብም እንደኛው ችግር  ውስጥ ያለ ኢትዮጵያዊ ነው 
በሚል ስሜት የሰብዓዊ እርዳታ አቅራቢ ተሽከርካሪዎች 
እንዲያልፉ ትብብር እያደረገ  ይገኛል፡፡ 

ይሁንና አሸባሪው ሕወሓት በአብዓላና በተለያዩ  
የአፋር አካባቢዎች በከፈተው ጦርነት የተነሳ  
ተሽከርካሪዎች ወደ ትግራይ ክልል ገብተው የጫኑትን  
እርዳታ ማድረስ አልቻሉም  ያሉት አቶ መሐመድ፣ 
የቡድኑ እኩይ ተግባርም እርባና ቢስ የፖለቲካ ቁማር 
ስለመሆኑን ሳይጠቁሙ አላለፉም፡፡

የመንግሥት ኮሙኒኬሽን አገልግሎት በበኩሉ 
የኢትዮጵያ መንግሥት የሰብዓዊ እርዳታ አቅርቦት 
በተመለከተ ባወጣው መግለጫ፣ በወቅቱ የአብኣላ 
የዕርዳታ ማስተላለፊያ መንገድ በሕወሓት ታጣቂዎች 
በመዘጋቱ የተነሳ 43 የጭነት  መኪና የእርዳታ እህል የጫኑ 
ተሽከርካሪዎች ወደ ትግራይ  ክልል ሊገቡ እንዳልቻሉ 
ገልፆ በተለይም 20 የጭነት መኪናዎች የእርዳታ እህሉን 
እንደጫኑ በአፋር ክልል በሠመራ ከተማ መቆማቸውንም 
አረጋግጦም ነበር፡፡

ይሁንና ከቀናት በኋላ በዓለም ምግብ ድርጅት 
አማካኝነት 21 ከባድ የጭነት መኪናዎች የእርዳታ እህል 
በመጫን በአፋር ክልል በአብኣላ መንገድ የሰብአዊ 
እርዳታ በየብስ ትራንስፖርት ወደ ትግራይ ክልል ማጓጓዝ 
መጀመራቸውን አሳውቋል፡፡

ጉዳዩን በሚመለከት አስተያየት የሚሰጡ አካላት  
በአንፃሩ፣ ይህን መንገድ የመክፈትና የመዝጋት የፖለቲካ 
ጨዋታ አዋጭ አለመሆኑን በማስረገጥ በተለይ ፌዴራል 
መንግሥት ይፋ ያደረገው ውሳኔ የተፈለገውን ውጤት 
ማምጣት እንዲችል አሸባሪው የሕወሓት ቡድን 
ከማንኛውም የጥቃት እንቅስቃሴ መታቀብ እንዳለበት 
ይገልፃሉ፡፡

በጉዳዩ ላይ አስተያየታቸውን ካጋሩን መካከልም 
የቀድሞ የኢትዮጵያ ሠራዊት የድጋፍና የልማት ማሕበር 
ፕሬዚዳንት ሃምሳ አለቃ ብርሃኑ አማረ አንዱ ናቸው፡፡ 
በሰሜን ኢትዮጵያ በ2013 ዓ ም. ጥቅምት ወር መጨረሻ 
ላይ ተቀስቅሶ ወደ አማራ እና አፋር ክልሎች በተስፋፋው 
ጦርነት ምክንያት ከፍተኛ  ሰብአዊ እና ቁሳዊ ጉዳት 
መድረሱን የገለጹት ሃምሳ አለቃው፣ የትግራይ ሕዝብም  
ዋነኛ የቀውሱ ሰለባ እንደሆነ ይጠቁማሉ፡፡

በአሁኑ ወቅትም የፌዴራል መንግሥት የትግራይ 
ክልል ሕዝቡን ካለበት ትልቅ ቀውስ በተለይም ከረሃብ 
ለመታደግ መውሰድ ያለበትን እርምጃ እየወሰደ  ነው›› 
የሚሉት ሃምሳ አለቃ ብርሃኑ፣ አስፈላጊውን መስዋትነትና 
ዋጋ በመክፈል በተለይም ሕዝብን ከረሃብ ለመታደግ 
እርዳታ እንዲገባ  እየደረገ  ስለመሆኑ ይጠቁማሉ፡
፡ መንግሥት ባገኘው አጋጣሚ  በመጠቀም፣ በተለይ 
ለረሃብ ለተጋለጠው ሕዝብ እያደረገ ያለው ድጋፍ 
ታላቅነትን የሚመሰክር ነው›› ይላሉ፡፡

ይሁንና የመንግሥት ሃሳብና አቋም ባለመደገፍ 
እርባና ቢስ የፖለቲካ ትርፍ ለማትረፍ ሰብአዊ እርዳታዎች 
ተደራሽ እንዳይሆኑ መከልከል እጅግ ከፍተኛ ወንጀል 
ስለመሆኑ የሚያሰምሩበትት ሃምሳ አለቃው፣ በዚህ 
አይነት ተግባርም በቀጥታም ይሁን በተዘዋዋሪ የሚጎዳው 
ሕዝብ ስለመሆኑ አጽእኖት ይሰጡታል፡፡

ችግር ላይ ለሚገኝ ሕዝብ መፍትሄ መሆንና በፍጥነት 
መድረስና አስፈላጊውን ዋጋ  በመክፈል እርዳታ እና 
ድጋፍ የሚደርስለትን መንገድ ማመቻችት እንጂ  በተለያየ 
መንገድ እንቅፋት  መፍጠር  ኪሳራ እንጂ አንድም ትርፍ 
እንደሌለውም አፅእኖት ይሰጡታል፡፡ ተግባሩንም በራስ 
ላይ ከመጫወት ጋር ያነፃፅሩታል፡፡

በአሁኑ ወቅትም የአሸባሪው የሕወሓት ኃይሎች 
በተደጋጋሚ መንገድ በመዝጋት ወደ ክልሉ እርዳታ 
እንዳይገባ የሚያደርጉ ሲሆን በሌላ በኩል ደግሞ 

‹‹የትግራይ ሕዝብ የእርዳታ አቅርቦት ስላላገኘ በረሃብ 
አደጋ ላይ ነው በማለት ክስ ያሰማሉ›› የዚህ ጨዋታ ግብ 
ምን ይሆን የሚለው ታዲያ የበርካቶች ጥያቄ ነው፡፡

 ሃምሳ አለቃ ብርሃኑም፣  ለዚህ ጥያቄ መልሱ 
ሁለት መሆኑን ያስረዳሉ፡፡ እንደ ሃምሳ አለቃ ገለፃም፣ 
በመሰል ቀውስ ወቅት የእርዳታ ድርጅቶች እና የአገራት 
መንግሥታት የሰጡትም ሆነ ለመስጠት ያቀዱት እርዳታ 
በተገቢው መንገድ ለሕዝብ እንዲደርስ ይፈልጋሉ፡
፡ ማንኛውም እርዳታ በተገቢው መልኩ መድረስ 
ካልቻለም፣ ለምን የሚል ጥያቄና ጫና ይፈጥራል፡፡

ይህ እንደመሆኑ ለትግራይ ክልል እርዳታ እንዳይገባ 
እንቅፋት የመፍጠሩ ተግባር አንደኛው ዓላማ፣ 
‹‹መንግሥት በተገቢው መንገድ እርዳታ እንዲደርስ 
እያደረገ አይደለም›› የሚል ብርቱ ጫና ከእርዳታ 
ድርጅቶች፣ ከአገራት እንዲሁም  ከዓለም አቀፍ ተቋማት  
እንዲደርስበት  ታሳቢ ያደረገ ነው፡፡ 

ሌላኛው እና ዋነኛው  የቀመሩ ዓላማም ‹‹የፌደራል 
መንግሥት ለትግራይ ሕዝብ  እርዳታ  እንዳይገባ 
ከልክሏል›› የሚል  አጀንዳ በመንገር  ሕዝብ ብስጩ 
እንዲሆንና ይበልጡን ለተቃውሞ እንዲነሳሳ ብሎም 
ለጦርነት እንዲመቻች ማድረግን ታሳቢ ያደረገ ነው፡፡ 
‹‹የቀመሩ ድምር ውጤትም ኢትዮጵያን ይበልጥ ቀውስ 
ውስጥ መክተት  ነው›› ይላሉ፡፡

ከዚህ ቀደም መንግሥት መሰል ሰብአዊነት ውሳኔ 
በማስተላለፍና የተናጠል የተኩስ አቁም  በማወጅ በሰኔ 
2013 ዓ.ም.መጨረሻ ላይ የአገር መከላከያ ሠራዊት 
የትግራይ ክፍል ለቅቆ እንዲወጣ ሲያደርግ ሕወሓት 
ሰብዓዊ እርዳታ ተባባሪ ከመሆን በተቃራኒ  ጦርነቱን 
እንደገፋበት ይታወሳል፡፡

አሸባሪው ቡድን በአፋርና በአማራ ክልሎች በኩል 
ባካሄደው ጦርነት መጠነ ሰፊ ጥቃትና  መጠነ ሰፊ ጉዳትን 
ያደረሰ ሲሆን፣  ከወራት ጉዞ በኋላም በኢትዮጵያ ልጆች 
ብርቱ ትብርብና ክንድ ተደቁሶ ወደ መጣበት መመለሱም 
ይታወሳል፡፡

ይህን ዋቢ የሚያደርጉም፣ ይህ ታሪክ እንዳይደገም  
ከወትሮው በተለየ የቤት ስራን መስራት ያስፈልጋል የሚል 
ፅኑ አቋም አላቸው፡፡ ሃምሳ አለቃ ብርሃኑም ቢሆን ይህን 
እሳቤ ይጋሩታል፡፡ በተለይም የኢትዮጵያን መከላከያ 
ሰራዊት ተክለ ቁመና በእጅጉ ማደራጀት የግድ ስለመሆኑ 
አፅእኖት ይሰጡታል፡፡

መከላከያው ይበልጥ ከተጠናከረና በተገቢው ውሃ 
ልክ ላይ ከተቀመጠ ማንኛውም ሃይል በቀላሉ ተነስቶ 
የማይተነኩሰው፣ የማይደፍረውና በተገቢው መንድ 
የሚደመጥ እንደሚሆን የሚያስገነዝቡት ሃምሳ አለቃው፣ 
መከላከያ ሰራዊት ተክለ ቁመናን ማጠናከር ማለት ግን 
ለጦርነት እጅ መስብሰብ ማለት እንዳልሆነ አፅእኖት 
ይሰጡታል፡፡

ይልቁንስ አሸባሪው የሕወሓት ቡድንም ሆነ 
ማናቸውም ሃይሎች እድልና አጋጣሚዎች  በመጠቀም 
ከዚህ በኋላ ኢትዮጵያና መከላከያዋናን ከመድፈር 
አስቀድመው ቆም ብለው እንዲያስቡ ማድረግ ታሳቢ 
ያረገ መሆኑን ነው ያስገነዘቡት፡፡

የመንግሥት ሰብአዊ ውሳኔ ግቡን እንዲመታ  
ጥረቱን ይበልጥ ማጠናከር እንዳለበት የሚያስገነዝቡት 
ሃምሳ አለቃ ብርሃኑ፣ በማንኛውም መንገድ፣ መድረክና 
ሁኔታ ሰላማዊ ግኑኙነትን እየፈጠረ ሕዝብ ጋር መድረስ 
እንዳለበትና በተረጋጋና በሰከነ መልኩ ሕዝብ ዘንድ 
መድረሻ በሮቹን እያስከፈተ መዝለቅ እንዳለበት ነው 
ያስረዱት፡፡

የሰላም አየር ለመተንፈስ ከሁሉ በላይ መንግሥት 
ለሰላም ሆደ ሰፊ መሆን  እንዳለበት  የሚጠቁሙት ሃምሳ 
አለቃ ብርሃኑ፣ ኢትዮጵያውያንም አንዳቸው ከሌላቸው 
በሁሉ ረገድ የተሳሰሩና ውህድ ማንነት ያላቸው ሕዝቦች 
እንደመሆናቸው በአገራቸው የተነሳውን እሳት ለማጥፋትና 
ዳግም እንዳይከሰት ለማድረግ በስክነት፣ በትብብርና 
በፍቅር መትጋት ብሎም መወያየት እንዳለባቸውም 
ሳያስገነዝቡ አላለፉም፡፡

የሰብአዊነት የግጭት አቁም ውሳኔው ውጤታማ 
እንዲሆን መንግሥት ባወጣው መግለጫ፣ እርዳታ 
ለሚያስፈልጋቸው ዜጎች የሰብዓዊ ድጋፍ አቅርቦቱ 
በተሳለጠ ሁኔታ መድረስ እንዲችል ከሚመለከታቸው 
አካላት ጋር ተባብሮ ለመስራት ያለውን ቁርጠኝነት 
በማረጋገጥ፣ ዓለም አቀፉ የለጋሾች ማሕበረሰብ እያቀረበ 
ያለውን ድጋፍ እና እርዳታ በከፍተኛ መጠን እንዲጨምሩ 
መጠየቁ ይታወሳል፡፡

አሸባሪው ቡድንም ልዩ ልዩ ምክንያቶች ከመደርደርና 
የተዛቡ መረጃዎችን ከማሠራጨት በመቆጠብ የእርዳታ 
አቅርቦት ከሚተላለፍባቸውና በጉልበት ከያዙዋቸው 
የአፋርና የአማራ ክልል ወረዳዎች መውጣት እንዳለበት 
አፅእኖት የሠጠው የፌዴራል መንግሥት፣ ዓለም አቀፉ 
ማህበረሰብም ጫና እንዲያደርግ ጥሪ ማቅረቡም 
ይታወሳል፡፡

ሃምሳ አለቃ ብርሃኑ አማረ

ሴቶች
ማህበራዊ

ተመራቂዎችን ለሥራ የማብቃት ተግባር ላይ  
እየተጋች ያለችው ወጣት

ሰላማዊት ውቤ

ሲሀም አየለ ትባላለች። ወጣቶችን ለሥራ ብቁ እና 
ተመራጭ እንዲሆኑ በማብቃት ሳታሰልስ በመሥራት 
ትታወቃለች። ሲሀም እንደ ብዙ አዲስ ተመራቂዎች የሥራ 
እድል በማጣት አልተንገላታችም። በአዲስ አበባ ተወልዳ 
ያደገችው ሲሀም ሥራ ማግኘት የቻለችው ገና የሁለተኛ 
ዓመት ዩኒቨርሲቲ ተማሪ ሆና ነው። እስከ 12ኛ ክፍል 
ያለውን ትምህርቷን ያጠናቀቀችው የሴቶች ብቻ በሆነው 
ናዝሬት ስኩል ሲሆን የመጀመሪያ ዲግሪዋን ከአዲስ 
አበባ ዩኒቨርሲቲ በፖለቲካል ሳይንስ እና ኢንተርናሽናል 
ሪሌሽንስ አግኝታለች። ሦስት አሥርተ ዓመታት 
ባልደፈነው ለጋ ዕድሜዋ አፍሪካንና አውሮፓን ጨምሮ 
ወደ ስድስት የውጭ አገራት በመጓዝ  ባካበተችው 
ግንኙነት  የተመረቀችበትን ሙያ ሥራ ላይ አውላለች ።

ሲሀም በአሁኑ ወቅት የኢንፎማይንሰድ ሶሉሽንስ 
አክሲዮን ማህበር አካል በሆነው “ደረጃዶትኮም” 
ፕሮግራም ዳይሬክተር ሆና እየሠራች ትገኛለች። 
ከዩኒቨርሲቲ ተመርቀው የሚወጡ ተማሪዎች የቅጥር 
ዕድል እንዲያገኙ በሚያመቻቸው በዚህ ፕሮጀክት 
ከሚሠሩት 50 ሠራተኞች መካከልም 90 በመቶ ያህሉ 
ሴቶች ናቸው።

‹‹በአገራችን እየተስፋፋ የመጣው ሥራ አጥነት 
የዜጎችን በተለይም የሴት ተመራቂ ወጣቶችን ሥራ 
የማግኘት ዕድል አጥብቦታል›› የምትለው ወጣቷ ሲሀም 
እንዳወጋችን ለሥራ የሚያዘጋጅ ስልጠና መስጠት 
የጀመረችውም እነዚህን ክፍተቶች ከለየች በኋላ ነው። 
እንደ ጥናቷ ሴት ተመራቂ ተማሪዎች ፈጥነው  ሥራ 
የማያገኙባቸውም ምክንያቶች ፈርጀ ብዙ ናቸው። 
አንዱና ዋነኛው መረጃ እንደልብ ማግኘት አለመቻል 
ነው። ሁለተኛው በዚህ ምክንያት በቂ የሥራ ዕድል 
አለመኖር ሲሆን ሦስተኛው ዕድሉን ቢያገኙም  የሥራ 
ቦታው ርቀት ያለው  መሆኑ ነው። ‹‹ሥራ ሊገኝባቸው 
የሚችሉ አማራጮችን አለማወቅ ሴቶች ሥራ እንዳያገኙ 
ከሚያደርጉ ምክንያቶች አንዱ  ነው›› የምትለው 
ሲሀም  ከሦስት ዓመት በፊት የተጠና ጥናት አንድ 
ተመራቂ ተማሪ ሥራ ለመፈለግ በትንሹ በቀን 20 ብር 
እንደሚያወጣ ማመልከቱን ትጠቅሳለች። ታዲያ ሴቶች 
አማራጮቹን ቢያውቁም ከወንዶች ይልቅ ከትራንስፖርት 
ሣንቲም ጀምሮ ተሯሩጠው ሊፈልጉበት የሚያስችል 
ጥሪት በማጣትም ሥራ የማያገኙበት ሁኔታ እንዳለም 
ትገልፃለች። ሲሀም ለወጣት ሴቶች፣ በአጠቃላይም 
ለወጣት ተመራቂዎች እንዲሁም ለወጣቶች ሥራ ማጣት 
ምክንያት ናቸው ካለቻቸው ውስጥ ደፍሮ አለመሞከር፣ 
በራስ አለመተማመን፣ በዚህ የተነሳ በሥራ ፈተና ቃለ 
መጠይቅ ወቅት መፍራትና ለተጠየቁት ጥያቄ ትክክለኛ 
ምላሽ አለመስጠት፣ በኢኮኖሚም ሆነ ልምድ በማጣት 
ለአለባበሳቸው በሚፈለገው ልክ ዝግጅት አድርገው ለቃለ 
መጠየቅ አለመቅረብ ይጠቀሳሉ። ችግሮቹን ለመፍታት 
“ደረጃዶትኮም” የተለያዩ ተግባራትን እያከናወነ ይገኛል።

“ደረጃዶትኮም” ጾታ ሳይለይ ሁሉንም ተመራቂ 
ተማሪ ተጠቃሚ የሚያደርግ ቢሆንም ለሴት ተመራቂዎች 
የተለየ ትኩረት ይሰጣል። ትኩረቱ ከዚህ ቀደም ወጣቶች 
የትምህርት ዕድል አለማግኘታቸውንና አሁን ላይ 
ቢያገኙም በከፍተኛ ትምህርት ተቋማት ደረጃ ተደራሽነቱ 
ዝቅተኛ መሆኑ፤ በዚህ ሁኔታ ለመመረቅ የበቁትን ደግፎ 
ማውጣት ግድ መሆኑን ታሳቢ ያደረገ ነው። ይህን 
መሠረት በማድረግም ተመራቂዎች ከመመረቃቸው 
በፊትና በኋላ ችሎታቸውን እንዲያዳብሩ የሚያስችሉ 
የተለያዩ ስልጠናዎች እንዲወስዱ ማድረግ ከተግባራቱ 
ቀዳሚው  ነው። 

ድርጅቱ ወደ ሥራ ከገባ ጀምሮም ለ100ሺህ ያህል 
ተመራቂ ተማሪዎች ስልጠናዎችን ሰጥቷል። እንዲሁም 
በኢትዮጵያ ውስጥ ሴት አመራሮችን ከመፍጠር ጋር 
ተያይዞ ሊደርሽፕ (የአመራርነት ስልጠና) የሚሰጥበት 
“መሪ ፕሮጀክት”ም አለው። መሪ ሥራውን የጀመረው 
በፈረንጆቹ 2018 ዓ.ም ሲሆን ከEaryan Solutions ጋር 
በትብብር ይሠራል። በየዓመቱ 30 የከፍተኛ ትምህርት 
ተቋም ሴት ተማሪዎች በስልጠናው የሚሳተፉ ሲሆን 

እስከ አሁን ባለው ሁኔታ 90 ተማሪዎች ተጠቃሚ 
ሆነውበታል። ሆኖም ፕሮጀክቱ አዲስ አበባ ላይ ብቻ 
የተወሰነ በመሆኑ በክልል እንዲሰፋ እየተሠራ ነው።

‹‹ለአንድ ቤተሰብ ልጆቹን በተለይም ሴቶች ልጆቹን 
አስተምሮ ማስመረቅ፤ ተመርቀውም  ሥራ በመያዝ 
ራሳቸውን ሲችሉ ማየት ትልቅ ስኬት ነው›› የምትለው 
ሲሀም የመጀመሪያ ዓመት ተማሪ ሳለች በዩኒቨርሲቲው 
የወሰደችው የሥራ ፈጠራ ክሂሎት ስልጠና ወደ 
እዚህ ከራሷ አልፋ ለሌሎች ወጣቶች ሥራ ማስገኘት 
የሚያስችል ተግባር መሠማራት እንዳስቻላትም 
ትናገራለች። እንዳጫወተችን እሷ በናዝሬት ስኩል የ12ኛ 
ክፍል ትምህርቷን አጠናቅቃና ጥሩ ውጤት አምጥታ 
ወደ ዩኒቨርሲቲ በምትገባበት ወቅት ወንድምና እህቶቿ 
ከዩኒቨርሲቲ ተመርቀው ሥራ ባለማግኘታቸው በፍለጋ 
ይንከራተቱ ነበር። በአዕምሮዋ  “ለምን?” የሚል ጥያቄን 

የፈጠረባት ሲሆን ከዩኒቨርሲቲ ተመርቃ በምትወጣበት 
ሰዓት ምን ልትሆን እንደምትችልም  ሰግታ ነበር። ስትገባ 
የመረጠችው ፖለቲካል ሳይንስ እና ኢንተርናሽናል ሪሌሽን 
ሲሆን፤ ሥራ ሊያስገኝላት መቻል አለመቻሉን ሳታውቅ 
መምረጧ ያሳስባት ነበር። ከሁለተኛ ደረጃ ትምህርት 
ቤት ጀምሮ ለዚህ የሚረዳ ምክር ወይም ዝግጅት እያገኙ 
መምጣት ይገባ እንደነበር የተገነዘበችውም በዛን ወቅት 
ነው።

ሲሀም የፖለቲካል ሳይንስ መስክን የመረጠችው 11ኛ 
ክፍል እያለች የተለያዩ መጻሕፍቶችን በማንበቧ ነበር። 
ይሄና የማኅበራዊ ሳይንስ ተማሪ መሆኗ “አገር እንዴት 
ነው የሚተዳደረው፣ ሕዝብስ፣ ድህነትስ ምንድነው?” 
የሚለውን በጥልቀት እንድትመረምር አድርጓታል። 
የበለጠ በኢኮኖሚና ቢዝነስ ጉዳዮች ላይ እንድታተኩርም 
አስችሏታል። የመጀመሪያ ዲግሪዋን በፖለቲካል 

ሳይንስ ኢንተርናሽናል ሪሌሽን መሥራት የመረጠችበት 
ምክንያትም ይህ እንደሆነ ትናገራለች።

‹‹ሁለት ወንድሞችና ሁለት እህቶች አሉኝ። 
ለወላጆቼ አምስተኛና የመጨረሻ ልጅ ነኝ›› የምትለው 
ሲሀም የመጨረሻ ልጅ በመሆኗ ምክንያት አባቷ በጣም 
ያቀርቧትና ነፃነት ይሰጧት እንደበር ታወሳለች። ከቤት 
ውስጥ ሥራና ከማንኛውም ጫና ነፃ ሆና ትምህርቷ 
ላይ ትኩረት እንድታደርግና ሙሉ በሙሉ በራስ 
የመተማመን መንፈስ እንድታዳብር ያደርጉ እንደነበርም 
ትገልፃለች። አባታቸው ለሦስቱም ሴቶች ልጆቻቸው 
እንዲህ ዓይነቱን ነፃነት ቢሰጡም ለእሷ የሚያደርጉት 
ላቅ ያለና የተለየ እንደነበረም ታስታውሳለች ። ሁኔታው 
ከታዳጊነት ዕድሜ ዘመኗ እስከ አሁን ከልቦለድ ጀምሮ 
ስለ አገርና ሕዝብ አስተዳደር፣ ስለ ውጪ ግንኙነቶች፣ 
ስለ ድህነት፣ ስለ ኢኮኖሚና የተለያዩ ጉዳዮች የሚተርኩ 
መጻሕፍትን ለማንበብ ሰፊ ዕድል የሰጣት መሆኑንም 
ትጠቅሳለች። ደፋር እንድትሆንና ከሰዎች ጋር የተሻለ 
ግንኙነት እንዲኖራት ማድረግ አስችሏታል። በትምህርት 
ስኬታማ እንድትሆንና የመጀመሪያ ዓመት ተማሪ ሆና 
የወሰደችውን የሥራ ክሂሎት ስልጠና በመጠቀም ወደ 
ሥራ ዓለም ፈጥና እንድትገባ አግዟታል። ያለፈችበትን 
መንገድ ሁሉም ተመራቂ ወጣቶች በተለይም ተመራቂ 
ሴቶች እንዲጠቀሙበት አብዝታም ትፈልግ ነበር። 
ተማሪዎቹን በማብቃት ለሥራ የሚያዘጋጅ ስልጠና 
ላይ ትኩረት አድርጋ የምትሠራውም ለዚህ ነው። 
በስልጠናው ሴቶች የበለጠ ተሳታፊ እንዲሆኑ ለማድረግ 
የማትፈነቅለው ድንጋይ የለም። ለአብነት ደረጃዶትኮም 
ወደ ሥራ በገባባቸው የመጀመሪያ ዓመታት መቐለ 
ዩኒቨርሲቲ ላይ ይሄንኑ ብቃትን በማጎልበት ለሥራ 
የሚያዘጋጅ የቅድመ ሥራ ላይ ሥልጠና ሰጥታ ነበር። 
በስልጠናው ከተሳተፉት ሁለት ሺህ ተማሪዎች መካከል 
ሴቶቹ አምስት እንኳን አይሞሉም። ‘‘ገርሞኝ ሴት 
ተማሪዎቹ የት እንዳሉ ጠየቅኩ’’ ትላለች። ስለ ስልጠናው 
መረጃ ያላቸው አለመሆኑና ዶርም መሆናቸው ተነገራት። 
ያኔ የዩኒቨርሲቲ የመጀመሪያ ዓመት ተማሪ ሆና እንዲህ 
ዓይነቱን ስልጠና ስትወስድ የስልጠናው አስተባባሪ 
ሴቶች ዶርም ድረስ መጥታ እሷና ጓደኞቿን በስልጠናው 
እንዲሳተፉ ማድረጓም ትዝ አላት። ወዲያው መረጃ 
አግኝተው የመጡት ሴት ተማሪዎችን በየአቅጣጫው 
በማሠማራት ዶርም ለቀሩት ሴት ተማሪዎች መረጃውን 
በማድረስ ቀስቅሰው እንዲያመጧቸው አደረገች። ከዚህ 
በኋላም በርካታ ሴቶች በስልጠናው ለመሳተፍ ቻሉ።

ስልጠናው ከስልክና ኮምፒውተር ጀምሮ ቴክኖሎጂ 
አጠቃቀምን ያካትታል። ሁሉም ተመራቂ ተማሪዎች 
እንደተመረቁ ሥራ ከማያገኙባቸው ምክንያቶች አንዱ 
የቴክኖሎጂ አጠቃቀም ክሂሎታቸው ላይ ክፍተት 
በመኖሩ ነው። ይህ ክፍተት ሴቶች በኢኮኖሚ ተጽእኖ 
ስለሚደርስባቸው ይበልጥ የሰፋ ነው። ስማርት ስልክ 
እንኳን የሌላቸው ብዙ ናቸው። ያላቸውም አጠቃቀሙን 
አያውቁትም። ደረጃዶትኮም በአምስት ዓመት ቆይታው 
እዚህ ላይ ሁሉ ትኩረት አድርጎ በመሥራት በሺህ 
የሚቆጠሩ ተማሪዎችን አብቅቷል። ወደ ሥራ በመግባቱ 
የሥራ ዕድል ፈጠራ ኮሚሽን እንዲቋቋም ምክንያት 
ከመሆን ጀምሮ በመንግሥትም፣ በግል ቀጣሪ ድርጅቶችም 
የተመራቂ ተማሪዎች በተለይም የሴት ተመራቂዎች ጉዳይ 
ትኩረት እንዲያገኝና በልዩ መርሐ ግብር እንዲታገዝ 
አድርጓል።

በየገለጻዋ መካከል ‹‹ሴቶች ላይ መሥራት ማኅበረሰብና 
አገር ላይ መሥራት ነው›› የምትለው  ሲሀም ‹‹እኛ ሴቶች 
ድፍር ብለን ስልጠና መውሰድና ቅጥር ላይ መሄድ አለብን›› 
ስትልም ምክሯን ትለግሳለች። ደፍረው  የሄዱትን ሴቶች 
አብነት በማድረግም በቀጣሪ ድርጅቶችም ከወንዶች 
ይልቅ ብቃት ያላቸውና ውጤታማ በመሆናቸው በእጅጉ 
ተፈላጊ እንደሆኑ ትገልፃለች። አብዛኞቹ ቀጣሪ ድርጅቶች 
ይሄንኑ እንደሚመሰክሩላቸውና ሴት ሠራተኞችን 
እንዲልኩላቸው የሚፈልጉና የሚጠይቁም መሆናቸውን 
ትናገራለች። እኛም የዛሬው ጽሑፋችንን በዚሁ፣ በሲሀም 
ሀሳብ እናጠቃልላለን።  

- 

ወጣት  ሲሀም  አየለ

ፎ
ቶ

 - 
 በ

ገባ
ቦ 

ገብ
ሬ

እንደ ጥናቷ ሴት ተመራቂ ተማሪዎች 
ፈጥነው  ሥራ የማያገኙባቸውም ምክንያቶች 

ፈርጀ ብዙ ናቸው። አንዱና ዋነኛው መረጃ 
እንደልብ ማግኘት አለመቻል ነው።

ማረፊያ

ዓለም አቀፍ

አዲስ ዘመን ድሮ

በጋዜጣው ሪፖርተር

ሰሜን ኮሪያ በየካቲት ወር ባሊስቲክ ሚሳኤል 
መተኮሷን ተከትሎ በኮሪያ ባህረ ሰላጤ ያለው 
ውጥረት አይሏል።

ሰሜን ኮሪያን የመምታት አቅም አለን በማለት 
አስተያየት የሰጡትን የደቡብ ኮሪያውን መከላከያ 
ሚኒስቴር ያወገዘችው፣ ሰሜን ኮሪያ ጥቃት 
የሚሰነዘርባት ከሆነ በሴኦል ያሉ ትላልቅ ቦታዎች 
እንደምታወድም አስጠንቅቃለች።

የሰሜን ኮሪያው መሪ ወንድም የሆኑት ኪም ዮ 
ጆንግ የደቡብ ኮሪያው መከላከያ ሚኒስትር አስተያየት 
የሁለቱ ኮሪያዎችም ግንኙነትና እና በኮሪያ ባህረ 
ሰላጤ ያለው ውጥረት የበለጠ ያባብሰዋል ማታቸውን 
ሮይተርስ የአገሪቱን ሚዲያ ጠቅሶ ዘግቧል።

ኪም ዮ ጆንግ ይህን ያሉት የደቡብ ኮሪያው 
ሚኒስትር ሱ ሁክ ባለፈው አርብ እለት የአገራቸው 
ጦር በእጅጉ የተሻሻለ መሆኑን እና በሰሜን ኮሪያ 
ውስጥ ያለ የትኛውንም ቦታ በፍጥነትን በትክክል 
መምታት ይችላል ማለታቸውን ተክትሎ ነው።

ሱህ ከሰሜን ኮሪያ የሚያቃጣውን ወታደራዊ 
ስጋት ለመቋቋም እንዲችል ለጦራቸው በቂ ድጋፍ 
ይደረጋል ብለዋል። ሱህ ሰሜንን ጠላት ሲሉ 
ጠርተዋል።

የኮሪያው የሰራተኛ ፓርቲ ምክትል ዳይሬክተር 
የሆኑት ኪም፤ በዚህ አይነት አስተያየት ደቡብ 
ኮሪያ አደጋ ሊደርስባት እንደሚችል ተናግረዋል። 
የፓርቲው ጸሃፊ የሆኑት ፓክ ጆንግ ቾን ሰሜን ኮሪያ 
ያላት ጦር ሁሉ በመጠቀም በደቡብ ኮሪያ ሴኦል 
ያሉ ቦታ ልታወድም ትችላለች፤ ይህ የሚሆነው ግን 

ሰሜን ኮሪያ በደቡብ ኮሪያ ሴኦል ያሉ ቦታዎችን ልታወድም እንደምትችል አስጠነቀቀች

በጋዜጣው ሪፖርተር 

ልዑል ሐምዛ “የግል አመለካከቴ ከዘመናዊ ተቋሞች” 
ጋር አይጣጣምም ብለዋል።

 ልዑሉ የሟቹ ንጉስ ሁሴን አራተኛ ልጅ እና የአሁኑ 
ንጉስ አብዱላህ ታናሽ ወንድም ናቸው።

ባለፈው ዓመት የአገሪቱን መሪዎችን በሙስና 
እና በአቅም ማነስ ከተቹ በኋላ ለቁም እስር ተዳርገው 
ነበር።

በሐምዛ የተፈረመ እና ወንድማቸው ንጉስ አብዱላህን 
ይቅርታ ጠይቀውበታል የተባለለት ወረቀት በመጋቢት 
ወር በዮርዳኖስ መንግሥት ይፋ ተደርጓል።

ሐምዛ በትዊተራቸው ላይ በለጠፉት መግለጫ 
“በቅርብ ዓመታት የተመለከትኩት አባቴ በውስጤ 
ካሰረፀው የግል እምነቴ ጋር የማይጣጣም ነው። በሕይወቴ 
ጠንክሬ አሳካዋለሁ ብዬ የሞከርኩት ከተቋሞቻችን 
አሠራሮች እና ዘመናዊ አካሄዶች ጋር ባለመጣጣማቸው 
እዚህ መደምደሚያ ላይ ደርሻለሁ።”

“ከታማኝነት፣ ከፈጣሪ እና ከህሊና አንጻር ሳየው 
የልዑልነት ማዕረጌን ገሸሽ ከማድረግ እና ከመተው 
በቀር ምንም ነገር አይታየኝም። በሕይወቴ ለዓመታት 
የምወዳትን አገሬን እና የምወደውን ሕዝቤን በማገልገል 
ትልቅ ክብር ይሰማኛል።”

“በሕይወት እስካለሁ ድረስ እንደዚህ በፊቱ ለምወዳት 
ዮርዳኖስ ታማኝ ሆኜ እኖራለሁ” ብለዋል።

የዮርዳኖሱ ልዑል ሐምዛ ቢን ሁሴን ልዑልነት በቃኝ አሉ

ልዑል ሐምዛ የሟቹ ንጉስ ሁሴን እና የተወዳጅ 
ሚስታቸው የነበሩት ንግሥት ኑር የበኩር ልጅ ናቸው። 
ልዑሉ ከእንግሊዝ ሃሮው ትምህርት ቤት እና ከሮያል 
ወታደራዊ አካዳሚ ተመርቀዋል። ከአሜሪካ ሃርቫርድ 
ዩኒቨርሲቲም ተምረዋል። በኋላም በዮርዳኖስ የጦር 
ኃይሎች ውስጥ አገልግለዋል።

እአእ በ1999 የዮርዳኖስ ልዑል ተብለው 
ተሰይመዋል። የንጉስ ሁሴን ተወዳጅ ልጅ የነበሩ 

የደቡብ ኮሪያ ጦር የሚተነኩስ ከሆነ ነው ብለዋል።
ሰሜን ኮሪያ በየካቲት ወር ባሊስቲክ ሚሳኤል 

መተኮሷን ተከትሎ በኮሪያ ባህረ ሰላጤ ያለው 
ውጥረት አይሏል።

ሲሆን ንጉሱ በአደባባይ ጭምር “የዓይኔ ደስታ” ሲሉ 
ገልጸዋቸዋል።

ንጉስ ሁሴን በሕይወት ሲለዩ ንጉስነቱን እንዳይረከቡ 
በጣም ወጣት እና ልምድ የሌላቸው ሆነው ታይተዋል። 
በምትኩ ታላቅ ወንድማቸው አብዱላህ ዙፋኑን 
ተረክበዋል። በኋላም ሃምዛን የዘውድ ልዑልነት በ2004 
ገፈፉ።

የዮርዳኖስን መሪዎችን በሙስና እና በብቃት ማነስ 

ከከሰሱ በኋላ እአአ ሚያዝያ 2021 ሃምዛ የቁም እስረኛ 
መደረጋቸውን ባሰራጩት ቪዲዮ ይፋ አድርገዋል። ይህ 
የሆነው ከመፈንቅለ መንግሥት ሙከራ ጋር ግንኙነት 
አላቸው የተባሉ በርካታ ከፍተኛ አመራሮች ከታሰሩ በኋላ 
ነው።

ልዑል ሐምዛ ምንም አይነት ጥፋት እንዳልፈፀሙ 
እና የየትኛውም ሴራ አካል እንዳልነበሩ ተናግረዋል። 
የዮርዳኖስ ጦር ሃምዛ በቁም እስር ላይ መሆናቸውን 
አስተባብሏል። ይሁን እንጂ ልዑሉ የዮርዳኖስን “ደህንነት 
እና መረጋጋት” አደጋ ላይ ሊጥሉ ከሚችሉ ድርጊቶችን 
እንዲታቀቡ መታዘዛቸውን ገልጸዋል።

ንጉስ አብዱላህ በኋላ በቴሌቭዥን ቀርበው ሃምዛ 
“ከቤተሰቦቹ ጋር በቤተ መንግሥቱ ውስጥ በኔ ጥበቃ ስር 
ነው” ብለዋል።

ልዑል ሐምዛ ከዚያ ወዲህ በአደባባይ ብዙም 
አይታዩም ነበር። መጋቢት ላይ ደግሞ የዮርዳኖስ ንጉሣዊ 
ፍርድ ቤት ሐምዛ ለወንድማቸው የጻፉትን ደብዳቤ ይፋ 
አድርጓል።

“ባለፈው ዓመት ውዷ አገራችን ዮርዳኖስ ፈታኝ 
ሁኔታዎችን ተቋቁማለች። በታሪኳም አሳዛኝ ምዕራፍ 
ነበር” ይላል ደብዳቤው። “ግርማዊነትዎ ተሳስቻለሁ። 
ሰው ደግሞ ይሳሳታል። ስለዚህ ባለፉት ዓመታት 
በግርማዊነትዎ እና በአገራችን ላይ ለፈፀምኳቸው 
ጥፋቶችና የሁከት ክስተቶች ለደረስኩባቸው ሁኔታ 
ተጠያቂ ነኝ።” ይላል ደብዳቤው።

ኃይለማርያም ወንድሙ

በዛሬው አዲስ ዘመን ድሮ ዓምዳችን ማሕበራዊና 
ወንጀል ላይ ያተኮሩ ዜናዎችን መርጠናል። በ1961 
ዓ.ም ከወጣው አዲስ ዘመን ጋዜጣ ያገኘናቸው ዜናዎች 
የአሰበ ተፈሪ (የዛሬዋ ጭሮ) ከተማ ነዋሪዎች ከፖሊስ 
ጋር ያደረጉት ውይይት፣ በአዲስአበባ የሚገኘው የባልቻ 
አባነፍሶ ትምህርት ቤት ማሕበር ለትምህርት ቤቱ  ችግረኛ 
ተማሪዎች የደንብ ልብስና የትምህርት መሣሪያዎች 
እንዲሁም በምግብ ለመርዳት መረባረባቸው፣ ዛሬ ላይ 
የከተማው አስተዳደር በሁሉም ትምህርት ቤቶች የደንብ 
ልብስና ምግብና  መሣሪያዎች በማቅረብ የሚሠራውን 
ሥራ እንድናደንቅ ያደርገናል። በወቅቱ ትርፍ ያሠፈሩ 
የሕዝብ ማመላለሻ ተሽከርካሪዎች በፍርድ ቤት ጭምር 
ቀርበው ሲቀጡ ዛሬ ግን መላቅጡ ጠፍቶ ትርፍ እየጫኑ 
የትራንስፖርት ታሪፍ እየቆለሉ እንደልብ የሚሆኑትን 
ሥርዓት የሚያሲዝ መጥፋን ያሳየናል። እንድታነቡት 
እነሆ ብለናል።  

አሰበ ተፈሪዎች ከፖሊስ ጋር ተወያዩ
አሰበ ተፈሪ (ኢ-ዜ-አ-) በአሰበ ተፈሪ ከተማ የሚገኙ 

ባለሥልጣኖች የአገር ሽማግሌዎች የሆቴል ቤትና 
የሻይ ቤት ነጋዴዎች ባለፈው ሰኞ በአሰበ ተፈሪ ከተማ 
ማዘጋጃ ቤት ቅጥር ጊቢ ባደረጉት ስብሰባ ጨለማን ተገን 
በማድረግ በሰው ሕይወትና ንብረት ላይ ጉዳት ለማድረስ 
የሚሞክሩትን ወስላቶች ለማጥፋት ከፖሊሶች ጋር 
ተባብረው ለመሥራት ስምምነት አደረጉ።

   ይኸው ውይይት እንዲደረግ ያሳሰቡት የጨርጨር 
አውራጃ ግዛት ፖሊስ አዛዥ ሌተናል ኰሎኔል ጌጡ ተክሌ 

ናቸው። ሌተናል ኰሎኔል ጌጡ በዚሁ ጊዜ ባደረጉት 
ንግግር ሰሞኑን አልፎ አልፎ በከተማው ውስጥ አንዳንድ 
የንግድና መኖሪያ ቤቶች በሌቦች ተሰርስረዋል። በተለይ 
የሻይ ቤቶች የማያውቋቸውን ከ፳ እስከ ፴ ሰዎች 
ተቀብለው ያሳድራሉ።

ሥራ የጠላ የሌብነት አመል ያለበት ሰው ካረፈበት ሻይ 
ቤት ከሌሊቱ በፈለገበት ሰዓት መውጣትም ለመግባትም 
ስለሚችል ያሻውን ይሠራል። የሻይ ቤት ሌቦችንም ሆነ 
ሌላውን ለመቀበል የመኝታ ዋጋ ስለማይጠይቁ የሥራ 
ፈቶች መሰባሰቢያ ሆነዋል ብለዋል።

ሌተናል ኰሎኔል ጌጡ ተክሌ በንግግራቸው 
መጨረሻ ሻይ ቤቶች ካበሉና ካጠጡ በኋላ ማንኛውንም 
ሰው ማሳደር የለባቸውም ። ለማደር የሚፈልግም ሰው ፤ 
ለማደሪያ በተዘጋጀ ሆቴል ቤት እንዲያድር አደራ ጭምር 
አሳስበዋል። በስብሰባው ላይ የተገኙት ሰዎች በጉዳዩ ላይ 
አሳብ ለአሳብ በሠፊው ከተለዋወጡ በኋላ ፤ከፖሊስ ጋር 
በመተባበር በሰባት ሠፈሮች ተመድበው የሚያገለግሉ፤ 
የሠፈር ሹሞች መረጡ።

እነዚህ የተመረጡ የሠፈር ሹሞች በተመረጡበት   
ለመዝረፍ ሌሊት የሚሰማሩትን ሌቦች እየመዘገቡ 
ለፖሊስ ለማቅረብ ወስነው የዕለቱ ስብሰባ ተነስቷል።    

(መጋቢት 9 ቀን 1961 የወጣው አዲስ ዘመን)
የባልቻ ት.ቤት ማሕበር ለ15 ችግረኛ 

ልጆች ልብስ ሰጠ
አዲስ አበባ (አ-ዜ-አ-) የደጃዝማች ባልቻ አባነፍሶ 

አንደኛ ደረጃ ት/ቤት የበጐ አድራጎት ማሕበር በትምህርት 
ቤቱ ውስጥ ለሚማሩ ፲፭ ችግረኛ ልጆች ሙሉ የትምህርት 
ቤቱን የደንብ ልብስ አለበሰ።

ስጦታው የተከናወነው የበጐ አድራጎት ማሕበሩ 
በትምህርት ቤቱ ውስጥ ዓመታዊ በዓሉን ባከበረበት ሥነ 
ሥርዓት ላይ ነው።

በመጀመሪያ የትምህርት ቤቱ ዳይሬክተር አቶ ማርቆስ 
ይፍሩ ስለ ት/ቤት የበጐ አድራጎት ማሕበር በመግለጥ  
ንግግር አደረጉ። እሳቸውም ባደረጉት ንግግር ፤ የበጐ 
አድራጎት ማሕበሩ የተቋቋመው መጋቢት ፩ ቀን ፲፱፻፷ 
ዓ/ም በት/ቤት መምህራን ፣ ሠራተኞችና ተማሪዎች 
ሕብረት ነው። የተቋቋመበት ዓላማም ድሆች የሆኑ 
ወጣት ተማሪዎች በምግብ በትምህርት መሣሪያ ዕጦትና 
ሌሎችም እነዚህን በመሳሰሉ ችግሮች ትምህርታቸውን 
እንዳያቋርጡ ለማድረግ ነው ብለዋል።

ማሕበሩ ከተመሠረተ ጀምሮ ለአንዳንድ ችግረኛ 
ልጆች የምግብ የመማሪያ መሣሪያ እርዳታ ከማድረጉም 
በላይ፤ በመጀመሪያ ሲቋቋም ለስምንት ችግረኞች 
ትምህርታቸውን እንዳያቋርጡ ሙሉ የደንብ ልብስ 
አልብሷል።ለሚያደርገውም እርዳታ ቅድሚያ የሚሰጠው 
በጣም ችግረኞች ለሆኑ ተማሪዎች ሲሆን ፤ ገቢ 
የሚያገኘው ከመምህራን በየወሩና ከት/ቤቱ ተማሪዎች 
እንደችሎታቸው መጠን በዓመት አንድ ጊዜ በሚያገኘው 
የገንዘብ እርዳታ ነው።

እንዲሁም ማሕበሩ በየሳምንቱ  በትምህርት ቤት   
ተማሪዎች ተዘጋጅቶ ከሚሸጠው የሻይና ጣፋጭ ምግች 
ገቢ  ከአንዳንድ  በጎ አድራጊዎች እርዳታ እንደሚያገኝ 
የት/ቤቱ ዲሬክተር በንግግራቸው ገልጠዋል። ወደፊትም 
ችግረኞች ተማሪዎችን ለመርዳት አንዳንድ  በጎ አድራጎት 
ድርጅቶች ስለት/ቤቱ የበጎ ተግባር ዓላማ በመግለጥ በቂ 
እርዳታ የሚያገኙበት መንገድ የሚያጠና መሆኑን አቶ 

ማርቆስ አስረድተዋል።
ከዚህም ሌላ እርዳታ የሚደረግላቸው ችግረኞች 

ተማሪዎች ራሳቸውን በራሳቸው ለመርዳት እንዲችሉ 
ለማድረግ በት/ቤቱ ቅጥር ጊቢ ውስጥ ለአትክልት 
በመሆን ሥፍራ እየሰጠ ሰብሉ ሲደርስ ተሸጦ ለትምህርት 
መሣሪያ ዕቃ እንዲገዛበት ከመታሰቡም ሌላ እነዚሁ 
ችግረኞች ተማሪዎች በት/ቤቱ ውስጥ ዕቃ ሸጠው በትርፉ 
እንዲረዱበት ለማድረግ የታቀደ መሆኑን ዲሬክተሩ 
በተጨማሪ ገልጠዋል።
(መጋቢት 21 ቀን 1961 የወጣው አዲስ ዘመን)

ትርፍ ያሳፈሩት ተቀጡ
ብርሃን (ኢ-ዜ-አ) የትራንስፖርት ደንብ በመተላለፍ 

በሕዝብ ማመላለሻና በከባድ የጭነት መኪናዎች ላይ 
ትርፍ ተሳፋሪዎችን ጭነው የተገኙት ሁለት ሹፌሮች 
እያንዳንዳቸው ፶ ብር መቀጫ እንዲከፍሉ ደብረ ብርሃን 
የሚገኘው የወራና ወረዳ ፍርድ ቤት ፈረደ።

መሸሻ ባሻ የተባለ ሹፌር የሰሌዳው ቁጥር ፳፪ ሺህ 
፩፻፵፪ አዲስ አበባ በሆነ የሕዝብ ማመላለሻ ሎንቺና 
መኪና ከተፈቀደለት በላይ ፲ ተሳፋሪዎችን በትርፍ ጭኖ 
ከደብረ ብርሃን ወደ ጅሩ ሲጓዝ በክፍሉ ፖሊስ ትራፊክ 
ተይዞ ፍርድ    ቤት ከቀረበ በኋላ ፶ ብር እንዲቀጣ 
ተበይኖበታል።

እንዲሁም መብራቴ ተድላ የተባለው አሽከርካሪ 
ቁጥር ፳ሺህ ፺ አዲስ አበባ በሆነ ከባድ የጭነት መኪና ላይ 
፲፩ ሰዎችን ጭኖ በመገኘቱ ፶ ብር መቀጣቱን የተጉለትና 
ቡልጋ አውራጃ ግዛት የትራፊክ ክፍል ተቆጣጣሪ የአሥር 
አለቃ አየለ መሸሻ ገለጠ። 

 (መጋቢት 23 ቀን 1961 የወጣው አዲስ ዘመን)



ስፖርት
ገጽ 47አዲስ ዘመን  ማክሰኞ መጋቢት 27 ቀን 2014 ዓ.ም

ከኢፌዴሪ የሴቶችና ማህበራዊ ጉዳይ  ሚኒስቴር ጋር በመተባበር 
በየሳምንቱ የሚታተም 

  የ365 ቀናት ሥራ - ሴቶች የሚገባቸው ቦታ እንዲደርሱ

የቤትኪንግ ፕሪሚየር ሊግ አዳዲስ ተሳታፊዎች ተለይተዋል

ቤዛ እሸቱ 

በዓለም ላይ በርካታ ሴቶች  በከፈሉት መስዋዕትነት 
የሴቶች ቀን የካቲት 29 (ማርች 8) ይከበራል። ዕለቱ የሴቶች 
ጥያቄ በሂደት ምላሽ የሚያገኝበት እንጂ በአንድ ቀን በዓል 
ብቻ የሚመለስ አለመሆኑ በተደጋጋሚ ይነገራል። የሴቶችና 
ማኅበራዊ ጉዳይ ሚኒስቴርም ይሄንን ከግምት ውስጥ 
በማስገባት የዘንድሮን ዓለም አቀፍ የሴቶች ቀንን ምክንያት 
በማድረግ ‹እኔ የእህቴ ጠባቂ ነኝ › በሚል መርሕ ከየካቲት 1 
እስከ መጋቢት 18 ቀን 2014 ዓ.ም የዘለቀ አገር አቀፍ ንቅናቄ 
መካሄዱ ይታወሳል። በዚህ ንቅናቄም በማኅበራዊ ጉዳይ 
በሰው ሰራሽ እና በተፈጥሮ አደጋዎች ተጎጂ የሆኑ ሴቶች እና 
ሕጻናትን ሁለንተናዊ ድጋፎችን እንዲያገኙ ተደርጓል።

የዓለም አቀፍ የሴቶች ቀንን ምክንያት በማድረግ 
በተዘጋጀው አገር አቀፍ የማጠቃለያ መድረክ ላይ በቪድዮ 
መልእክት ያስተላለፉት የኢፌዴሪ ፕሬዚዳንት ሳህለወርቅ 
ዘውዴ፤ የሴቶች ጉዳይ አንድ ቀን ታስቦና ተሠርቶ የሚቆም 
ጉዳይ ሳይሆን ዓመቱን ሙሉ የሚሠራበትና የተሠራው 
ሥራ የሚገመገምበት ሊሆን እንደሚገባ ይናገራሉ።  የሴቶች 
ጉዳይ የመብት ጉዳይ በመሆኑ በሙሉ እስካልተጠናቀቀ 
ድረስ ፋታ የለም ያሉት ፕሬዚዳንቷ፤ አጽንኦት ተሰጥቷቸው 
ሊሠራባቸው ይገባል ያሏቸውን ጉዳዮች ዘርዝረዋል። 

በአገራችን ባለፈው ዓመትና ባለፉት ወራት ያሳለፍነው 
የጦርነት ሁኔታ የሚዘነጋ አይደለም የሚሉት ፕሬዚዳንቷ፤ 
የዚህ ዋና ገፈት ቀማሽ  የሆኑትና በተፈጥሮ አደጋም 
ከተፈናቀሉት አብዛኞቹ ሴቶችና ሕጻናት ናቸው። ስለዚህም 
የሴቶችን ቀን እናከብራለን ሲባል የሴቶችና ማኅበራዊ ጉዳይ 
ሚኒስቴር  እንደጀመረው እነዚህን ሴቶች ማቋቋም ወላጅ 
ያጡ ልጆችን አሳዳጊ መፈለግ የሁሉንም ርብርብ እንደሚሻ 
ይጠቁማሉ። 

በአገራችን በደረሱ ችግሮች ሴቶች የችግር ገፈት 
ቀማሽ ናቸው ያሉት ፕሬዚዳንቷ፤ ይህ ማለት ግን ሴቶች 
ችግሮቻቸው ምን እንደሆኑ እና እንዴት እንደሚፈታ 
አያውቁም ማለት አይደለም። ሴቶች የመፍትሔ ሀሳብ 
አላቸው፤ የሚወሰደው መፍትሔም ሴቶች ተጎድተዋልና 
ባሉበት ጠግነን እናቆያቸው የሚል ውሳኔ መወሰን 

ሳይሆን፤ ውይይት የሚደረግበት ጠረጴዛ ላይ ሴቶች 
መገኘት አለባቸው። ይህ ሲደረግ ሴቶችን የሚመለከቱ 
ተጨባጭ ጉዳዮች እንዲጎሉና እንዲታዩ ያደርጋል። ሴቶች 
የመፍትሔው አካል ሲሆኑ፣ ድምጽ ለሌላቸው ድምጽ 
ይሰጣል፣ ጭለማ ውስጥ ላሉ ብርሃን ያበራል የተደበቀው 
እንዲታይ ያደርጋል። 

ሴቶች ራሳቸውን እንዲችሉ ተምረው የሚያስፈልገውን 
እውቀት በመያዝ ወደ ሥራ ዓለም ሊሰማሩ ይገባል። 
ፕሬዚዳንቷ ለዚህም ዩኒቨርሲቲ የሚገቡ ሴቶች ተመርቀው 
እንዲወጡ መሠራት አለበት ያሉትን ፕሮግራሞችና 
ፕሮጀክቶች በማየት ሁሉም አካላት በተቻለው አቅም ድጋፍ 
ሲያደርግ ሴት የዩኒቨርስቲ ተማሪዎች ተምረው እንዲመረቁ 

ማድረግ እንደሚቻል ይገልጻሉ።  
በአንዳንድ ዩኒቨርሲቲዎች የተጀመረው የሚያውቁትን 

ለሌላው ማካፈልና መርዳት (ሜንቶር ሽፕ) ጥሩ ጅምር 
መሆኑን የገለጹት ፕሬዚዳንቷ፤ ሜንቶርሽፕ በዩኒቨርሲቲ 
ብቻ ሳይሆን በሥራ ቦታና በብዙ መስክ ሊካሄድ የሚችል 
መሆኑን ያነሳሉ። በዩኒቨርስቲ ያለውን በማስቀጠል 
በተያዘው ዓመትም ከዩኒቨርስቲ ለመልቀቅ የተቃረቡ ወደ 
አንድ ሺ 500 ሴት ተማሪዎች ይሰለጥናሉ። በዩኒቨርስቲዎች 
የተጀመረው ጥሩ ጅምር ቢሆንም በየቦታው ከኋላ 
የቀረችውን ሴት ዞር ብሎ በመፈለግ እጇን ይዞ ወደፊት 
ለማምጣት መሞከር እንደሚገባ ይጠቁማሉ።

ሴቶች እርስ በእርስ ሲደጋገፉና ሲረዳዱ በብዛት 
መታየት ይኖርበታል የሚሉት ፕሬዚዳንቷ፤ ወደ ኋላ 
የቀረችው ማናት ብሎ መፈለግና እንዴት እናድርግ 
ብሎ ኅብረት መፍጠር ብዙ ርቀት ያስኬዳል ብለው 
እንደሚያምኑ ይናገራሉ። 

ተተኪ ሴት አመራሮች ያስፈልጋሉ። ለዚህም ተተኪ 
ሴቶችን ለማግኘት በቂ ስልጠና እንደሚያስፈልግ ያነሱት 
ፕሬዚዳንት ሳህለወርቅ፤ ለዚህም ሚኒስቴር መሥሪያ 
ቤቱ ስልጠና መስጠቱንና ስልጠና ውስጥ ስለጸጥታና 
ሰላም ግንባታ፣ አስታራቂነት ምን ማለት ነውና ምን 
ማድረግ ይቻላል? የሚለውና ምን አይነት ክህሎት መያዝ 
ይገባል? በሚለው ላይ ስልጠና መስጠቱንና ይሄም ትልቅ 
ጅምር መሆኑን ይገልጻሉ። በተጨማሪም እድል ያገኙ 
ሴቶች ሌሎችን ለመተካት ሊሠሩ እንደሚገባና ወደ ግብ 
ለመድረስ ሴቶች በመደራጀት መንቀሳቀስ እንደሚገባቸው 
ያመለክታሉ።  

ሴት ልጅ የምትደፈርበት ምንም ምድራዊ ምክንያት 
እንደሌለ የሚጠቅሱት ፕሬዚዳንቷ፤  የሴቶች ጾታዊ 
ጥቃትን የሚጸየፍ ኅብረተሰብ እንዲፈጠር የሁሉንም 
ርብርብ እንደሚሻ አንስተዋል። ለዚህም ከልጅነት ጀምሮ 
በትምህርት ቤት፣ በመገናኛ ብዙኃን የጾታዊ ጥቃትን 
ነውረኝነት እና ወንጀል እንደሆነ መታወቅ አለበት። ሴቶች 
ላይ የደረሰው ጾታዊ ጥቃት ለሁሉም አሰቃቂ መሆኑን 
ጠቁመው፤ ይሄንን የሚጸየፍና እንዲህ አይነት ሁኔታን 
የማያስተናግድ ሕብረተሰብ እንዲኖር ያስረዳሉ። 

‹እኔ የእህቴ ጠባቂ ነኝ› የሚለው መርህ የወጣውም 
ሴቶችን ከዚህ መሰል ወንጀል ለማዳን ነው። የደፈሩትን 
በመከታተል፣ በማጋለጥና ለፍርድ እንዲቀርቡ ነው።‹‹ ሴትን 
መድፈር ቅጣት የሚሻ ወንጀል ከመሆኑ በዘለለ፣ ለዘላለም 
የሴትን ሕይወት ማበላሸትና በኅብረተሰብ ላይም ትልቅ 
ጉዳት ማድረስ ነው። በ365ቱም ቀናት ሴቶች እንዳይደፈሩ 
ኅብረተሰቡን ማንቃት ማስተማርና ሴቶችን መከላከል 
ያስፈልጋል። ወንዶችም ሴቶችም በጋራ በመሆን ሴቶችን 
ለመጠበቅና የሚገባውን ቦታ እንዲይዙ በጋራ እንስራ።›› 
የፕሬዚዳንቷ መልእክት ነው።  

             
ቦጋለ አበበ

   በሶስት ምድብ ተከፍሎ ሲካሄድ የቆየው የ2014 
ዓ/ም የኢትዮጵያ ከፍተኛ ሊግ የእግር ኳስ ውድድር 
በሳምንቱ መጨረሻ ቀናት መጠናቀቁ ይታወሳል። 
ይህንንም ተከትሎ በቀጣዩ 2015 የቤትኪንግ የኢትዮጵያ 
ፕሪሚየር ሊግ ውድድር የሚሳተፉ ሶስት አዳዲስ ክለቦች 
ማደጋቸውን አረጋግጠዋል።  ወደ አንደኛ ሊግ የወረዱ 
ክለቦችም ሙሉ ለሙሉ ተለይተዋል።

    በሶስት ምድቦች  36 ክለቦችን ያፋለመው 
የከፍተኛ ሊግ ውድድር ሲጠናቀቅ ምድብ”ሀ” 
ተደልድለው ሲወዳደሩ ከነበሩ 12 ክለቦች መካከል ኢትዮ 
ኤሌክትሪክ አንድ ጨዋታ እየቀረው ነበር  ወደ ፕሪሚየር 
ሊጉ ማደጉን ያረጋገጠ የመጀመሪያው ክለብ የሆነው። 
ኢትዮ ኤሌክትሪክ የመጨረሻውን ጨዋታም ባህርዳር 
ስቴድየም ላይ ባቱ ከተማን ሁለት ለዜሮ በመርታት 
ከጥቂት አመታት በኋላ ወደ ፕሪሚየር ሊጉ መመለሱን 
አረጋግጧል። የኢትዮጵያ ፕሪሚየር ሊግ ከ 1990 ጀምሮ 
እንደ አዲስ መካሄድ ከጀመረ አንስቶ ቻምፒዮን በመሆን 
ጭምር በኢትዮጵያ እግር ኳስ ትልቅ ታሪክና ስም ካላቸው 
ክለቦች አንዱ የሆነው የቀድሞው መብራት ሃይል የአሁኑ 
ኢትዮ ኤሌክትሪክ ከሶስት አመት በፊት ከፕሪሚየር ሊጉ 
መውረዱ ብዙዎችን ያስቆጨ እንደነበር ይታወሳል። ያም 
ሆኖ ከፕሪሚየር ሊግ ወርዶ መመለስ ከባድ ፈተና በሆነበት 

የከፍተኛ ሊግ ፉክክር ባለፉት አመታት ሲፋለም ቆይቶ 
ዘንድሮ ወደ ትልቁ ሊግ ማደጉን እውን አድርጓል። ኢትዮ 
ኤሌክትሪክ ማደጉን ባረጋገጠበት ከዚሁ ምድብ ጌዲኦ 
ዲላ እና አምቦ ከተማ ወደ አንደኛ ሊግ መውረዳቸውን 
ያረጋገጡ ክለቦች ሆነዋል። 

   ተቀራራቢ ነጥብ ይዘው በከፍተኛ ፉክክር ከምድብ 
“ለ” ወደ ፕሪሚየር ሊጉ ለማደግ እድል የነበራቸው ለገዳዲ 
ለገጣፎ እና ቤንች ማጂ ቡና የመጨረሻ ፍልሚያቸውን 
በድል ተወጥተዋል። የነበረውን የሶስት ነጥብ ልዩነት 
ማስጠበቅ የቻለው ለገዳዲ ለገጣፎ በታሪክ ለመጀመሪያ 

ጊዜ የፕሪሚየር ሊግ ተሳታፊ መሆኑን አረጋግጧል። ባቱ 
ስቴድየም ላይ ሰንዳፋ በኬን አራት ለዜሮ በመርታት ወደ 
ትልቁ ውድድር ማለፉን ያረጋገጠው ለገዳዲ ለገጣፎ 
በ2015 የቤትኪንግ ፕሪሚየር ሊግ የሚሳተፍ ብቸኛው 
አዲስ ክለብ ሲሆን ሼር ሜዳ ላይ ኮልፌ ቀራኒዮን ገጥሞ 
ሁለት ለዜሮ ያሸነፈው ቤንች ማጂ ቡና በሶስት ነጥብ 
ልዩነት እዚያው ከፍተኛ ሊግ ተፋላሚ ሆኖ ለመቆየት 
ተገዷል። በዚህ ምድብ ከንባታ ሽንሽቾ እና ቂርቆስ ክፍለ 
ከተማ ወደ አንደኛ ሊግ መውረዳቸውን ያረጋገጡ ክለቦች 
ሆነዋል።

   በመጨረሻው ምድብ “ሐ” በተደረጉ ፍልሚያዎች 
እስከ መጨረሻው ጨዋታ ወደ ፕሪሚየር ሊግ 
የሚያድገው ክለብ አለመለየቱ አጓጊ ነበር። በአንድ ነጥብ 
ልዩነት ምድቡን ሲመራ የቆየው ኢትዮጵያ መድሕን 
በ37 ነጥብ እንዲሁም ነቀምት ከተማ በ36 ሰንጠረዡ 
አናት ላይ የሚገኙ ቡድኖች ሆነው የመጨረሻውን ወሳኝ 
ጨዋታ ውጤት ጠብቀዋል። ሃዋሳ ላይ ደቡብ ፖሊስን 
የገጠመው ኢትዮጵያ መድሕን አንድ ለዜሮ በሆነ ጠባብ 
ውጤት አሸንፎ ከስምንት አመታት በኋላ ወደ ፕሪሚየር 
ሊጉ የሚያሳድገውን ጣፋጭ ድል አጣጥሟል። ነቀምት 
ከተማ በበኩሉ ወሳኙን ፍልሚያ ከየካ ክፍለ ከተማ 
ጋር ሁለት አቻ በመለያየት ወደ ፕሪሚየር ሊግ የማደግ 
ተስፋው ሳይሰምር ቀርቷል። የካ ክፍለ ከተማና ጅማ 
አባ ቡናም ወደ አንደኛ ሊግ የወረዱ ክለቦች መሆናቸው 
ተረጋግጧል። 

   በምድብ “ሀ”  የተካሄደው የመጨረሻ ፍልሚያ 
በሃዋሳ ዩኒቨርሲቲ ሜዳ ሲጠናቀቅ የባህልና ስፖርት 
ሚኒስትር ዴኤታ አምባሳደር መስፍን ቸርነት፣ የሲዳማ  
ክልል ስፖርት ቢሮ ኃላፊ፣ የኢትዮጵያ እግር ኳስ 
ፌዴሬሽን  ፕሬዝዳንት ፣ የኢትዮጵያ መድሕን ድርጅት 
እና የደቡብ ፖሊስ  ከፍተኛ የሥራ ኃላፊዎች በቦታው 
ተገኝተው ጨዋታዎችን በማስጀመር ለተሳታፊዎች 
ሽልማት አበርክተዋል። በሌሎቹ ምድቦች የፍጻሜ 
መርሃግብርም የእግር ኳስ ፌዴሬሽንና ሌሎች የመንግሥት 
የስራ ሃላፊዎች ተገኝተው ሽልማቶችን አበርክተዋል።

ለገዳዲ ለገጣፎ ከተማ በታሪክ ለመጀመሪያ ጊዜ በኢትዮጵያ ፕሪሚየርሊግ የሚሳተፍ ይሆናል፣

